
ᐊᐱᕆᔭᐅᓚᐅᖅᓯᒪᔪᒃᓴᐅᕗᑎᑦ 
ᑭᓱᓕᕆᓛᕈᒪᖕᒪᖔᖅᐱᑦ ᐃᓐᓇᕈᕈᕕᑦ. 
ᖃᓄᖅ ᑭᐅᓚᐅᖅᐱᑦ? 

ᑭᐅᓐᓂᖅᐳᑎᖅᑲᐃ ᐃᖅᑲᓇᐃᔭᓛᕈᒪᓂᕋᖅᖢᑎᑦ 
ᓄᓇᔅᓯᓐᓂ ᐊᐅᓚᐅᓯᕆᔨᙳᕐᓗᑎᑦ 
ᐃᓗᐊᖅᓴᐃᔨᙳᕐᓗᑎᑦ ᓄᔭᓕᕆᔨᙳᕐᓗᑎᑦ 
ᐅᕝᕙᓘᓐᓃᑦ ᐊᑐᑦᑎᐊᕋᓱᐊᕐᓂᕐᒥᒃ. 
ᑭᐅᓐᓂᖅᐳᑎᖅᑲᐃ ᐃᖅᑲᓇᐃᔮᖅᑖᕈᒪᓛᕐᓂᕋᖅᖢᑎᑦ 
ᓂᐅᕐᕈᖃᑦᑕᕐᓗᑎᑦ ᓄᓇᓕᖕᓄᑦ, ᑲᓇᑕᓕᒫᑦ, 
ᓄᓇᕐᔪᐊᓕᒫᒧᓪᓘᓐᓃᑦ. 

ᐅᕝᕙᓘᓐᓃᑦ ᖃᓄᖅ ᑭᐅᔭᕆᐊᒃᓴᖅ ᓇᓗᓐᓂᖅᐳᑎᑦ. 
ᖃᓄᐃᙱᖦᖢᓂᓗ! 

ᐃᖅᑲᓇᐃᔮᕆᓛᖅᑕᒥᒃ ᐃᓱᒪᒃᓴᖅᓯᐅᖅᖢᓂ 
ᓇᓗᓇᕈᓐᓇᖅᑐᐊᓗᒃ. ᖃᓄᖅ 
ᖃᐅᔨᔪᓐᓇᕋᕕᑦ ᖃᓄᐃᓕᐅᕈᒪᒻᒪᖕᒑᖅᐱᑦ? 
ᓇᓂ ᐃᖅᑲᓇᐃᔮᒃᓴᖅᓯᐊᕈᓐᓇᕋᕕᑦ? 
ᐃᓕᓐᓂᐊᕆᐊᒃᑲᓐᓂᕆᐊᖃᖅᐱᑦ 
ᐃᖅᑲᓇᐃᔮᕆᔪᒪᔭᕐᓂᒃ ᐱᔪᓐᓇᖅᓯᔪᒪᒧᑦ? 
ᑖᒃᑯᐊ ᐊᐱᖅᑯᑎᑦᑎᐊᕙᐅᕗᑦ 
ᐃᓱᒪᒃᓴᖅᓯᐅᕈᑎᑦᑎᐊᕙᐅᖕᒪᑕ. ᑭᓯᐊᓂ 
ᐱᒻᒪᕆᐅᓂᖅᐹᖑᕗᖅ ᐃᖅᑲᐅᒪᓗᑎᑦ 
ᖃᓄᑐᐃᓐᓇᑦᑎᐊᖅ ᐱᔪᓐᓇᖅᑐᑎᑦ ᐱᔪᒪᔭᕐᓂᒃ. 

ᑖᓐᓇ ᐊᔾᔨᐅᙱᑦᑐᖅ ᕿᒥᕐᕈᐊᒐᖅ ᑕᑯᑦᑕᓕᕆᓪᓕ 
ᕿᒥᕐᕈᑎᑦᑎᓂᐊᖅᐳᖅ ᐊᔾᔨᒌᙱᑦᑐᓂᒃ 
ᐃᖅᑲᓇᐃᔮᒃᓴᓂᒃ ᐱᔪᓐᓇᖅᑕᕐᓂᒃ ᑕᑯᖅᑯᔾᔨᓂᒃᑯᑦ 
ᐃᓄᖕᓂᒃ ᐃᖅᑲᓇᐃᔮᓕᒃᑎᒍᑦ. ᖃᐅᔨᓂᐊᕆᕗᑎᑦ 
ᐱᓕᒻᒪᒃᓴᖅᑕᐅᓂᕐᒥᒃ ᑖᒃᑯᓂᖓ ᐃᖅᑲᓇᐃᔮᓂᒃ, 
ᐊᒻᒪᓗ ᖃᓄᖅ ᐃᖅᑲᓇᐃᔮᖅᑕᕋᓱᒍᓐᓇᕐᒪᖕᒑᖅᐱᑦ 
ᓯᕗᓪᓕᖅᐹᒥᒃ ᐱᓇᓱᓕᕈᕕᑦ (ᒪᒃᐱᒐᖅ 38). 

ᐊᒥᓱᐊᓘᕗᑦ ᐊᔾᔨᒌᙱᑦᑐᑦ 
ᐃᖅᑲᓇᐃᔮᕆᔪᓐᓇᖅᑕᑎᑦ ᓄᓇᕗᒻᒥ. ᑕᑯᓇᒡᓗᑎᑦ 
ᑭᓲᖕᒪᖔᑕ ᓄᓇᔅᓯᓐᓂ. ᑭᓇᒥᒃ ᑕᑯᕕᑦ? 

ᐃᓕᓐᓂᐊᕐᕕᖕᒥ, ᑕᑯᕗᑎᑦ ᐃᓕᓴᐃᔩᑦ 
ᐊᖓᔪᖅᑳᖓᓗ ᐊᓯᖏᓪᓗ ᐃᖅᑲᓇᐃᔭᖃᑎᖏᑦ. 

ᓂᐅᕕᕐᕕᖕᒧᐊᕈᕕᑦ, ᑕᑯᔪᓐᓇᖅᐳᑎᑦ ᐃᓄᐃᑦ 
ᓂᐅᕕᖅᑎᐅᔪᑦ ᓴᖅᑭᑎᕆᔨᓪᓗ ᐃᓕᔾᔨᕕᒻᒨᖅᑲᐃᔪᑦ. 

ᐋᓐᓂᐊᕕᓕᐊᕈᕕᑦ, ᑕᑯᔪᓐᓇᖅᐳᑎᑦ 
ᐃᓗᐊᖅᓴᐃᔨᓂᒃ ᓘᒃᑖᓂᒡᓗ ᐃᓄᖕᓂᒃ ᐃᑲᔪᖅᑐᓂᒃ, 
ᑎᑎᕋᕐᕕᖕᒥᓗ ᐃᖅᑲᓇᐃᔮᓖᑦ ᑐᓐᓂᖅᓴᐃᔪᑦ 
ᐊᑐᖅᑕᐅᔪᒪᔪᓂᒃ ᐸᐃᑉᐹᓂᒃ. 

ᐃᒡᓗᓕᐅᖅᑐᖃᓕᕌᖓᑦ ᓄᓇᔅᓯᓐᓂ, 
ᑕᑯᔪᓐᓇᖅᐳᑎᑦ ᐃᒡᓗᓕᐅᖅᑎᓂᒃ ᐅᕿᙱᑦᑐᓂᒃ 
ᓄᓇᓯᐅᑎᓂᒃ ᐊᖁᑎᓂᒡᓗ. ᑎᖕᒥᓲᕐᒥᒃ 
ᖁᓕᒥᒎᓕᖕᒥᒡᓗ ᑕᑯᒑᖓᕕᑦ ᖃᖓᑕᔪᒥᒃ, 
ᖃᐅᔨᒪᕗᑎᑦ ᑎᖕᒥᓲᖅᑎᑕᖃᕐᓂᖓᓂᒃ. 

ᓄᓇᓕᖕᓂ, ᓴᓇᙳᐊᖅᑎᑦ ᑕᑯᖅᑯᔾᔨᕙᒃᐳᑦ 
ᓴᓇᐅᒐᕐᒥᓂᒃ ᐅᕝᕙᓘᓐᓃᑦ ᓂᔾᔭᐅᓯᔭᖅᑎᑦ 
ᒧᒥᖅᑎᑦᑎᕙᒃᐳᑦ ᖃᓄᐃᑦᑐᖃᓕᕌᖓᑦ. 
ᑕᑯᕙᒃᑐᒃᓴᐅᕗᑎᑦ ᐊᖑᓇᓱᒃᑎᓂᒃ ᑎᑭᑉᐸᓪᓕᐊᔪᓂᒃ 
ᐊᐅᓪᓚᖅᐸᓪᓕᐊᔪᓂᒡᓗ ᖃᒧᑕᐅᔭᒃᑯᑦ, ᐅᒥᐊᒃᑯᓪᓗ, 
ᑎᓴᒪᓕᒃᑯᓪᓗ, ᐊᕐᕌᒍᓕᒫᖅ ᐊᖑᓇᓱᒋᐊᖅᑐᓂᒃ. 

ᐃᖅᑲᓇᐃᔮᖅᑕᖃᐅᕆᕗᖅ ᑕᑯᒐᔪᙱᑕᕐᓂᒃ 
ᖃᐅᑕᒫᑦ. 

ᐋᖅᑭᒋᐊᖅᓯᔨᐅᑉ ᑎᑎᕋᖅᑕᖓ:  
ᖃᓄᑐᐃᓐᓇᖅ ᐱᔪᓐᓇᖅᐳᑎᑦ!ᑕᑯᑦᑕᓕᕆᓪᓕ!

ᓇᖕᒥᓂᖃᕈᓐᓇᖅᐳᑎᑦ ᐱᒋᐊᖅᑎᑦᑎᔪᓐᓇᖅᖢᑎᑦ, 
ᓯᐊᓪᓯ ᓴᐃᓐᑦ ᔮᓐᑐᑦ (ᒪᒃᐱᒐᖅ 22) 
ᓂᐊᓪᓴᓐ ᑕᒍᕐᓈᖅᑐᓪᓗ (ᒪᒃᐱᒐᖅ 12). 
ᐊᔾᔨᓕᐅᕆᔨᐅᔪᓐᓇᖅᐳᑎᑦ (ᒪᒃᐱᒐᖅ 14) 
ᐱᕙᓪᓕᐊᔪᓕᕆᔨᓂᓪᓘᓐᓃᑦ ᐊᔾᔨᓕᐅᖅᑕᑎᑦ 
ᐊᑐᖅᑕᐅᕙᒡᓗᑎᒃ (ᒪᒃᐱᒐᖅ 42)!

ᐊᒡᒐᖕᓄᑦ ᓴᓇᔪᒻᒪᐅᒍᕕᑦ, ᐃᖅᑲᓇᐃᔭᖅᓯᓐᓈᑦ 
ᐃᓕᓐᓂᐊᕈᓐᓇᖅᐳᑎᑦ ᓴᓈᒃᓴᒥᒃ 
ᐊᔪᙱᑕᕐᓂᒃ, ᓲᕐᓗ ᐅᐊᔭᓕᕆᔨ (ᒪᒃᐱᒐᖅ 30) 
ᐃᒡᓗᓕᐅᖅᑎᒥᒡᓘᓐᓃᑦ (ᒪᒃᐱᒐᖅ 26). 

ᓯᓚᑦᑐᖅᓴᕐᕕᖕᒥᖃᐃ ᐃᓕᓐᓂᐊᕈᒪᕗᑎᑦ 
ᐱᓕᒻᒪᒃᓴᕐᓗᑎᑦ ᐃᖅᑲᓇᐃᔮᕆᔪᒪᔭᕐᓂ. 
ᐃᓕᓐᓂᐊᕐᕕᒡᔪᐊᓕᐊᕈᒪᕗᑎᖅᑲᐃ 
ᓄᓇᕗᑦ ᓯᕗᓂᒃᓴᕗᒧᓪᓘᓐᓃᑦ ᐃᓕᖕᓂᒃ 
ᖃᐅᔨᕚᓪᓕᕈᒪᒍᕕᑦ ᓯᓚᕐᔪᐊᕐᒥᒃ (ᒪᒃᐱᒐᖅ 8). 
ᐃᓕᑦᑎᔪᓐᓇᕆᕗᑎᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐊᓐᓇᐅᒪᓇᓱᖕᓂᕐᒥᒃ ᓄᓇᒥ ᐊᐅᓪᓛᖅᓯᒪᓂᕐᒥ 
ᓄᓇᖅᑲᑎᖕᓂᑦ ᐃᓕᓐᓂᐊᖅᑎᑕᐅᓗᑎᑦ, ᐃᓐᓇᕐᓂᑦ 
ᐊᖑᓇᓱᒃᑎᓂᓪᓗ (ᒪᒃᐱᒐᖅ 34). 

ᕿᒥᕐᕈᓕᕈᕕᑦ ᓄᓇᓕᖕᓂ ᐃᓄᖕᓂᒡᓗ ᑕᑯᓗᑎᑦ 
ᐃᖅᑲᓇᐃᔭᖅᑐᓂᒃ, ᖃᐅᔨᒋᐊᕈᓐᓇᖅᐳᑎᑦ 
ᖃᓄᖅ ᐱᓚᐅᖅᓯᒪᖕᒪᖔᑕ 
ᐃᖅᑲᓇᐃᔮᖅᑖᕈᓐᓇᖅᓯᓇᓱᒃᖢᑎᒃ. 
ᐊᑐᓚᐅᖅᑕᖕᒋᓐᓂᖃᐃ ᒪᓕᒍᒪᕕᑦ, ᐃᒻᒥᓂᖃᐃ 
ᐋᖅᑭᒃᓯᔪᒪᒍᕕᑦ ᐊᑐᕐᓂᐊᖅᑕᕐᓂᒃ! 

ᐊᑏ!

3  



ᐃᓄᐃᑦ ᓇᒻᒥᓂᓖᑦ 
ᐊᑐᖅᓯᒪᔭᖕᒋᑦ 

ᓇᖕᒥᓂᓕᒃ ᑭᓇᑐᐃᓐᓇᖅ...

●● ᐱᓕᕆᒃᑳᓘᕗᖅ.
●● ᐊᔾᔨᒋᔭᐅᙱᑦᑐᓂᒃ ᐱᔪᓐᓇᕐᓂᓕᒃ. 
●● ᓴᓇᐅᒐᓕᒃ ᐅᕝᕙᓘᓐᓃᑦ 

ᐱᔨᑦᑎᕋᐅᑎᓕᑦ ᐃᓅᖃᑎᒥᓄᑦ.
●● ᐃᑲᕐᕋᕆᔪᒪᔭᒥᓂᒃ ᐃᓱᒪᖅᓲᑎᓕᒃ 

ᑲᒪᔨᐅᔪᖅ ᐱᓕᕆᐊᒥᓂᒃ.

ᑖᓐᓇ ᐃᓕᓴᕆᕕᐅᒃ? ᐃᓄᐃᑦ ᑕᒪᒃᑯᓂᖓ 
ᐱᓂᐊᕐᓂᖃᐃᓐᓇᖃᑦᑕᖅᓯᒪᔪᑦ 
ᑕᐃᒪᙵᓂᐊᓗᒃ ᒫᓐᓇᒧᑦ.

ᑕᑯᒥᓇᖅᑐᓕᐅᖅᑎᑦ 
ᓴᓇᙳᐊᖅᑎᓪᓗ ᓇᖕᒥᓂᓕᐅᕗᑦ
ᑕᑯᒥᓇᖅᑐᓕᐅᖅᑎᑦ ᓴᓇᙳᐊᖅᑎᓪᓗ 
ᑕᐅᑐᙳᐊᕐᓂᖃᖅᐸᒃᐳᑦ ᓴᓇᔪᒪᔭᒥᓂᒃ. 
ᑕᑯᒥᓇᖅᑐᓕᐅᖅᑎᑦ ᐃᓱᒪᒐᔾᔫᔭᕆᐊᖃᖅᐸᒃᐳᑦ 
ᑐᑭᓯᐅᒪᑦᑎᐊᕐᓗᑎᒡᓗ ᐊᑐᖅᐸᒃᑕᕐᒥᓂᒃ. 
ᑕᑯᒥᓇᖅᑐᓕᐅᖅᑎᑦ ᓴᓇᙳᐊᖅᑎᓪᓗ 
ᐃᓄᖕᓄᑦ ᓂᐅᕕᕐᕕᖕᓄᑦ, 
ᓴᖅᑭᔮᖅᑎᑦᑎᕙᒃᑐᓄᑦ, ᑕᑯᔭᒐᖃᕐᕕᖕᓄᓪᓘᓐᓃᑦ 
ᓂᐅᕐᕈᑎᖃᕈᓐᓇᖅᐸᒃᐳᑦ.

ᓇᓂ: ᑭᙵᐃᑦ
ᖃᖓ: 1961
ᑭᓇ: ᕿᓐᓄᐊᔪᐊᖅ ᐋᓯᕙᒃ, 
ᖃᐅᔨᒪᔭᐅᑦᑎᐊᖅᑐᖅ 
ᑕᑯᒥᓇᖅᑐᓕᐅᖅᑎ ᑭᙵᕐᒥᐅᖅ, 
ᓇᖏᖅᐳᖅ ᑎᑎᕋᐅᔭᖅᓯᒪᔭᖏᑦᑕ 
ᓴᓂᐊᓂ.

ᓇᓂ: ᔅᑐᕌᑦᕗᐊᑦ, ᐊᓐᑎᐅᕆᐅ
ᖃᖓ: 1959
ᑭᓇ: ᑭᐊᕙᒃ ᓴᓇᙳᐊᖅᑐᖅ ᐃᓅᑉ ᓂᐊᖁᙳᐊᖓᓂᒃ 
ᓴᓇᓯᒪᔪᖅ ᐅᒃᑯᓯᒃᓴᕐᒥᒃ. ᐊᓯᖏᓪᓗ, ᑭᐊᕙᒃ 
ᖃᐃᖁᔭᐅᓯᒪᓚᐅᖅᓯᒪᔪᖅ ᓴᓇᙳᐊᖁᔭᐅᓪᓗᓂ 
ᖁᕕᐊᓱᖕᓂᖃᖅᑎᓪᓗᒋᑦ ᐋᓐᑎᐅᕆᐅᒥ.

ᓇᓂ: ᓂᐊᖁᙴ
ᖃᖓ: 1960
ᑭᓇ: ᑖᓐᓇ ᒥᖅᓱᖅᑎ ᐊᒥᕐᓂᒃ 
ᕿᓯᖕᓂᒡᓗ ᓴᓇᓯᒪᔪᓂᒃ ᐊᓐᓄᕌᓕᐅᖅᑐᖅ 
ᐅᖅᑰᔾᔪᑎᒃᓴᖕᒋᓐᓂᒃ ᐃᒻᒥᓄᓪᓗ ᐊᓯᒥᓄᓪᓗ.

ᓇᓂ: ᓄᓈᓗᒃ
ᖃᖓ: 1949
ᑭᓇ: ᔪᐊᔾᔨ ᐅᐃᑖᓗᑐᖅ ᑕᑯᖅᑯᔾᔨᔪᖅ 
ᓴᓇᕐᕈᑎᒃᑯᕕᖕᒥᓂᒃ ᓴᓇᐅᒐᕐᒥᓂᒃ. 

ᓇᓂ: ᑭᙵᐃᑦ
ᖃᖓ: 1956
ᑭᓇ: ᓂᐱᑲ ᕿᓯᖕᒥᒃ ᐃᓐᓂᖅᓯᔪᖅ 
ᐊᓐᓄᕌᓕᐊᕆᓛᖅᑕᒥᓂᒃ.

ᐊᖑᓇᓱᒃᑎᑦ ᓇᖕᒥᓂᓕᐅᕗᑦ
ᐊᖕᒍᓇᓱᒃᑎᐅᓗᑎᒃ, 
ᐸᕐᓇᑦᑎᐊᕆᐊᖃᕐᓇᓲᖑᕗᖅ. 
ᖃᐅᔨᓴᑦᑎᐊᕆᐊᖃᖅᐳᑎᑦ ᓯᓚᒥᒃ. 
ᕿᓄᐃᓵᕆᐊᖃᖅᐳᑎᑦ, ᑐᕌᒐᖃᑦᑎᐊᕐᓗᑎᓪᓗ, 
ᓴᙱᓂᖃᕐᓗᑎᓪᓗ. ᐱᔪᓐᓇᕐᓂᖃᕐᓗᓂ 
ᑐᕌᒐᕆᔭᒥᒃ ᒪᓕᑦᑎᐊᕈᓐᓇᕐᓂᕐᒥᒃ 
ᐱᒻᒪᕆᐅᕗᖅ ᓇᖕᒥᓂᖃᕐᓂᕐᒥᒃ. 

ᓇᓂ: ᓯᓈᖕᒐᓂ
ᖃᖓ: 1932
ᑭᓇ: ᐊᕐᓈᒃ ᒪᕐᕉᒃ ᐃᖃᓗᒐᓱᒃᑑᒃ ᑲᑭᕚᖕᓄᑦ.

ᓇᓂ: ᑕᓗᕐᔪᐊᖅ
ᖃᖓ: 1951
ᑭᓇ: ᑖᓐᓇ ᐊᕐᓇᖅ ᐱᔅᓯᓕᐅᖅᑐᖅ ᐃᖃᓗᒃᐱᖕᓂᒃ. 
ᐱᔅᓯᓕᐅᖅᑐᖅ ᓄᓇᖅᑲᑎᖏᓐᓄᑦ ᓂᕿᒃᓴᓂᒃ.

ᓇᓂ: ᖃᐅᓱᐃᑦᑐᖅ
ᖃᖓ: 1956
ᑭᓇ: ᓯᒥᐅᓂ ᐊᒪᕈᐊᓕᒃᑯᒃ ᐊᒪᕈᐊᓕᒃᑯᒃ ᓂᐅᖕᓂᒃ 
ᐊᒡᔭᖅᓯᔫᒃ ᓇᓐᓄᒃᑕᒥᓂᒃ ᓇᓐᓄᒐᓱᓚᐅᖅᑐᑎᒃ. 
ᐊᒪᕈᐊᓕᒎᖅ ᐊᖑᓇᓱᒃᑎᒻᒪᕆᐊᓘᓚᐅᖅᐳᖅ 
ᖃᐅᔨᒪᔭᒥᓂᒃ ᐊᓯᒥᓂᒃ ᐊᖑᓇᓱᒃᑎᓂᒃ 
ᐃᓕᓐᓂᐊᖅᑎᑦᑎᕙᒃᖢᓂ.

ᓇᓂ: ᒥᑦᑎᒪᑕᓕᒃ
ᖃᖓ: 1951
ᑭᓇ: ᔫᓯᐱ ᐃᓪᓚᐅᖅ ᓇᐅᓕᒃᓯᓕᒑᔪᖅ 
ᐅᓈᕐᒥᓄᑦ ᐊᖑᓇᓱᒃᖢᓂ ᑕᕆᐅᕐᒥᐅᑕᓂᒃ.

ᐊᐅᓪᓚᐅᔾᔨᔩᑦ ᓇᒻᒥᓂᓖᓪᓗ 
ᐊᐅᓚᑦᑎᔨᐅᕗᑦ 
ᐊᐅᓪᓚᐅᔾᔨᔩᑦ ᐅᑭᐅᖅᑕᖅᑐᕐᒥ 
ᐊᐅᓪᓚᐅᔾᔨᖃᑦᑕᖅᑐᑦ ᐃᓄᖕᓂᒃ 
ᐊᕐᕌᒍᒐᔭᖕᓂᒃ. ᐅᓪᓗᒥ ᓱᓕ 
ᐊᐅᓪᓚᐅᔾᔨᖃᑦᑕᖅᑐᑦ. ᐊᐅᓪᓚᐅᔾᔨᔩᑦ 
ᖃᐅᔨᒪᑦᑎᐊᕆᐊᖃᖅᐳᑦ ᓄᓇᒥᒃ, 
ᓇᒧᙵᐅᔾᔨᓂᕐᒥᒃ, ᑭᓱᓂᒡᓗ ᐃᖏᕐᕋᔾᔪᑎᓂᒃ 
ᐊᑐᕆᐊᒃᓴᖅ, ᐊᒻᒪᓗ ᐊᓐᓇᐅᒪᓇᓱᖕᓂᕐᒥᒃ. 
ᐊᐅᓪᓚᐅᑎᖃᑦᑕᖅᑕᒥᓂᒡᓗ 
ᐊᑦᑕᕐᓇᙱᑦᑐᒃᑰᖅᑎᑦᑎᔪᓐᓇᕆᐊᖃᖅᐳᑦ. 
ᓇᖕᒥᓂᓖᑦ ᓇᓗᓇᐃᖅᓯᕙᒃᐳᑦ 
ᐱᔨᑦᑎᕋᐅᑎᓂᒃ ᐃᓄᐃᑦ ᐱᔪᒪᔭᒥᓂᒃ 
ᓇᒻᒥᓂᕐᒥᓂᒃ ᐱᒋᐊᕈᒪᑉᐸᑕ. 
ᓂᐅᕕᕐᕕᖃᕈᓐᓇᖅᑐᑦ ᑯᐊᐸᒃᑯᓐᓂᓘᓐᓃᑦ 
ᓄᔭᓕᕆᕝᕕᖕᒥᓘᓐᓃᑦ. 

ᓇᓂ: ᓂᐊᖁᙴ
ᖃᖓ: 1960
ᑭᓇ: ᒨᓯᓯ ᓄᔭᓕᕆᔨᐅᓚᐅᖅᑐᖅ. ᐃᓄᐃᑦ 
ᓄᔭᖏᓐᓂᒃ ᓄᔭᓕᕆᔨᑐᐃᓐᓇᐅᓚᐅᖕᒋᑦᑐᖅ, 
ᑎᑭᓴᐃᔪᓐᓇᕆᐊᖃᓚᐅᕐᒥᔪᖅ 
ᓄᔭᓕᕆᔾᔪᑎᓂᒃ ᑮᓇᐅᔭᓕᕆᓂᕐᒥᒃ 
ᑎᑎᕋᕐᕕᒃᓴᖃᕆᐊᖃᓚᐅᕐᒥᔪᖅ. 

ᓇᓂ: ᐃᖃᓗᐃᑦ
ᖃᖓ: 1960
ᑭᓇ: ᓘᓯ ᐃᕙᓗᐊᕐᔪᒃ ᑎᑎᕋᐅᔭᖅᑐᖅ 
ᐊᑭᓐᓇᕐᒥᐅᑕᒃᓴᒥᒃ ᓇᓗᓇᐃᔭᐃᔪᒥᒃ ᐆᓯᒪᔪᓂᒃ 
ᓂᐅᕕᐊᒃᓴᖃᕐᓂᕐᒥᒃ. ᓄᐊᑦᑎᓚᐅᖅᑐᖅ ᑮᓇᐅᔭᓂᒃ 
ᐊᐅᔭᒃᑯᑦ ᐃᓕᓐᓂᐊᕆᐊᕈᒪᓪᓗᓂ ᒪᓐᑐᕆᐊᓪᒧᑦ. 

ᓇᓂ: ᐃᖃᓗᒃᑑᑦᑎᐊᑉ ᐃᑭᕋᓴᖓ
ᖃᖓ: 1931
ᑭᓇ: ᐊᕼᐊᐃᕙᓗᖅ ᐊᐅᓪᓚᐅᔾᔨᓯᒪᔪᖅ ᑰᕈᓇᐃᓴᓐ ᒍᕝ.

ᓄᑕᖅᑲᑦᑕᐅᖅ ᓇᖕᒥᓂᖃᕈᓐᓇᕐᒥᔪᑦ!

ᖁᕕᐊᓇᖅᑐᖅ ᐃᓱᒪᒃᓴᖅᓯᐅᕆᐊᒃᓴᖅ 
ᐃᓕᓐᓂᐊᕌᓂᒃᓯᒪᓕᕐᓗᓂ ᖃᓄᐃᓕᐅᕐᓂᐊᕆᐊᒃᓴᖅ, 
ᑭᓯᐊᓂᑦᑕᐅᖅ ᓇᓗᓇᖅᓯᔪᓐᓇᕐᒥᔪᖅ. ᖃᓄᖅ 

ᐱᕙᒃᐱᓯ ᐃᓱᒪᒃᓴᖅᓯᐅᓕᕌᖓᔅᓯ ᐃᓕᓐᓂᐊᕌᓂᒃᓯᒪᓕᕈᔅᓯ 
ᐱᓕᕆᐊᕆᓂᐊᖅᑕᔅᓯᓐᓂᒃ? ᐊᒥᓱᐊᓘᖕᒪᑕ ᐃᓱᒪᒃᓴᖅᓯᐅᕈᑎᒃᓴᑦ. 
ᐊᔭᐅᖅᑕᐅᔪᓐᓇᕋᑦᑕ ᐃᓚᑦᑎᓐᓂᑦ, ᐃᓱᒫᓗᖕᓇᖅᖢᓂ ᑮᓇᐅᔭᑦ 
ᐱᓪᓗᒋᑦ, ᐃᓚᔮᓪᓗ ᐃᑲᔪᕆᐊᖃᖅᖢᒋᑦ ᑕᒪᒃᑯᐊᕈᓘᔭᐃᑦ 
ᐃᓱᒪᒋᓪᓗᒋᑦ ᓇᓗᓇᖅᓯᔪᓐᓇᖅᑐᖅ. 

ᐃᓱᒪᔮᕐᓇᕋᓗᐊᖅᖢᓂ, ᓯᕗᓂᒃᓴᒧᑦ 
ᓂᕆᐅᒋᔭᒃᓴᖃᑦᑎᐊᕐᓇᕐᒥᔪᖅ ᐃᓕᓐᓂᐊᕌᓂᒃᓯᒪᓕᖅᖢᓂ. 
ᐊᒥᓱᑦ ᐃᓄᐃᑦ ᐃᓕᓐᓂᐊᒃᑲᓐᓂᕈᒪᓲᖑᕗᑦ 
ᓯᓚᑦᑐᖅᓴᕐᕕᖕᒧᓪᓘᓐᓃᑦ, ᐃᓕᓐᓂᐊᕐᕕᒡᔪᐊᕐᒧᓪᓘᓐᓃᑦ, 
ᐊᓯᖏᓐᓄᓪᓘᓐᓃᑦ ᐃᓕᓐᓂᐊᒐᒃᓴᓄᑦ. 

ᕿᒥᕐᕈᓚᐅᕐᓚᕗᑦ ᐃᓚᖏᑦ ᓂᕈᐊᕐᕕᒋᔪᓐᓇᖅᑕᕗᑦ 
ᐃᓕᖕᓄᑦ ᓈᒻᒪᑐᐃᓐᓇᕆᐊᓖᑦ.

ᓄᓇᕗᑦ ᓯᓚᑦᑐᖅᓴᕐᕕᒃᑕᖃᐅᖅᐳᖅ. ᐃᓚᖏᑦ 
ᐃᓕᓐᓂᐊᕈᒪᓲᖑᕗᑦ ᐃᓕᓐᓂᐊᖃᑎᒥᓂᒃ 
ᓇᔪᖅᑎᖃᕐᓗᑎᒃ. ᐃᒡᓗᖃᑎᒌᒃᖢᑎᒃ 
ᐊᒥᓱᐊᓘᓪᓗᑎᒃ ᓯᓚᑦᑐᖅᓴᕐᕕᖕᒧᑦ 
ᐃᓕᓐᓂᐊᕆᐊᖅᐸᒃᑐᑦ ᓇᔪᖅᑎᒌᒃᖢᑎᒃ. 
ᐃᓚᖏᑦ ᐊᖏᕐᕋᖅᓯᒪᓪᓗᑎᒃ ᓄᓇᒥᖕᓂ 
ᐃᓕᓐᓂᐊᕈᒪᓲᖑᓪᓗᑎᒃ ᑮᓇᐅᔭᓂᒃ 
ᐊᑐᓗᐊᕈᒪᓇᑎᒃ ᐃᓚᒥᓃᑦᑐᒪᓪᓗᒡᓗ 
ᐱᖃᓐᓇᕆᔭᒥᓂᒡᓗ ᕿᒪᐃᔪᒪᓇᑎᒃ. 
ᓄᓇᕗᑦ ᓯᓚᑦᑐᖅᓴᕐᕕᒃ ᐊᒥᓱᓂᒃ 
ᐃᓕᓐᓂᐊᒐᒃᓴᖃᖅᐸᒃᐳᑦ, ᐅᑯᓂᖓ:

ᐊᒡᓚᒡᕕᖕᒥᐅᑕᐅᓂᖅ

ᖃᕋᓴᐅᔭᓕᕆᓂᖅ

ᓱᕈᓯᓛᓕᕆᓂᖅ

ᒥᖅᑯᓕᖕᓂᒃ ᓴᓇᓂᖅ 
ᓂᐅᕕᐊᒃᓴᒃᓴᓂᒃ

ᐱᐅᓴᐅᑎᓕᐅᕐᓂᖅ ᓴᕕᕋᔭᖕᓂᒃ

ᐱᖁᔭᖅ

ᐋᓐᓂᐊᓲᖅᑎ 

ᐃᓄᓕᕆᔨᐅᓂᕐᒥᒃ

ᐃᓕᓴᐃᔨᒃᓴᐅᓂᖅ

ᐃᓚᖏᑦ ᐃᓕᓐᓂᐊᒐᒃᓴᑦ ᐊᕐᕌᒍ 
ᐊᑕᐅᓯᖅ ᒪᕐᕉᓪᓘᓐᓃᑦ. ᐃᓚᖏᑦ 
ᐊᑯᓂᐅᓂᖅᓴᖅ. ᐃᓚᖏᑦ ᐱᓕᕆᖃᑎᖃᓲᑦ 
ᐃᓕᓐᓂᐊᕐᕕᒡᔪᐊᕐᓂᒃ. ᑕᐃᒪᓐᓇ 
ᐃᓕᓐᓂᐊᖅᑎᑦ ᓄᓇᕗᒻᒦᖏᓐᓇᕐᓗᑎᒃ 
ᐊᓂᒍᐃᒍᑎᒃ ᐃᓕᓴᕆᔭᐅᔾᔪᑎᑖᕈᓐᓇᖅᓲᑦ 
ᐃᓕᓐᓂᐊᕐᕕᒡᔪᐊᒥᑦ. ᓲᕐᓗ, ᒪᓕᒐᓕᕆᓂᕐᒧᑦ 
ᓯᓚᑦᑐᖅᓴᕐᕕᖕᒥᑦ ᐃᓕᓐᓂᐊᕐᓂᕐᒥᒃ 
ᐃᓕᓐᓂᐊᒐᒃᓴᖅ ᐱᔭᐅᓲᖑᕗᖅ 
ᐃᓕᓐᓂᐊᕐᕕᒡᔪᐊᕐᒥᑦ ᓴᔅᑳᑦᓱᐊᓐᒥ. 
ᐃᓕᓐᓂᐊᕈᓐᓇᖅᑕᑦ Law ᓄᓇᕗᑦ 
ᓯᓚᑦᑐᖅᓴᕐᕕᖕᒥ, ᓄᓇᕗᒻᒦᖏᓐᓇᕐᓗᑎᑦ, 
ᐊᓂᒍᐃᔪᓐᓇᖅᑐᑎᑦ 
ᐃᓕᓴᕆᔭᐅᔾᔪᑎᖃᓕᕐᓗᑎᑦ 
ᐃᓕᓐᓂᐊᕐᕕᒡᔪᐊᕐᒥᑦ ᓴᔅᑳᑦᓱᐊᓐᒥᑦ.

ᖁᕕᐊᒋᔭᖃᕈᕕᑦ ᐃᓄᐃᑦ ᐅᖃᐅᓯᖏᓐᓂᒃ 
ᐱᖅᑯᓯᖏᓐᓂᒡᓗ, ᓯᓚᑦᑐᖅᓴᕐᕕᖕᒥ 
ᐃᓕᓐᓂᐊᕈᓐᓇᖅᐳᑎᑦ ᑐᓵᔨᐅᓂᕐᒥᒃ, 
ᐃᓄᐃᓐᓇᖅᑐᑦ ᐅᖃᐅᓯᕐᒥᒃ 
ᐅᑎᖅᑎᑦᑎᓇᓱᖕᓂᕐᒥᒡᓗ, ᐊᒻᒪᓗ ᐃᓄᐃᑦ 
ᒥᒃᓵᓄᑦ ᐃᓕᓐᓂᐊᕐᓂᕐᒥᒃ. 

ᐃᓕᓐᓂᐊᕈᒪᔪᖃᖅᐸᑦ ᐊᒡᒐᒥᓄᑦ ᓴᓇᓂᕐᒥᒃ, 
ᓯᓚᑦᑐᖅᓴᕐᕕᖕᒥ ᑲᖏᖅᖠᓂᕐᒥ ᐅᑯᓂᖓ 
ᐃᓕᓐᓂᐊᖅᑐᖃᓲᖅ ᐃᖅᑲᓇᐃᔭᖅᓯᓐᓈᑦ 
ᐃᓕᓐᓂᐊᕐᓂᕐᒥᒃ ᕿᔪᓕᕆᓂᖅ, 
ᓱᓪᓗᓕᕆᓂᖅ, ᑭᐊᒃᓴᐅᓯᕆᓂᕐᓗ.

ᐱᓇᓱᓛᕈᒪᒍᕕᑦ ᓯᓚᑦᑐᖅᓴᕐᕕᖕᒥ 
ᐃᓕᓐᓂᐊᕐᓂᕐᒥᒃ ᐃᓕᓐᓂᐊᕐᕕᒡᔪᐊᕐᒥᓘᓐᓃᑦ, 
ᓄᓇᕗᑦ ᓯᓚᑦᑐᖅᓴᕐᕕᖕᒥ 
ᐃᓕᓐᓂᐊᕈᓐᓇᕆᕗᑎᑦ 
ᖃᐅᔨᒪᔭᐅᔭᕆᐊᓕᖕᓂᒃ ᑐᙵᕕᐅᓲᓂᒃ. 
ᐃᓕᓐᓂᐊᖅᑎᑦᑎᔪᓐᓇᕐᒥᔪᑦ 
ᖃᕋᓴᐅᔭᒃᑯᑦ ᐸᕐᓇᒍᑎᓂᒃ 
ᓯᓚᑦᑐᖅᓴᕐᕕᖕᒥ ᐃᓕᓐᓂᐊᓛᕈᒪᔪᓄᑦ 
ᐊᑎᓕᒃ PASS-ᒥᒃ, ᐃᓐᓇᐃᑦ 
ᐃᓕᓐᓂᐊᕈᓐᓇᖅᑐᑦ ᐊᓂᒍᐃᓚᐅᙱᑦᑐᑦ 
ᐃᓕᓴᕆᔭᐅᔾᔪᑎᑖᕈᒪᒍᑎᒃ. 

ᐅᑭᐅᖅᑕᖅᑐᒥᐅᑦ ᒪᒃᑯᒃᑐᑦ 
ᐅᖓᓯᒃᑐᓕᐊᕐᓂᖏᑦ

ᐅᑭᐅᖅᑕᖅᑐᒥᐅᑦ ᒪᒃᑯᒃᑐᑦ 
ᐅᖓᓯᒃᑐᓕᐊᕐᓂᖏᑦ 
ᒪᒃᑯᒃᑐᓂᒃ ᓄᓇᕗᒻᒥᐅᓂᒃ 
ᓄᓇᑦᓯᐊᕐᒥᐅᓂᒡᓗ 
ᐅᖓᓯᒃᑐᓕᐊᖅᑎᑦᑎᖃᑦᑕᖅᐳᑦ 
ᐃᖅᑲᓇᐃᔭᕆᐊᖅᑎᑕᐅᓪᓗᑎᒃ 
ᐱᒋᐅᖅᓴᑎᑕᐅᓇᓱᒧᑦ. 
ᑲᓇᑕᒥᐅᓄᑦ ᑐᕌᖓᔪᖅ 

ᒪᒃᑯᒃᑐᓂᒃ ᐊᐅᓪᓚᖅᑎᑦᑎᖃᑦᑕᖅᐳᖅ 
ᓄᓇᓕᐸᐅᔭᕐᓄᑦ ᑲᓇᑕᒥ, ᐃᓚᒌᓃᑎᑕᐅᓪᓗᑎᒃ 
ᐱᓇᓱᐊᕈᓯᕐᓂᒃ ᐊᕐᕕᓂᓕᖕᓂᒃ ᐊᑭᓕᖅᓱᖅᑕᐅᓇᑎᒃ 
ᐃᖅᑲᓇᐃᔭᖅᑎᑕᐅᓪᓗᑎᒃ. ᒪᒃᑯᒃᑐᑦ 
ᐃᖅᑲᓇᐃᔭᕈᓐᓇᖅᐸᒃᐳᑦ ᓂᕆᕝᕕᖕᓂ, 
ᐊᐅᓪᓛᖅᑎᑕᐅᓯᒪᔪᓂ, ᐊᓯᖏᓐᓂᓗ 
ᖁᕕᐊᓇᕈᓘᔭᖅᑐᓂ. 

ᒪᒃᑯᒃᑐᑦ ᑲᓇᑕᐅᑉ ᓯᓚᑖᓄᐊᖅᑎᑕᐅᖃᑦᑕᖅᐳᑦ 
ᑲᓇᑕᐅᑉ ᓯᓚᑖᓄᑦ, ᓲᕐᓗ ᐳᑦᓱᕚᓇ, ᓱᕗᐊᓯᓛᓐ 
ᐊᕕᕆᑲᑉ ᓂᒋᖓᓐᓄᑦ ᒍᐊᑕᒪᓗᒧᓪᓘᓐᓃᑦ 
ᐊᒥᐊᓕᑲᑉ ᓂᒋᖓᓐᓄᑦ. ᐃᑲᔪᖃᑦᑕᖅᐳᑦ 
ᐊᑭᓕᖅᓱᖅᑕᐅᓇᑎᒃ ᐃᖅᑲᓇᐃᔭᕐᓂᐅᔪᓂ, 
ᓲᕐᓗ ᐱᙳᐊᕐᕕᓕᐅᖃᑕᐅᓗᑎᒃ 
ᓄᓇᓕᖕᓂ ᐱᕈᖅᓰᕕᓕᕆᓂᕐᒥᓘᓐᓃᑦ 
ᐅᕝᕙᓘᓐᓃᑦ ᓄᑕᐅᓯᖅᓱᐃᖃᑕᐅᓗᑎᒃ 
ᐊᖓᔪᖅᑳᖃᙱᑦᑐᒃᑯᕕᖕᒥᒃ. 

ᐅᑭᐅᖃᕈᕕᑦ 16 22-ᓗ ᐊᑯᓐᓂᖓᓂ, 
ᐱᓇᓱᖃᑕᐅᔪᓐᓇᖅᐳᑎᑦ ᐅᑭᐅᖅᑕᖅᑐᒥᐅᒃ 
ᒪᒃᑯᒃᑐᑦ ᐅᖓᓯᒃᑐᓕᐊᕐᓂᖏᓐᓄᑦ. 
ᐃᓚᐅᑎᑕᐅᔪᓐᓇᕋᔭᕐᒥᔪᑎᑦ ᖁᑦᑎᖕᓂᖅᓴᓂ ᓱᓕ 
ᐃᓕᓐᓂᐊᓱᖓᖅᑎᓪᓗᑎᑦ ᐃᓕᓴᕆᔭᐅᔾᔪᑎᑖᕐᓗᑎᑦ! 

ᓄᓇᕗᑦ ᓯᕗᓂᒃᓴᕗᑦ

ᓄᓇᕗᑦ ᓯᕗᓂᒃᓴᕗᑦ 
ᓯᓚᑦᑐᖅᓴᕐᕕᐅᕗᖅ 
ᐃᓄᖕᓄᑦ ᒪᒃᑯᒃᑐᓄᑦ 
ᐋᑐᕚᒥ. ᓄᓇᕗᑦ 
ᓯᕗᓂᒃᓴᕗᑦ 
ᑐᕌᒐᖃᖅᐳᑦ 
ᐃᓄᖕᓂᒃ ᒪᒃᑯᒃᑐᓂᒃ 
ᐃᓕᓐᓂᐊᖅᑎᑦᑎᓂᕐᒥᒃ 

ᐃᑲᔪᕈᓐᓇᖅᓯᖁᓪᓗᒋᑦ ᐱᕙᓪᓕᐊᓂᖓᓂᒃ 
ᓄᓇᕘᑉ. ᐃᓕᓐᓂᐊᕈᓐᓇᖅᐳᑦ ᐃᓄᐃᑦ 
ᐊᑐᖅᓯᒪᔭᖏᓐᓂᒃ, ᒐᕙᒪᓕᕆᓂᕐᒥᒡᓗ, ᐊᒻᒪᓗ 
ᓄᓇᑖᕈᑎᓂᒃ ᐊᖏᖃᑎᒌᖕᓂᐅᓯᒪᔪᓂᒃ. ᐃᓄᐃᑦ 
ᐱᖅᑯᓯᖓᓂᒃ ᐃᓕᓐᓂᐊᖅᑕᐅᓪᓗᐊᑕᖃᑦᑕᖅᐳᖅ 
ᐃᓕᓐᓂᐊᖅᑎᓪᓗ ᐊᓂᒍᐃᒑᖓᒥᒃ 
ᐅᐱᓐᓂᖃᓕᓲᖕᒍᕗᑦ ᐃᓅᓪᓗᑎᒃ ᐱᖅᑯᓯᒥᖕᓂᒃ 
ᓇᓗᖅᑯᑎᙱᓐᓂᖅᓴᐅᓕᖅᖢᑎᒡᓗ.

ᐃᓕᓐᓂᐊᖅᑎᑦ ᓄᓇᕗᑦ ᓯᕗᓂᒃᓴᕗᒻᒥ 
ᖁᙱᐊᖅᑕᐅᖃᑦᑕᖅᓯᒪᕗᑦ ᑲᓇᑕᐅᑉ 
ᒐᕙᒪᖃᕐᕕᖓᑕ ᓯᓚᑖᓂ, ᐅᑭᐅᕐᒥᒃ 
ᖁᕕᐊᓲᑎᖃᖅᑐᓂ, ᒥᑭᓛᓪᓗ 
ᐃᓕᓐᓂᐊᕐᕕᖏᓐᓂ. ᐃᓕᓐᓂᐊᖅᑎᑦ 
ᑲᑕᔾᔭᖃᑦᑕᖅᐳᑦ ᕿᓚᐅᔾᔭᖅᐸᒃᖢᑎᒡᓗ 
ᐊᒻᒪᓗ ᐅᑭᐅᖅᑕᖅᑐᒥ ᐱᙳᐊᖅᑕᐅᕙᒃᑐᓂᒃ 
ᑕᑯᖅᑯᔾᔨᕙᒃᐳᑦ ᐊᓐᓄᕌᓂᒡᓗ.

ᑖᓐᓇ ᓯᓚᑦᑐᖅᓴᕐᕕᒃ ᐱᓕᕆᖃᑎᖃᖃᑦᑕᖅᐳᖅ 
ᐊᓪᒑᓐᑯᐃᓐ ᓯᓚᑦᑐᖅᓴᕐᕕᖓᓂᒃ 
ᐋᑐᕚᒥ, ᑕᐃᒪᓐᓇ ᐃᓕᓐᓂᐊᖅᑎᑦ 
ᐃᓕᓴᕆᔭᐅᔾᔪᑎᑖᖃᑦᑕᖅᐳᑦ ᑕᐃᑲᙵᑦ 
ᐊᓂᒍᐃᒑᖓᒥᒃ.

ᐊᓯᖏᑦ ᓯᓚᑦᑐᖅᓴᕐᕕᖕᒥ 
ᐃᓕᓐᓂᐊᖅᑕᐅᕙᖕᒥᔪᑦ

ᐊᒥᓱᐊᓗᖕᓂᒃ ᓯᓚᑦᑐᖅᓴᕐᕕᒃᑕᖃᐅᖅᐳᖅ 
ᑲᓇᑕᒥ. ᐃᓄᐃᑦ ᐊᒥᓱᑦ ᓯᓚᑦᑐᖅᓴᕐᕕᓕᐊᓲᖑᕗᑦ 
ᐊᒡᒐᒥᓄᑦ ᓴᓇᒋᐅᖅᓴᔪᒪᓪᓗᑎᒃ. 
ᓯᓚᑦᑐᖅᓴᕐᕕᖕᓂ ᐃᓕᓐᓂᐊᖅᑕᐅᕙᒃᑐᑦ 
ᐊᕐᕌᒍᓕᒫᖅ ᐃᓕᓐᓂᐊᖅᑕᐅᔪᓐᓇᖅᐳᑉ 
ᐃᓚᖏᑦ ᐊᕐᕌᒎᖕᓂᒃ ᒪᕐᕉᖕᓂᒃ 
ᐃᖅᑲᓇᐃᔭᓕᖅᓵᓕᔪᒪᒍᑎᒃ ᖁᕕᐊᒋᔭᖏᓐᓂᒃ. 
ᐃᓚᖏᑦ ᓯᓚᑦᑐᖅᓴᕐᕕᓕᐊᓲᖑᕗᑦ 
ᐃᓕᓐᓂᐊᕐᕕᐊᓗᓕᐊᕐᓂᐊᓵᖅᖢᑎᒡᓘᓐᓃᖅ 
ᐱᐊᓂᒃᖢᑎᒡᓘᓐᓃᑦ. ᐅᕝᕙᐅᑯᐊ ᐃᓚᐃᓐᓇᖏᑦ 
ᓯᓚᑦᑐᖅᓴᕐᕕᖕᒥ ᐃᓕᓐᓂᐊᖅᑕᐅᔪᓐᓇᖅᑐᑦ ᑲᓇᑕᒥ:

ᖃᕋᓴᐅᔭᓕᕆᓂᕐᒥᒃ

ᓂᕿᓕᐅᕐᓂᖅ

ᑭᒍᓯᕆᓂᖅ

ᓂᕿᑦᑎᐊᕙᓕᕆᓂᕐᒥᒃ ᐊᐅᓚᑦᑎᓂᖅ

ᑎᑎᕋᐅᔭᖅᓯᒪᔪᓕᕆᓂᖅ

ᐱᖁᔭᓕᕆᓂᕐᒥᒃ

ᖃᓱᓴᐃᓂᕐᒥᒃ

ᓈᓚᐅᑎᒃᑯᑦ ᑕᓚᕖᓴᒃᑯᓪᓘᓐᓃᑦ 
ᑐᓴᐅᑎᓕᕆᓂᖅ

ᐃᓕᓐᓂᐊᕐᕕᒡᔪᐊᖅ 
ᑲᓇᑕᒥ ᐃᓕᓐᓂᐊᕐᕕᒡᔪᐊᑦᑎᐊᕙᐅᓛᖅᑕᖃᐅᖅᐳᖅ 
ᓯᓚᕐᔪᐊᓕᒫᒥ. ᐃᓚᖏᑦ ᐃᖅᑲᓇᐃᔮᑦ, ᓲᕐᓗ 
ᓴᓇᔭᐅᓂᐊᖅᑐᓂᒃ ᑎᑎᕋᐅᔭᖅᑎᑦ, ᐃᓕᓴᐃᔨᑦ, 
ᑮᓇᐅᔭᓕᕆᔨᓪᓗ ᐃᓕᓐᓂᐊᕐᕕᒡᔪᐊᕐᒥ 
ᐃᓕᓐᓂᐊᖅᑕᐅᔭᕆᐊᖃᖅᐳᑦ. ᖁᕕᐊᒋᔭᖃᕈᕕᑦ 
ᖃᐅᔨᓴᕐᓂᕐᒥᒃ ᐃᓕᓐᓂᐊᒃᑲᓐᓂᖅᓯᒪᓂᕐᒥᒡᓘᓐᓃᑦ, 
ᐃᓕᓐᓂᐊᕐᕕᒡᔪᐊᕐᒥ 
ᐃᓕᓴᕆᔭᐅᔾᔪᑎᑖᖅᓯᒪᔭᕆᐊᖃᖅᐳᑎᑦ. 
ᐃᓕᓐᓂᐊᕐᕕᒡᔪᐊᕐᒥ ᐃᓕᓐᓂᐊᖅᑕᐅᔪᓕᒫᑲᓴᑦ 
ᐅᑭᐅᓂᒃ ᐱᖓᓱᓂᒡᓘᓐᓃᑦ ᑎᓴᒪᓂᒡᓘᓐᓃᑦ 
ᐃᓕᓐᓂᐊᖅᑕᐅᒡᒍᕗᑦ. ᐅᕝᕙᐅᑯᐊ ᐃᓚᖏᑦ 
ᐃᓕᓐᓂᐊᕐᕕᒡᔪᐊᕐᒥ ᐃᓕᓐᓂᐊᖅᑕᐅᔭᕆᐊᓖᑦ:

ᐆᒪᔪᓂᒃ ᖃᐅᔨᓴᕐᓂᖅ

ᖃᑭᒪᔾᔪᑎᑦ

ᐊᕙᑎᑦᑎᓐᓃᑦᑐᓂᒃ ᐃᓕᓐᓂᐊᕐᓂᖅ 

ᑕᑯᒥᓇᖅᑐᓕᕆᓂᖅ

ᓄᓇᖃᖅᑳᖅᓯᒪᔪᓂᒃ ᐃᓕᓐᓂᐊᕐᓂᖅ

ᒐᕙᒪᓕᕆᓂᖅ

ᐃᓄᓕᕆᔨᐅᓂᖅ

ᖁᙱᐊᖅᑕᐅᕝᕕᓕᕆᓂᖅ

ᐅᖃᖃᑎᖃᕈᒪᒍᕕᑦ ᖃᓄᖅ ᐱᔭᕆᐊᒃᓴᖅ 
ᐃᓕᓐᓂᐊᕌᓂᒃᓯᒪᓕᕈᕕᑦ, ᐅᖃᖃᑎᖃᕈᓐᓇᖅᐳᑦ 
ᐃᓕᓴᐃᔨᒥᒃ, ᐊᖓᔪᖅᑳᕐᓂᒃ, ᐅᕝᕙᓘᓐᓃᑦ 
ᐊᓯᐊᓂᒃ ᐃᓐᓇᕐᒥᒃ ᐅᒃᐱᕆᔭᕐᓂᒃ. ᐅᕝᕙᓘᓐᓃᑦ, 
ᐃᖅᑲᓇᐃᔮᒃᓴᖅᓯᐅᕐᓂᕐᒥᒃ ᐃᑲᔪᖅᑎᒥᒃ ᓄᓇᔅᓯᓐᓂ. 

ᕿᑎᕐᒥᐅᑦ: 1-800-661-0845   
ᑭᕙᓪᓕᖅ: 1-800-953-8516  
ᕿᑭᖅᑕᓂ: 1-800-567-1514

ᓂᐊᓪᓴᓐ ᑕᒍᕐᓈᖅ “ᑲᑕᔾᔭᖅᑐᑎᑐᑦ 
ᑐᓴᕐᓂᕋᖅᑎᑦᑎᔨᐅᔪᖅ” 
ᖃᒪᓂ’ᑐᐊᕐᒥᐅᑕᖅ. 

ᑐᓴᓚᐅᖅᓯᒪᙱᑦᑐᒃᓴᐅᕗᑎᑦ “ᑲᑕᔾᔭᖅᑐᑎᑐᑦ 
ᑐᓴᕐᓂᕋᖅᑎᑦᑎᓂᕐᒥᒃ.” ᓲᖃᐃᒻᒪᑦ ᓂᐊᓪᓴᓐ 
ᑐᓴᕐᓂᕋᖅᑎᑦᑎᔨᑐᐊᐸᓘᖕᒪᑦ ᑕᐃᒪᐃᑦᑐᒥᒃ 
ᑐᓴᕐᓂᕋᖅᑎᑦᑎᕙᒃᑐᓂᒃ! ᑲᑎᖦᖢᓂᒋᒃ ᑲᑕᔾᔭᕐᓂᖅ, 
ᖃᓂᕐᒥᓄᑦ ᓂᓪᓕᐊᕈᓘᔭᖅᑎᑦᑎᓂᕐᓗ, 
ᖃᕋᓴᐅᔭᒃᑯᓪᓗ ᓴᖅᑮᖃᑦᑕᖅᐳᖅ ᓴᓇᔭᒥᖕᓂᒃ. 

ᐱᕈᖅᓴᓪᓗᓂ, ᓂᐊᓪᓴᓐ ᓂᔾᔭᐅᓯᔭᕐᓂᕐᒥᒃ 
ᐊᑐᖅᖢᓂ ᐊᓂᒍᐃᕙᓚᐅᖅᐳᖅ 
ᖁᕕᐊᓱᒍᓐᓃᕌᖓᒥ. ᐊᑖᑕᐃᓚᐅᖅᓯᒪᔪᖅ 
ᐱᖃᓐᓇᕆᔭᖕᒋᓪᓗ ᐊᒥᓱᑦ ᐃᒻᒥᓃᖅᖢᑎᒃ ᐊᒻᒪᓗ 
ᖃᓄᖓᓴᖅᑕᐅᕙᒃᖢᓂ ᓄᒫᓱᒡᔪᐊᖅᐸᒃᖢᓂᓗ. 
ᑭᓯᐊᓂ ᓂᐊᓪᓴᓐ ᐊᓂᒍᐃᓯᒪᕗᖅ 
ᑲᑉᐱᐊᓱᒍᓐᓃᖅᖢᓂᓗ ᓂᔾᔭᐅᓯᔭᕐᓂᒃᑯᑦ 
ᐃᓅᓯᕐᒥᒃ ᓇᓂᓯᓪᓗᓂ ᖁᕕᐊᓇᕐᓂᖅᓴᒥᒡᓗ. 
ᑐᑭᓯᓯᒪᕗᖅ ᖁᙱᐊᖅᑕᐅᓂᒃᑯᑦ 
ᐃᓄᒋᐊᓂᓗ ᐅᖃᓪᓚᒃᐸᖕᓂᕐᒥᓄᑦ 
ᓇᓗᖅᑯᑎᔪᓐᓃᖅᓯᒪᓂᕐᒥᓂᒃ. 

ᓇᖕᒥᓂᖅᑖᕋᓱᖕᓂᖅ ᐃᓅᓯᖃᑦᑎᐊᕐᓂᕐᒧᑦ ᑐᑭᖃᖅᐳᖅ ᑲᒻᐸᓂᑖᕋᓱᖕᓂᕐᒥᒃ 
ᓇᖕᒥᓂᖅᑖᕋᓱᖕᓂᕐᒥᒡᓗ ᐃᑲᔫᑎᐅᓂᐊᖅᑐᒥᒃ ᐃᓅᖃᑎᒌᓂᒃ, ᐱᖅᑯᓯᕐᒥᒡᓗ, ᐊᕙᑎᓕᕆᓂᕐᒥᒡᓗ 
ᐱᓇᐃᓗᑕᖓᓐᓂᒃ. ᐊᒥᓱᓂᒃ ᓇᖕᒥᓂᖅᑖᕋᓱᒃᑐᖃᐅᖅᐳᖅ ᐃᓅᓯᖃᑦᑎᐊᕐᓂᕐᒨᖓᔪᒥᒃ 
ᓄᓇᕗᒻᒥᐅᓂᒃ. ᓲᕐᓗ ᖃᒡᒋᐊᕘᑦ!, ᐱᓕᒻᒪᒃᓴᐃᓲᖑᕗᑦ ᑖᒃᑯᐊ ᒪᒃᑯᒃᑐᓂᒃ ᖁᙱᐊᖅᑕᐅᔪᒃᓴᓂᒃ 
ᐱᙳᐊᖅᑎᓪᓗᒋᑦ ᐃᖅᑲᓇᐃᔮᖃᕈᓐᓇᖅᓯᖁᓪᓗᒋᑦ ᖁᙱᐊᖅᑕᐅᕙᖕᓂᒃᑯᑦ. 

ᓂᐊᓪᓴᓐ 
ᑕᒍᕐᓈᖅ

ᓇᒻᒥᓂᓕᒻᒥᒃ 
ᑕᑯᓇᓐᓂᖅ 

ᐱᒋᐊᖅᑎᑦᑎᔪᒪᓕᓚᐅᖅᐳᖅ ᕿᒥᕐᕈᓂᕐᒥᒃ 
ᐃᓄᖕᓂᒃ ᐃᑲᔪᕈᒪᓪᓗᓂ ᒪᒃᑯᒃᑑᖃᑎᒥᓂᒃ 
ᓄᓇᕗᒻᒥ ᓇᓗᖅᑯᑎᔪᓐᓃᖁᓪᓗᒋᑦᑕᐅᖅ. 
ᕿᒥᕐᕈᓂᖅ ᐃᓄᖕᓂᒃ ᓂᔾᔭᐅᓯᔭᕐᓂᕐᒥᒃ 
ᐃᓕᓐᓂᐊᖅᑎᑦᑎᖃᑦᑕᖅᐳᖅ ᒪᒃᑯᒃᑐᓂᒃ. 
ᐃᓕᓐᓂᐊᕐᓂᐅᔪᓂ, ᓂᐊᓪᓴᓐ 
ᐃᓕᓐᓂᐊᖅᑎᑦᑎᖃᑦᑕᖅᐳᖅ ᓂᔾᔭᐅᓯᔭᕐᓂᕐᒥᒃ 
ᐊᔾᔨᒌᙱᑦᑐᓂᒃ ᒧᒥᐅᓯᕐᓂᒡᓗ. 
ᐃᓕᓐᓂᐊᕌᓂᒃᑳᖓᒥᒃ, 
ᖁᙱᐊᖃᑦᑕᐅᑎᖃᑦᑕᖅᐳᑦ 
ᐃᙱᖅᑎᓪᓗᒋᑦ 
ᐃᙱᐅᓯᐊᒥᓂᒃ. 
ᐃᑲᔫᑎᖃᖅᐸᒃᐳᖅ 
ᓇᓗᖅᑯᑎᔪᓐᓃᖅᐹᓪᓕᕐᓂᕐᒥᒃ 
ᓯᕗᓕᖅᑎᐅᓂᕐᒥᒡᓗ. ᓂᐊᓪᓴᓐ 
ᐃᑲᔪᖅᓯᖅᑕᐅᓚᐅᖅᐳᖅ 
Inspire Nunavut-ᑯᓐᓂᑦ, 
ᓇᖕᒥᓂᖅᑖᕋᓱᖕᓂᕐᒥᒃ 
ᐱᓕᒻᒪᒃᓴᐃᕙᒃᑐᓂᑦ, 
ᓴᖅᑭᑎᑦᑎᓇᓱᒃᑎᓪᓗᒍ 
ᕿᒥᕐᕈᓂᖃᕐᓂᕐᒥᒃ ᐃᓄᖕᓂᒃ. 

ᓂᐊᓪᓴᓐ 
ᑐᓴᕐᓂᕋᖅᑎᑦᑎᔪᓐᓇᖅᓯᔪᖅ 
ᖃᕋᓴᐅᔭᒃᑯᑦ ᐅᐱᒋᓪᓗᓂᐅᒃ. 
ᑐᓴᕐᓂᕋᖅᑎᑦᑎᓪᓗᓂ 
ᓂᐱᓕᐅᕆᕙᒃᐳᖅ ᖃᕋᓴᐅᔭᒃᑯᑦ. 
ᐃᓕᓐᓂᐊᖅᑎᑦᑎᕙᖕᒥᔪᖅ ᒪᒃᑯᒃᑐᓂᒃ 
ᐊᑐᖅᐸᒃᑕᒥᓂᒃ ᖃᕋᓴᐅᔭᒃᑰᖅᑐᓂᒃ. 
ᒪᒃᑯᒃᑐᑦ ᐃᓕᓐᓂᐊᖅᑎᑕᖕᒋᑦ 
ᖃᕋᓴᐅᔭᕐᒥᒃ ᐊᑐᕆᐊᒃᓴᖅ ᐃᓕᖃᑦᑕᕋᒥᒃ, 
ᓂᔾᔭᐅᓯᔭᕈᓐᓇᖅᓯᓲᖑᕗᑦ ᐊᓯᒥᓂᒡᓗ 
ᐃᓕᓐᓂᐊᖅᑎᑦᑎᖃᑦᑕᕈᓐᓇᖅᓯᓪᓗᑎᒃ! 

ᓇᖕᒥᓂᖃᕐᓂᕐᒥᓄᑦ, ᓂᐊᓪᓴᓐ 
ᐱᓕᕆᖃᑎᖃᕈᓐᓇᖃᑦᑕᖅᓯᒪᓕᖅᐳᖅ ᐊᒥᓱᓂᒃ 
ᑐᓴᕐᓂᕋᖅᑎᑦᑎᓂᕐᒧᑦ ᖁᙱᐊᖅᑕᐅᓂᕐᒧᓪᓗ 
ᑎᒥᐅᔪᓂᒃ. ᐃᓕᓐᓂᐊᖅᑎᑦᑎᖃᑦᑕᖅᑐᖅ 
ᑐᓴᕐᓂᕋᖅᑎᑦᑎᖃᑦᑕᕐᓂᕐᒥᒃ National 
Arts Centre’s Music Alive-ᑯᓐᓂ 
ᐊᐅᓪᓚᖃᑦᑕᖅᑐᓂ ᓄᓇᓕᖕᓄᑦ ᓄᓇᕗᒻᒥ 
ᐃᓕᓐᓂᐊᖅᑎᑦᑎᔭᖅᑐᖅᖢᓂ ᒪᒃᑯᒃᑐᓂᒃ 
ᓂᔾᔭᐅᓯᔭᕐᓂᕐᒥᒃ. 

ᐊᐅᓪᓚᖃᑕᐅᓯᒪᒋᕗᖅ Students on Ice-ᒃᑯᓐᓂ 
ᓇᕈᓇᒃᐸᒃᑐᓂ ᓂᔾᔭᐅᓯᔭᖅᑎᐅᓪᓗᓂ ᐊᒻᒪᓗ 
ᐅᖃᓪᓚᒃᐸᒃᖢᓂ ᑲᔪᖏᖅᓴᐃᓪᓗᓂ. ᐃᓚᒋᔭᐅᔪᖅ 
ᒧᒥᖅᑎᓂ Blueprint for Life hip-hop 
dance-ᒃᑯᓐᓄᑦ, ᒧᒥᕐᓂᕐᒥᒃ ᐃᓚᓕᐅᔾᔨᕙᒃᖢᓂ 
ᐱᕋᓚᖕᓂᖃᖅᑐᒥᒃ Project Spotlight-ᒥ 
ᐃᓕᓐᓂᐊᕐᓂᕐᒥ. 

ᓂᐊᓪᓴᓐ ᐃᔾᔪᐊᒐᒃᓴᙳᖅᓯᒪᔪᖅ 
ᓂᕆᐅᒋᔭᒃᓴᑦᑎᐊᕙᖃᕐᓂᕐᒥᒃ 
ᓴᙱᓂᕐᒥᒡᓗ 
ᐅᖃᐅᓯᖃᖅᐸᒃᖢᓂ ᐃᓄᖕᓄᑦ 
ᑭᒃᑯᑐᐃᓐᓇᕐᓄᑦ ᓄᓇᕗᓕᒫᒥ. 
ᐅᖃᖅᓯᒪᔪᖅ ᐃᓐᓇᕐᓂᒡᒎᖅ 
ᖃᒪᓂ’ᑐᐊᕐᒥᐅᓂᑦ, 
ᐊᓯᖏᓐᓂᙶᖅᑐᓂᓪᓗ 
ᖁᔭᒋᔭᐅᓯᒪᓂᕋᖅᖢᓂ 
ᐱᓕᕆᐊᕆᖃᑦᑕᖅᑕᖓᓄᑦ 
ᒪᒃᑯᒃᑐᓂᒃ 
ᐃᑲᔪᕋᓱᖕᓂᕆᖃᑦᑕᖅᑕᖓᓄᑦ. 

“ᖁᔭᒋᔭᐅᒑᖓᒪ 
ᑲᔪᖏᒃᑲᓐᓂᓕᖃᑦᑕᖅᑐᖓ, 
ᐱᓗᐊᖅᑐᒥᒃ ᐃᓐᓇᕐᒥᑦ 
ᐅᖃᐅᑎᔭᐅᓪᓗᖓ,” ᓂᐊᓪᓴᓐ 
ᐅᖃᓚᐅᖅᐳᖅ. 

ᖃᐅᔨᒋᐊᒃᑲᓐᓂᕈᒪᒍᕕᑦ ᓂᐊᓪᓴᓐ ᑕᒍᕐᓈᕐᒥᒃ 
ᑲᑕᔾᔭᖅᑐᑎᑐᓪᓗ ᑐᓴᕐᓂᕋᖅᑎᓪᓗᒍ ᑐᓵᔪᒪᒍᕕᑦ, 
ᐃᑭᐊᖅᑭᕕᖓᓄᐊᕐᓗᑎᑦ ᐅᕗᖓ facebook.
com/NelsonTagoona. 

ᑐᑭᓯᒋᐊᒃᑲᓐᓂᕈᒪᒍᕕᑦ ᓇᖕᒥᓂᖅᑖᕋᓱᖕᓂᕐᒥᒃ, 
ᐃᑭᐊᖅᑭᕕᖕᒧᑦ ᐅᕗᖓ ᑕᑯᒋᐊᕐᓗᑎᑦ  
www.inspirenunavut.com.  

Blueprint for Life ᑎᒥᐅᔪᖅ 
ᓄᓇᕗᒻᒥ ᒪᒥᓴᕐᓂᕐᒥᒃ 
ᓯᕗᓕᖅᑎᐅᓂᕐᒥᒡᓗ 

ᐃᓕᓐᓂᐊᖅᑎᑦᑎᓂᖃᖅᐸᒃᑐᑦ 
ᐊᖅᑯᑎᒋᓪᓗᒍ ᒧᒥᕐᓂᖅ, 

ᐅᖃᓪᓚᖕᓂᕐᒥᒡᓗ, 
ᑎᑎᕋᐅᔭᕐᓂᕐᒥᒃ, ᐊᓯᖏᓐᓂᒡᓗ 

ᑕᑯᒥᓇᖅᑐᓕᐅᕐᓂᕐᓂᒃ. 
ᐃᓕᓐᓂᐊᕐᓃᑦ ᐊᐅᓚᑕᐅᕙᒃᐳᑦ 

ᑕᑯᒥᓇᖅᑐᓕᐅᖅᑎᓂᑦ, 
ᒧᒥᖅᑎᓂᓪᓗ, ᐊᒻᒪᓗ 

ᒪᒥᓴᖅᑐᓕᕆᔨᓂᑦ ᓄᓇᕗᒻᒥᓪᓗ 
ᓄᓇᕕᖕᒥᙶᖅᑐᓂᓪᓗ. 

ᓂᐊᓪᓴᓐ 
ᑕᒍᕐᓈᖅ

ᐃᓱᒪᓚᐅᖅᓯᒪᕕᑦ ᖃᓄᖅ ᑕᕐᕆᔮᒃᓴᑦ 
ᓴᓇᔭᐅᕙᖕᒪᖔᑕ? ᐊᒥᓱᐊᓗᖕᓂᒃ 
ᐊᑐᕆᐊᖃᖅᐸᒃᑐᑦ. ᐃᓛᓐᓂᒃᑯᑦ, 

ᐃᓄᒃ ᐃᓄᑑᓪᓗᓂ  ᑕᕐᕆᔮᒃᓴᓕᐅᕈᓐᓇᖅᑐᖅ. 
ᑭᓯᐊᓂ ᑕᒪᐃᓐᓂᑲᓴᒃ, ᑕᕐᕆᔮᒃᓴᓕᐅᖅᐸᒃᑐᑦ 
ᐊᒥᓱᓂᒃ ᐃᓄᖕᓂᒃ ᐊᔾᔨᒌᙱᑦᑐᓂᒃ 
ᐱᓕᕆᐊᖃᕈᓐᓇᖅᑐᓂᒃ 
ᐃᖅᑲᓇᐃᔭᖅᑎᖃᖅᖢᑎᒃ. 

ᓄᓇᕗᒻᒥ ᒪᑭᓐᓇᓱᐊᖅᑏᑦ 
ᐃᖃᓗᖕᓂ ᐃᓕᓐᓂᐊᖅᑎᑦᑎᓚᐅᖅᑐᑦ 
ᑕᕐᕆᔮᒃᓴᓕᐅᕐᓂᕐᒥᒃ ᒪᒃᑯᒃᑐᓄᑦ 
ᐊᔪᕈᑎᓕᓐᓂᒃ. ᒫᒃ ᐊᔅᑉᓚᓐ ᑕᕐᕆᔮᒃᓴᓕᐅᖅᑎ 
ᐃᓕᓐᓂᐊᖅᑎᑦᑎᔨᐅᓚᐅᖅᑐᖅ. 

ᖃᐅᔨᒋᐊᖅᑕ ᑭᓱᓂᒃ ᐃᓕᑦᑎᓐᓂᕐᒪᖔᑕ! 

ᓄᓇᕗᒻᒥ ᒪᑭᓐᓇᓱᐊᖅᑏᑦ 
ᑲᑐᔾᔨᖃᑎᒌᖑᔪᑦ ᐃᑲᔪᕋᓱᒃᐸᒃᖢᑎᒃ 
ᐃᓄᖕᓂᒃ ᐊᔪᕈᑎᖃᖅᑐᓂᒃ ᓄᓇᓕᖕᓂ 
ᐃᖅᑲᓇᐃᔮᖅᑖᑦᑎᐊᕈᓐᓇᖁᓪᓗᒋᑦ. 

ᐊᔪᕈᑎᖃᕈᕕᑦ ᖃᐅᔨᒪᔭᖃᕈᕕᓪᓘᓐᓃᑦ 
ᐊᔪᕈᑎᖃᖅᑐᒥᒃ, ᑲᑐᔾᔨᖃᑎᒌᒃᑯᓐᓄᑦ 
ᑐᑭᓯᒋᐊᕈᓐᓇᖅᑐᑎᑦ ᖃᓄᖅ 
ᐃᑲᔪᖅᑕᐅᔪᓐᓇᕐᒪᖔᖅᐱᑦ ᓄᓇᓕᔅᓯᓐᓂᓗ 
ᐃᓅᖃᑕᐅᔪᓐᓇᕐᓗᑎᑦ. 

●● ᑕᑯᒋᐊᕐᓗᒍ www.nuability.ca 
●● ᐃᕐᖐᓐᓈᖅᑕᐅᑎᒃᑯᑦ  

connect@nuability.ca 
●● ᐅᖄᓚᓗᑎᑦ 1-867-979-2228 

ᑕᕐᕆᔭᒐᓕᐅᕐᓂᖅ ᑕᕐᕆᔭᒐᓕᐅᕐᓂᖅ 

ᐱᖓᓱᓪᓗᐊᑕᐅᔪᑦ ᐱᓕᕆᐊᖑᕙᒃᑐᑦ 
ᑕᕐᕆᔮᒃᓴᓕᐅᖅᑐᓄᑦ:

1.	 ᓴᓇᓯᒋᐊᖏᓐᓂᖏᓐᓂ: 
ᐸᕐᓇᒃᐸᓪᓕᐊᓂᖏᓐᓂ 
ᐋᖅᑭᒃᓱᐃᕙᓪᓕᐊᓂᖏᓐᓂᓗ 
ᐊᔾᔨᓕᐅᕆᓯᓚᐅᖅᑎᓐᓇᒋᑦ. 

2.	 ᓴᓇᔭᐅᓂᖓ: ᑕᕐᕆᔮᒃᓴᐅᓂᐊᖅᑐᑦ 
ᐊᔾᔨᓕᐅᖅᑕᐅᕙᓪᓕᐊᓂᖕᒐ. 

3.	 ᓴᓇᔭᐅᕌᓂᒃᑎᓪᓗᒍ: 
ᑕᕐᕆᔮᒃᓴᓕᐊᖑᓯᒪᔪᑦ 
ᐋᖅᑭᒃᓱᖅᑕᐅᓂᖏᑦ 
ᐱᔭᕇᖅᐸᓪᓕᐊᑎᓪᓗᒍ. 

ᑎᑎᕋᖅᑕᐅᓯᒪᔪᓂᑦ ᑕᕐᕆᔮᒃᓴᓕᐊᑦ 
ᓱᓕᔪᓂᒃ ᑕᕐᕆᔮᒃᓴᓕᐅᖅᑐᑦ 
ᐊᐱᖅᓱᖅᐸᒃᖢᑎᒃ, ᐊᔾᔨᓕᐅᕆᓪᓗᑎᒃ, 
ᑎᑎᕋᖅᓯᒪᔪᓂᓪᓘᓐᓃᑦ ᐊᑐᖅᖢᑎᒃ 
ᐅᓂᒃᑳᓕᐅᖅᑐᑦ.

ᓴᓇᔭᐅᓯᒋᐊᖏᓐᓂᖓᓂ
ᓯᕗᓪᓕᕐᒥ, ᐃᓕᓐᓂᐊᕆᐊᖅᓯᒪᔪᑦ 
ᓂᕈᐊᕆᐊᖃᓚᐅᖅᐳᑦ ᑭᓱᒥᒃ 
ᑕᕐᕆᔮᒃᓴᓕᐅᕈᒪᖕᒪᖔᕐᒥᒃ. 
ᑕᕐᕆᔭᐅᓯᐅᕈᒪᓕᓚᐅᖅᐳᑦ ᖃᓄᐃᒻᒪᖔᑦ 
ᐅᑭᐅᖅᑕᖅᑐᕐᒥ ᓄᓇᖃᕆᐊᒃᓴᖅ  
ᐊᔪᕈᑎᖃᕐᓗᓂ. ᖃᐅᔨᔪᒪᓚᐅᕐᒪᑕ ᖃᓄᖅ 
ᐊᔪᕈᑎᖃᖅᑐᑦ ᐃᓅᓯᖃᖅᐸᖕᒪᖔᑕ 
ᐃᖅᑲᓇᐃᔭᖅᐸᖕᒪᖔᑕᓗ ᐅᑭᐅᖅᑕᖅᑐᕐᒥ  
ᖃᓄᕐᓗ ᓄᓇᓕᖕᒥᓄᑦ ᐃᑲᔪᖅᓱᖅᑕᐅᕙᖕᒪᖔᑕ. 

ᑭᖑᓪᓕᕐᒥ, ᐃᓱᒪᒃᓴᖅᓯᐅᕆᐊᖃᓚᐅᖅᐳᑦ 
ᑭᒃᑯᓐᓂᒃ ᐊᐱᖅᓱᕐᓂᐊᕐᒪᖔᕐᒥ 
ᑕᕐᕆᔮᒃᓴᓕᐊᒥᓂ. ᐊᐱᖅᓱᕈᒪᓕᓚᐅᖅᑐᑦ 
ᐃᓄᑐᖃᕐᓂᒃ ᐊᓯᖏᓐᓂᒡᓗ ᓄᓇᓕᖕᒥᐅᓂᒃ 
ᐃᖅᑲᓇᐃᔭᖃᑎᖃᖅᐸᒃᑐᓂᒃ 
ᐊᔪᕈᑎᖃᖅᑐᓂᒃ. ᐊᐱᖅᓱᕈᒪᔭᒥᖕᓂᒃ 
ᐅᖃᖃᑎᖃᖅᖢᑎᒃ ᐋᖅᑭᒃᓱᐃᓪᓗᑎᒃ 
ᑲᑎᒡᕕᒃᓴᕆᓂᐊᖅᑕᒥᖕᓂᒃ. ᑎᑎᕋᓕᕆᓪᓗᑎᒃ 
ᐊᐱᖅᑯᑎᒃᓴᓂᒃ ᐊᐱᖅᓱᕐᓂᐊᖅᑕᒥᖕᓄᑦ. 

ᐅᓂᒃᑳᕆᓂᐊᖅᑕᒥᖕᓂᒡᓗ ᐸᕐᓇᒃᖢᑎᒃ. 
ᑎᑎᕋᐅᔭᖅᓯᒪᔪᒃᑯᑦ ᐸᕐᓇᒃᖢᑎᒃ 
ᐋᖅᑭᒃᓱᐃᕙᒃᑐᑦ ᖃᓄᐃᓕᐅᕐᓂᐊᕐᒪᖔᑕ 
ᑕᕐᕆᔭᐅᓯᐊᒥᓂᒃ. ᑎᑎᕋᐅᔭᖅᓯᒪᔪᒃᑯᑦ 
ᐸᕐᓇᒃᑎᓪᓗᒋᑦ ᑎᑎᕋᐅᔭᖅᐸᒃᑐᑦ 
ᑕᕐᕆᔭᐅᓯᐅᖅᑕᐅᓂᐊᖅᑐᑦ 
ᖃᓄᐃᓕᖓᓂᐊᕐᒪᖔᑕ. ᐋᖅᑭᒃᓱᐃᔨ, 
ᐊᔾᔨᓕᐅᕆᔨᑦ, ᐊᓯᖏᓪᓗ 
ᑕᕐᕆᔭᐅᓯᐅᖃᑕᐅᔪᑦ ᑎᑎᕋᐅᔭᖅᓯᒪᔪᒃᑯᑦ 
ᐸᕐᓇᐅᑎᖏᓐᓂᑦ ᐸᕐᓇᒃᐸᒃᑐᑦ ᖃᓄᖅ 
ᑕᕐᕆᔭᐅᓯᐅᕐᓂᐊᕐᒪᖔᕐᒥᓂᒃ. 

ᓴᓇᔭᐅᓂᖓ
ᐊᐱᖅᓱᖅᑕᐅᔪᑦ 
ᑕᕐᕆᔭᐅᓯᐅᖅᑕᐅᙱᓐᓂᖏᓐᓂ, 
ᐃᓕᓐᓂᐊᖅᑐᑦ ᐃᓕᓐᓂᐊᖅᑎᑕᐅᓪᓗᑎᒃ 
ᐊᔾᔨᓕᐅᕈᑎᓕᕆᓂᕐᒥᒃ, ᖃᐅᒪᔾᔪᑎᓕᕆᓂᕐᒥᒃ, 
ᓂᐱᓕᕆᔾᔪᑎᓂᒡᓗ. ᐃᓕᓐᓂᐊᓚᐅᖅᑐᑦ: 

●● ᐋᖅᑭᒃᓯᓂᕐᒥᒃ ᐊᔾᔨᓕᐅᕈᑎᐅᑉ 
ᑐᙵᕕᖓᓐᓂᒃ

●● ᐊᓯᔾᔩᓗᑎᒃ ᐊᔾᔨᓕᐅᕈᑎᑦ 
ᐃᒐᓚᐅᔭᖏᓐᓂᒃ 

●● ᐊᔾᔨᓕᐅᕈᑦ ᐊᑐᕈᓐᓇᖅᓯᑦᑎᐊᕐᓗᒍ, 
ᓂᐱᓕᐅᓕᖅᑎᓪᓗᒍ ᓄᖅᑲᖅᑎᓪᓗᒍᓗ

●● ᐊᔾᔨᓕᐅᕈᑦ ᓅᑎᖃᑦᑕᕐᓗᒍ 
ᐊᔾᔨᒌᙱᑦᑐᓂᒃ ᐊᔾᔨᓕᐅᖅᓯᓗᑎᒃ 

●● ᐋᖅᑭᒃᓱᐃᓗᑎᒃ ᖃᐅᒪᓂᒃ 
ᐊᔾᔨᓕᐅᖅᑕᐅᔪᑦ ᖃᐅᒪᑦᑎᐊᕐᓂᐊᕐᒪᑕ 

●● ᓂᐱᓕᐅᕈᑎᓕᕆᔾᔪᑎᓕᕆᓗᑎᒃ 
ᓲᕐᓗ ᖃᓂᙴᕈᑎᑦ ᓯᐅᒻᒥᒑᓪᓗ 
ᓂᐱᖃᑦᑎᐊᕋᓗᐊᕐᒪᖔᑕ 
ᑐᑭᓯᓇᑦᑎᐊᕋᓗᐊᕐᒪᖔᑕ ᖃᐅᔨᓴᕐᓗᑎᒃ

ᑕᕐᕆᔭᐅᓯᐅᓕᖅᖢᑎᒡᓗ ᐊᐱᖅᓱᖅᑕᒥᖕᓂᒃ! 

ᐃᓕᓐᓂᐊᖅᑐᑦ ᑕᕐᕆᔭᐅᓯᐊᕆᔭᒥᖕᓂᒃ 
ᐅᓂᒃᑳᖅᐸᓪᓕᐊᔪᖃᖁᔨᒐᒥᒃ 
ᓂᐱᓕᐅᖅᑕᐅᔪᒃᓴᒥᒃ ᑎᑎᕋᖅᖢᑎᒃ. 
ᓂᐱᓕᐅᖅᑕᐅᓯᒪᔪᑦ ᓂᐱᓕᐅᕐᓂᐅᔪᖅ 
ᑎᑎᕋᖅᑕᐅᓯᒪᔪᓂᒃ ᐅᖃᓕᒫᖅᑐᒥᒃ 
ᓂᐱᒋᓂᐊᕐᓗᓂᐅᒃ ᑕᕐᕆᔮᒥ. 

ᑕᕐᕆᔭᐅᓯᐅᖅᐸᓚᐅᕐᒥᔪᑦ 
ᐊᑯᓐᓂᖅᑯᑎᒃᓴᓂᒃ. ᐊᑯᓐᓂᖅᑯᑎᒃᓴᑦ 
ᑕᕐᕆᔭᐅᓯᐅᖅᑕᐅᓯᒪᔪᑦ ᐊᑯᓐᓂᖏᓐᓂ 
ᓴᖅᑭᔮᖅᑎᑕᐅᖃᑦᑕᕐᓂᐊᕐᓗᑎᒃ. 
ᐆᒃᑑᑎᒋᓗᒍ, ᑕᕐᕆᔭᐅᓯᐅᖅᑕᐅᓪᓗᐊᑕᖅᐸᑦ 
ᐊᐱᖅᓱᖅᑕᐅᔪᖅ ᐃᓄᑐᖃᖅ 
ᓴᓇᙳᐊᖅᑎᐅᓗᓂ, ᐊᑯᓐᓂᖅᑯᑎᒃᓴᑦ 
ᐃᓄᑐᖃᖅ ᓴᓇᙳᐊᖅᑎᓪᓗᒎᔪᓐᓇᖅᑐᖅ. 
ᐊᒡᓛᓪᓘᓐᓃᑦ ᓄᓇᓕᖕᒥᒃ 
ᐊᔾᔨᙳᐊᖑᑐᐃᓐᓇᕈᓐᓇᖅᖢᓂ. 

ᑕᕐᕆᔮᒃᓴᖅ ᐃᓄᒃᑎᑑᓕᖅᑎᑕᐅᖕᒪᑦ 
ᓂᐱᓕᐅᖅᓯᒪᔪᑦ ᖃᓪᓗᓈᑐᑦ 
ᐃᓄᒃᑐᓪᓗ ᓂᐱᓕᐅᖅᓯᒪᓪᓗᑎᒃ. 
ᐃᓄᒃᑎᑐᑦ ᐅᖃᓕᒫᕈᓐᓇᕈᕕᑦ, 
ᐃᖅᑲᓇᐃᔮᖃᕈᓐᓇᖅᑐᑎᑦ 
ᓂᐱᓕᐅᖅᑕᐅᕙᒡᓗᑎᑦ.

ᓴᓇᔭᐅᕌᓂᒃᑎᓪᓗᒍ
ᐊᓱᐃᓪᓛᒃ, ᐃᓕᓐᓂᐊᓕᖅᐳᑦ ᖃᓄᖅ 
ᑕᕐᕆᔮᒐᓕᐊᓂᒃ ᐋᖅᑭᒋᐊᖅᓯᓂᕐᒥᒃ. 
ᐊᔾᔨᐅᙱᑦᑐᓄᑦ ᖃᕋᓴᐅᔭᓕᕆᔾᔪᑎᓄᑦ 
ᐋᖅᑭᒃᓱᐃᓪᓗᑎᒃ ᐊᐱᖅᓱᖅᓯᒪᔭᒥᖕᓂᒃ, 
ᓂᐱᓕᐅᖅᓯᒪᔭᒥᖕᓂᒃ, ᐊᑯᓐᓂᖅᑯᑎᒃᓴᓂᒡᓗ 
ᑕᕐᕆᔮᒃᓴᖅ ᐱᔭᕇᕐᓗᒍ. ᓇᖕᒥᓂᖅ ᑖᓐᓇ 
ᖃᕋᓴᐅᔭᓕᕆᔾᔪᑦ ᐃᓕᓐᓂᐊᕈᓐᓇᖅᑕᑦ, 
ᐅᒡᕙᓘᓐᓃᑦ ᓯᓚᑦᑐᖅᓴᕐᕕᖕᓂᑦ 
ᐃᓕᓐᓂᐊᕆᐊᕈᓐᓇᖅᑕᑎᑦ.  ᕿᑎᕐᒥᐅᑦ: 1-800-661-0845

ᑭᕙᓪᓕᖅ: 1-800-953-8516

ᕿᑭᖅᑕᓂ: 1-800-567-1514

ᐃᓕᓐᓂᐊᒃᑲᓐᓂᕈᒪᒍᕕᑦ ᑕᕐᕆᔭᐅᓯᐅᕐᓂᕐᒥᒃ, 
ᐅᖃᖃᑎᒋᔪᓐᓇᖅᑕᑦ ᓄᓇᓕᔅᓯᓐᓂ 

ᐃᖅᑲᓇᐃᔮᒃᓴᓕᕆᔨ. 

ᖁᕕᐊᒋᕕᐅᒃ ᑎᑎᕋᐅᔭᕆᐊᒃᓴᖅ? 
ᐊᒡᒐᖕᓄᑦ ᓴᓇᔭᕆᐊᓕᖕᓂᒃ 
ᖁᕕᐊᒋᔭᖃᖅᐲᑦ? 

ᖁᕕᐊᒋᑐᐃᓐᓇᕆᐊᖃᖅᑕᐃᑦ ᓴᓇᕈᓘᔭᕐᓂᖅ. 
ᐱᓕᕆᐊᖅᑖᕈᓐᓇᖅᐳᑎᑦ!

ᐃᓚᖏᑦ ᐃᓄᐃᑦ ᓴᓇᕈᓘᔭᓲᖑᕗᑦ 
ᑭᒃᑯᑐᐃᓐᓇᕐᓄᑦ ᑕᑯᒥᓇᕆᔭᐅᔪᓂᒃ. ᐃᓚᖏᑦ 
ᓴᓇᕈᓘᔭᖅᑏᑦ ᓴᓇᓲᖑᕗᑦ ᑐᑭᖃᖅᑎᖦᖢᒍ 
ᑐᑭᓯᔭᐅᒻᒪᕆᖁᔭᒥᖕᓂᒃ ᐊᒻᒪᓗ ᑭᓱᑐᐃᓐᓇᕐᒥᒃ 
ᐱᒻᒪᕆᐅᒋᔭᒥᖕᓂᒃ ᓴᓇᔭᒥᒃᑎᒍᑦ ᓴᖅᑭᑎᖦᖢᒍ. 
ᑕᒪᒃᑮᖕᓂᒃ ᐊᑐᕋᔪᒃᐳᑦ ᓴᓇᕈᓘᔭᖅᑏᑦ.

ᐊᒥᓲᕗᑦ ᐊᔾᔨᒌᖏᑦᑐᑦ ᓴᓇᕈᓘᔭᖅᑏᑦ 
ᐃᓱᒪᖅᑳᕐᓗᑎᑦ ᖃᓄᐃᑦᑐᓂᒃ ᓴᓇᔪᒪᖕᒪᖔᖅᐱᑦ. 
ᑐᑭᓯᒋᐊᓚᐅᖅᑕ ᖃᓄᐃᑦᑐᓂᒃ ᐊᔾᔨᒌᖏᑦᑐᓂᒃ 
ᓴᓇᕈᓘᔭᖅᑎᑕᖃᕐᒪᖔᑦ ᓄᓇᕘᒥ.

ᔪᕐᒪᐃᓐ ᐊᕐᓇᒃᑕᐅᔪᖅ ᑎᑎᖅᑐᒐᖅᑎᐅᕗᖅ, 
ᐊᒥᐊᕆᔨᐅᓪᓗᓂ ᕿᒥᕐᕈᐊᒐᓅᖅᑐᒃᓴᓂᒃ 
ᑎᑎᕋᐅᔭᖅᑎᐅᓪᓗᓂᓗ.

ᐃᖅᑲᓇᐃᔮᑦ  
ᒥᒃᓵᓄᑦ 

ᔪᒪᐃᓐ ᐊᕐᓇᒃᑕᐅᔪᖅ

ᑕᑯᒃᓴᐅᔪᓐᓇᖅᑐᓂᒃ 
ᓴᓇᐅᒐᖅᑏᑦ
ᑕᑯᒃᓴᐅᔪᓐᓇᖅᑐᓂᒃ ᓴᓇᕈᓘᔭᖅᑏᑦ ᐊᒥᓱᓂᒃ 
ᐊᔾᔨᒌᖏᑦᑐᓂᒃ ᐊᑐᖃᑦᑕᖅᑐᑦ ᐊᒥᐊᕆᔭᒥᒍᑦ, 
ᐊᑭᓐᓇᕐᒥᐅᑕᓕᐊᕆᓯᒪᔪᑎᒍᑦ, ᓴᓇᙳᐊᖅᑕᒥᑎᒍᑦ, 
ᐊᓯᖕᒋᓪᓗ. ᐃᓚᖏᑦ ᑎᑎᕋᐅᔭᖃᑦᑕᖅᐳᑦ 
ᐊᒥᐊᕆᓪᓗᑎᒡᓘᓐᓃᑦ. ᐃᓚᖏᓪᓗ ᒥᖅᓱᖅᐸᒃᖢᑎᒃ 
ᐊᑭᓐᓇᕐᒥᐅᑕᒃᓴᓂᒃ ᖃᓪᓗᓈᖅᑕᓂᒡᓘᓐᓃ 
ᒥᖅᑯᓕᖕᓂᒡᓘᓐᓃᑦ ᐊᒥᕐᓂᒃ. ᓴᓇᐅᒐᐃᑦ 
ᓇᓂᔭᒐᕐᓂᙶᕈᓐᓇᐳᑦ ᓄᓇᒥᑦ, ᓲᕐᓗ 
ᐅᔭᖅᑲᓂᑦ ᕿᔪᐃᓪᓗ ᑎᒡᔭᕐᓗᑯᕕᓂᖏᓐᓂᒃ, 
ᓂᕐᔪᑎᓂᙵᔭᓂᒡᓘᓐᓃᑦ, ᑑᒑᓂᒃ ᓱᖅᑲᕐᓂᒡᓘᓐᓃᑦ. 

ᐊᓐᓄᕌᓕᐅᖅᑎᑦ 
ᑕᖅᓴᓕᐅᖅᑏᑦ
ᐃᓱᒪᓚᐅᖅᓯᒪᕖᑦ ᐊᓐᓄᕌᑎᑦ ᓴᓇᐅᒐᐅᖕᒪᖔᑕ? 
ᐊᓐᓄᕌᑦ ᐊᔾᔨᒌᖏᑐᐊᓗᖕᓂᒃ ᑕᖅᓴᖃᖅᐸᒃᐳᑦ, 
ᑭᓱᒃᓴᔭᕈᓘᔭᐅᓪᓗᑎᒡᓗ, ᓴᓇᒪᓂᖏᓪᓗ 
ᐊᔾᔨᒌᖏᑦᑑᓪᓗᑎᒃ. ᐊᓐᓄᕌᓕᐅᖅᑏᑦ 
ᐆᒃᑑᓯᐅᖅᐸᒃᐳᑦ, ᑭᔾᔭᐃᕙᒃᖢᑎᒃ, ᒥᖅᓱᐸᒃᖢᑎᒡᓗ 
ᖃᓪᓗᓈᖅᑕᓂᒃ, ᐊᒥᕐᓂᒃ, ᓄᐃᓚᒃᓴᔭᓂᒃ 
ᐊᔾᔨᒌᖕᒋᑦᑐᓂᒃ ᐊᓐᓄᕌᓕᐅᕌᖓᑕ. ᐃᓛᓐᓂ 
ᖃᓪᓗᓈᖅᑕᓕᐅᒻᒪᕆᒃᐸᒃᐳᑦ ᐊᓐᓄᕌᓕᐊᒃᓴᒥᓂᒃ. 

 
 
 
ᒫᑕ ᖃᔮᖅ ᓂᐅᕕᕐᕕᖁᑎᖃᖅᑐᖅ ᑕᐃᔭᐅᔪᒥᒃ 
ᐃᓄᒃᓯᒃ. ᒥᑦᑎᒪᑕᓕᖕᒥᐅᒃᓴᔭᐅᓪᓗᓂ 
ᐋᑐᕚᒥᐅᑕᐅᔪᖅ. ᐊᓐᓄᕌᓕᐅᖃᑦᑕᖅᑐᖅ ᐃᓄᐃᑦ 
ᐊᓐᓄᕌᖁᑎᒃᓴᔭᖏᓐᓂᒃ ᒫᓐᓇᕐᓂᓴᐅᓕᖅᑐᓂᒡᓗ 
ᖃᓪᓗᓈᖅᑕᓕᐅᓲᖑᓪᓗᓂᓗ. ᓴᓇᐅᒐᖏᑦ 
ᑕᑯᔪᓐᓇᖅᑕᑎᑦ ᖃᕋᓴᐅᔭᒃᑯᑦ ᐱᔪᒥᓇᖅᓴᐅᑖᒍᑦ. 

ᑕᑯᒥᓴᐅᑎᓂᑦ ᓴᓇᙳᐊᖅᑏᑦ
ᑕᑯᒥᓴᐅᑎᒋᔭᐅᒐᔪᑦᑐᐃᑦ ᐅᑯᐊᖕᒍᒐᔪᑦᑐᑦ 
ᓇᒡᒍᐊᕐᒦᑦ, ᐅᔭᒦᑦ, ᐊᒻᒪᓗ ᓯᐅᑎᒥᐅᑕᐃᑦ. 
ᑕᑯᒥᓇᖅᓴᐅᑎᒋᔭᐅᒐᔪᑦᑐᑦ ᐅᕝᕙᓘᓐᓃᑦ 
ᐱᒻᒪᕆᐅᒋᔭᖕᒋᓐᓄᑦ ᓇᓗᓇᐃᒃᑯᑕᐅᓪᓗᑎᑦ 
ᓲᕐᓗ ᑲᑎᑎᑕᐅᔪᓄᑦ ᐱᔭᕇᖅᓯᓂᖕᒋᓐᓄᓪᓘᓐᓃᑦ. 
ᑕᑯᒥᓇᖅᓴᐅᑎᓕᐅᖅᑏᑦ ᐊᔾᔨᒌᖕᒋᑦᑐᓂᑦ 
ᐊᑐᖅᑐᑎᑦ ᓴᓇᓲᑦ, ᐱᖃᓯᐅᔾᔨᓪᓗᑏᑦ ᓴᕕᕋᔭᖕᓂᒃ, 
ᐅᔭᖅᑲᓂᒃ, ᓴᐅᓂᕐᓂᒃ ᑑᒑᕐᓂᒡᓗ.  

ᑲᓇᔪᖅ
ᑲᓇᔪᖅ ᑕᐃᔭᐅᔾᔪᓯᓖᑦ ᓴᓇᔭᒃᓴᓕᕆᔩᑦ 
ᓴᓪᓕᕐᒥᐅᑕᐅᕗᑦ. ᐊᔾᔨᐅᖕᒋᑦᑐᓂᒃ 
ᑕᑯᒥᓴᐅᑎᓕᐅᖃᑦᑕᖅᑐᑦ ᐊᑐᖅᑐᑎᒃ ᓇᒡᔪᖕᓂᒃ, 
ᕿᓚᓗᒐᐅᑉ ᕿᒥᕐᓗᖏᓐᓂᒃ, ᑭᒍᑎᓂᒃ, ᓴᐅᓂᕐᓂᒡᓗ 
ᓇᓂᔭᐅᓂᑯᓂᒃ ᓄᓇᒥᑦ. ᓴᓇᐅᒐᖏᑦ ᑕᑯᔪᓐᓇᖅᑕᓯ 
ᖃᕋᓴᐅᔭᒃᑯᑦ ᐱᔪᒥᓇᖅᓴᐅᑖᒍᑦ. 

ᒫᑕ ᖃᔮᖅ

ᑐᓐᓂᓕᐅᖅᑎᑦ
ᑐᓐᓂᓕᐅᖅᑏᑦ ᐊᑐᖃᑦᑕᖅᑐᑦ ᒥᖅᑯᑎᓂᒃ 
ᑲᒃᑭᓂᓕᐅᕈᑎᖃᖅᖢᑎᒃ ᐅᕕᓂᒃᑯᑦ. 
ᐊᒥᓱᑦ ᐃᓄᐃᑦ ᑲᒃᑭᓂᖅᑖᕈᒪᕙᒃᐳᑦ 
ᐃᖅᑲᐅᒪᔭᒥᓂᒡᓘᓐᓃᑦ ᐱᒻᒪᕆᐅᔪᖁᑎᒥᓂᒡᓘᓐᓃᑦ. 
ᐃᓚᖏᑦ ᑐᓐᓃᑦ ᐃᓕᖅᑯᓯᑐᖃᑦᑎᓐᓂᙶᖅᑐᑦ 
ᐃᓅᓯᕆᔭᐅᔪᒥᒡᓘᓐᓃᑦ ᐱᒻᒪᕆᐅᒋᔭᖕᒋᓐᓂᑦ. 
ᐃᓄᖕᓄᑦ ᐊᕐᕌᒍᒐᓵᓗᖕᓄᑦ 
ᑐᓂᖃᖅᐸᒃᑐᑐᖃᐅᕗᑦ!  

ᕼᐅᕙᒃ ᔮᓐᔅᑕᓐ
ᕼᐅᕙᒃ ᔮᓐᔅᑕᓐ ᑲᒃᑭᓂᓕᐅᖅᑎᐅᕗᖅ 
ᐅᑎᖅᑎᑦᑎᓇᓱᐊᖅᖢᓂ ᐃᓄᐃᑦ 
ᐃᓕᖅᑯᓯᑐᖃᖓᒍᑦ ᑐᓐᓂᕆᔪᕙᒃᑐᑐᖃᕕᓂᕐᓂᒃ. 

ᖃᓄᖅ ᐊᔪᖏᑦᑐᒻᒪᕆ-
ᐅᓕᕈᓐᓇᖅᐳᖓ?
ᐊᒥᓱᐊᓘᕗᑦ ᐊᔪᕈᓐᓃᕈᑎᒋᔭᒃᓴᑦ. ᐃᓚᖏᑦ 
ᓴᓇᕈᓘᔭᖅᑏᑦ ᓴᓇᓕᒻᒪᒃᓴᖃᑦᑕᖅᐳᑦ 
ᐊᔪᕈᓐᓃᑦᑎᐊᕋᒥᒃ ᓂᐅᕐᕈᑎᖃᕈᓐᓇᖅᓯᓪᓗᑎᒃ 
ᐱᐅᒋᔭᐅᒐᔭᖅᑐᓂᒃ. ᐃᓚᖏᓪᓗ 
ᓴᓇᕈᓘᔭᖅᑏᑦ ᑕᐅᑐᒃᐸᒃᖢᑎᒃ ᐃᓚᒥᓂᑦ 
ᐱᖃᓐᓇᕆᔭᒥᓂᒡᓘᓐᓃᑦ ᓴᓇᔪᓂᒃ 
ᐃᓕᑦᑎᕙᒃᖢᑎᒃ.

ᐃᖅᑲᓇᐃᔭᖅᓯᓐᓈᕐᓗᑎᑦ 
ᐃᓕᓐᓂᐊᕐᕕᖃᕈᓐᓇᕐᒥᔪᑎᑦ ᓴᓇᔭᕆᐅᖅᓴᔪᒥᑦ. 
ᐃᖅᑲᓇᐃᔭᖅᓯᓐᓈᕐᓗᓂ ᐃᓕᓐᓂᐊᕐᓂᒃᑯᑦ, 
ᐱᓕᕆᖃᑎᖃᕋᔭᖅᑐᑎᑦ ᓴᓇᕈᓘᔭᖅᑎᒥᒃ 
ᐃᓕᑦᑎᕕᒋᓕᕋᔭᖅᑕᐃᑦ ᓇᖕᒥᓂᖃᕐᓂᐅᓪᓗ 
ᒥᒃᓵᓄᑦ. 

ᐱᓇᓱᖃᑕᐅᔪᓐᓇᒻᒪᕆᒃᑲᔭᖅᑐᑎᑦ 
ᐃᓕᓐᓂᐊᒐᒃᓴᓂᒃ ᓯᓚᑦᑐᕐᕕᒃᓴᑎᒍᑦ. 
ᓄᓇᕗᑦ ᓯᓚᑦᑐᖅᓴᕐᕕᖓᑦᑎᒍᑦ ᒪᕐᕉᖕᓂᒃ 
ᐃᓕᓐᓂᐊᒐᒃᓴᖅᑕᖃᓲᖑᕗᖅ ᓴᓇᕈᓘᔭᖅᑎᓄᑦ. 
ᐃᓕᓐᓂᐊᕈᓐᓇᕋᔭᖅᑕᑎᑦ ᐊᑐᖅᑕᐅᓲᓂᒃ 
ᐱᐅᓴᐅᑎᓂᒃ ᓴᓇᓂᕐᒥᒃ ᓴᕕᕋᔭᖕᓂᒡᓗ ᐊᒥᕐᓂᓗ 
ᐊᓐᓄᕋᔾᔨᐅᕆᐅᖅᓴᓂᕐᒥᒃ. ᑖᒃᑯᐊ ᐃᓕᓐᓂᐊᒐᒃᓵᒃ 
ᓄᓇᓕᖕᓂᑦ ᐃᓕᓐᓂᐊᖅᑕᐅᔪᓐᓇᖅᑐᑦ. 

 
ᑐᑭᓯᒋᐊᒃᑲᓐᓂᕈᒪᓐᓂᕈᕕᑦ  

ᐅᕗᙵᕈᓐᓇᖅᑐᑎᑦ ᖃᕋᓴᐅᔭᑎᒍᑦ  
www.arcticcollege.ca/arts. 

ᐊᓯᕈᓘᔭᖏᓐᓂᒃᑕᐅᖅ 
ᐃᓕᓐᓂᐊᒐᒃᓴᖅᑕᖃᖃᑦᑕᖅᑐᖅ ᓴᓇᕈᓘᔭᕐᓂᕐᒥᒃ 
ᐃᓕᓐᓂᐊᕐᕕᒡᔪᐊᑎᒍᑦ ᑲᓇᑕᒥ ᓇᓂᕈᓘᔮᓗᒡᓗ. 
ᖃᕋᓴᐅᔭᑎᒍᑦ ᕿᓂᕈᓐᓇᕐᒥᔪᓂᑦ 
ᐱᔪᒥᒋᒐᔭᖅᑕᕐᓂᒃ!

ᓇᒥ 
ᐃᖅᑲᓇᐃᔭᕈᓐᓇᖅᐳᖕᒐ? 
ᐃᖅᑲᓇᐃᔭᕈᒪᔭᐃᑦ ᖃᓄᐃᑦᑑᓂᖓ ᒪᓕᒡᓗᒍ, 
ᓇᒥᕈᓘᔮᓗᒃ ᐃᖅᑲᓇᐃᔭᕈᓐᓇᕋᔭᖅᑐᑎᑦ. 
ᐃᖅᑲᓇᐃᔭᕐᕕᒋᔪᓐᓇᖅᑕᑎᑦ ᐅᑯᐊᖑᕗᑦ: 

●● ᐊᖕᒋᕐᕋᕐᓂ. ᐊᒥᓱᑦ ᓴᓇᕈᓘᔭᖅᑏᑦ 
ᐊᖏᕐᕋᒥᓂ ᓴᓇᕕᓕᐅᖃᑦᑕᖅᑐᑦ. 

●● ᓴᓇᙳᐊᕐᕕᒃ. ᓄᓇᓕᖕᓂ ᓴᓇᙳᐊᕐᕕᒃ 
ᑲᑎᕝᕕᐅᒐᔪᒃᑐᖅ ᓴᓇᓂᐊᖅᑐᓄᑦ. 

●● ᐊᓐᓄᕌᑦ ᓴᓇᓯᒪᓂᖏᓐᓂᒃ ᐋᖅᑭᒃᓱᐃᔩᑦ. 
ᐊᒥᓲᕗᑦ ᐃᑭᐊᖅᑭᕕᒃᑯᑦ ᐃᖅᑲᓇᐃᔭᖅᑎᑖᓲᑦ 
ᓄᓇᕗᒻᒥᑦ. ᓴᓇᕈᓘᔭᖅᑏᑦ 
ᑎᑎᕋᐅᔭᖃᑦᑕᖅᑐᑦ ᐅᖃᓕᒫᖅᑕᐅᔪᒃᓴᓂᒃ 
ᓲᕐᓗ ᑐᓴᒐᒃᓴᓕᐊᕆᓯᒪᔪᓂᒃ, ᐊᕙᓗᒥᐅᑕᓂᒃ, 
ᐅᖃᓕᒫᒐᕐᓂᒡᓗ. ᓴᓇᔪᓐᓇᕆᓪᓗᑎᒃ 
ᖃᕋᓴᐅᔭᑎᒍᑦ ᑕᑯᒃᓴᐅᑎᑕᐅᓂᐊᖅᑐᓂᒃ.

●● ᐃᓕᓐᓂᐊᕐᕕᒃ ᓯᓚᑦᑐᖅᓴᕐᕕᒡᓗ 
ᓴᓇᕈᓘᔭᖅᑎᓂᒃ ᐃᖅᑲᓇᐃᔭᓕᖅᑎᑦᑎᒐᔪᒃᑐᑦ. 
ᐃᓕᓐᓂᐊᖅᑎᑦᑎᖁᔭᐅᓪᓗᑎᒃ 
ᖃᐅᔨᒪᔭᕆᔭᒥᓂᒃ.

 

ᓴᓇᙳᐊᖅᑏᑦ ᒥᒃᓵᓄᑦ
ᕿᓐᓄᐊᔪᐊᖅ ᐋᓯᕙᒃ (1927-2013) 
ᓄᓇᖃᓚᐅᖅᑐᖅ ᓴᓇᙳᐊᖅᐸᒃᖢᓂᓗ 
ᑭᙵᕐᓂ. ᑭᓱᕈᓘᔭᕐᓂᒃ ᐊᑐᖅᖢᓂ 
ᓴᓇᕙᓚᐅᖅᑐᖅ ᖃᐅᔨᒪᔭᐅᔪᒻᒪᕆᐅᓪᓗᓂᓗ 
ᓴᓇᖃᑦᑕᖅᑕᕕᓂᖏᓐᓄᓪᓗ 
ᑎᑎᕋᐅᔭᒐᓕᐊᕆᖃᑦᑕᖅᑕᕕᓂᕐᒥᓄᓪᓗ. 
ᓴᓇᔭᕕᓂᖏᑦ ᑕᑯᒃᓴᕈᖅᑎᑕᐅᓂᑯᑦ 
ᑎᑎᖅᑲᕐᓂᐊᕐᕕᑎᒍᑦ ᖃᖓᑦᑕᐅᑎᓄᑦ, 
ᑮᓇᐅᔭᑎᒍᓪᓗ ᓇᒥᑐᐃᓐᓈᓗᒡᓗ 
ᑕᑯᔭᒐᐅᑎᑕᐅᕙᒃᖢᓂ.

ᐊᓖᓇ ᑐᖏᓕᒃ (ᐃ. 1970) ᓄᓇᓕᒃ 
ᓴᓇᕙᒃᖢᓂᓗ ᑰᒑᕐᔪᖕᒥ. ᓴᓇᖃᑦᑕᖅᑐᖅ 
ᐊᔾᔨᒌᖏᑦᑐᓂᒃ ᓴᓇᓗᐊᙳᐊᖅᐸᒃᖢᓂ 
ᐊᑐᖅᑕᐅᓲᓂᒃ ᐱᐅᓴᐅᑎᓂᒃ 
ᓴᓇᙳᐊᖅᐸᐅᔭᓂᒡᓗ. ᐊᓖᓇ 
ᓴᓇᙳᐊᖃᑦᑕᖅᑐᖅ ᒥᑭᑦᑐᑯᓗᖕᓂᒃ, 
ᓄᓇᓕᑐᖃᙳᐊᖑᒐᔪᒃᖢᑎᒃ. ᐊᓖᓇ 
ᐊᖏᕐᕋᒥᓂ ᓴᓇᖃᑦᑕᖅᑐᖅ ᓴᓇᔭᖏᓪᓗ 
ᓂᐅᕕᐊᖑᑎᑉᐸᒃᖢᓂᒋᑦ ᓄᓇᓕᒥᓂ 
ᓇᒧᑐᐃᓐᓈᓗᒡᓘᓐᓃᑦ ᓄᐊᑦᑎᔨᓄᑦ.  

ᓴᓇᕈᓘᔭᖅᑎᐅᑉ 
ᐅᖃᐅᓯᖕᒐ

ᓴᓇᓕᒻᒪᒃᓴᖃᑦᑕᕆᑦ 
ᖃᐅᑕᒫᑦᑎᐊᖅ! 
ᐱᓕᒻᒪᓴᖃᑦᑕᕈᕕᑦ, 
ᐊᔪᖏᑦᑎᐊᓕᕋᔭᖅᑐᑎᑦ. 
ᖃᐅᔨᒋᐊᕐᕕᒋᓗᒍ 

ᓄᓇᓕᔅᓯᓐᓂ ᐃᓕᓐᓂᐊᕇᕌᖓᑕ 
ᓱᕈᓘᔭᖅᑎᑕᐅᔪᖃᖃᑦᑕᕐᒪᖔᑦ 
ᐃᓚᐅᕕᒋᔪᓐᓇᖅᑕᕐᓂᒃ, 
ᐃᓕᓐᓂᐊᕐᕕᖃᕐᓗᑎᓪᓘᓐᓃᑦ 
ᓴᓇᙳᐊᖅᑐᒥᒃ ᖁᙱᐊᕐᓗᑎᑦ 
ᐊᐱᕆᔭᖃᕐᓗᑎᓪᓘᓐᓃᑦ 
ᐃᓕᓐᓂᐊᕐᕕᒋᔪᓐᓇᕐᒪᖔᖅᐱᒋᑦ. 
ᐃᒻᒥᓂᒡᓘᓐᓃᑦ ᐱᓕᒻᒪᓴᓗᑎᑦ!

ᓲᐱᐊᐅᑉ  
ᐊᒻᒪᓗ ᕼᐃᓈᓂᑉ 
ᓴᓇᐅᒐᖏᑦ

ᖃᐅᔨᒋᐊᕐᓚᕗᑦ ᒪᕐᕉᒃ 
ᓇᒻᒥᓂᕆᔭᐅᔫᒃ 
ᐊᕐᕕᐊᓂ, ᓄᓇᕗᑦ, 

ᐊᔾᔨᐅᙱᑦᑐᓂᒃ ᐅᑭᐅᖅᑕᖅᑐᕐᒥᐅᑕᓂᒃ 
ᐊᓐᓄᕌᓕᐅᖅᐸᒃᑑᖕᓂᒃ. ᑖᒃᑯᐊ 
ᓇᖕᒥᓂᓖᑦ ᖁᕕᐊᒋᔭᖕᒋᓐᓂᒃ 
ᓇᖕᒥᓂᖅᑖᖅᓯᒪᔫᒃ ᐊᑐᕐᓂᖃᖅᖢᑎᒡᓗ 
ᓄᓇᓕᖏᓐᓂ.

ᓇᒻᒥᓂᓕᒻᒥᒃ 
ᑕᑯᓇᓐᓂᖅ 

ᑭᓲᕙ ᓇᖕᒥᓂᓕᒃ?
ᓇᖕᒥᓂᓕᒃ ᑭᓇᑐᐃᓐᓇᖅ ᐱᒋᐊᖅᑎᑦᑎᔪᖅ 
ᓇᖕᒥᓂᕐᒥᓂᒃ, ᐊᔾᔨᐅᙱᑦᑐᒥᐅᒡᒍᔪᖅ 
ᓂᐅᕕᐊᒃᓴᒥᒃ ᐅᕝᕙᓘᓐᓃᑦ ᐱᔨᑦᑎᕋᐅᑎᒥᒃ 
ᓴᖅᑭᑦᑎᓪᓗᓂ. ᓇᖕᒥᓂᓖᑦ ᐱᒋᐊᕋᔪᒃᐳᑦ 
ᒥᑭᑦᑐᒥᒃ ᐱᕈᖅᐸᓪᓕᐊᓪᓗᑎᒃ 
ᓂᐅᕕᕐᕕᐅᖃᑦᑕᓕᕌᖓᒥᒃ 
ᖃᐅᔨᔭᐅᕙᓪᓕᐊᓪᓗᑎᒃ. ᓇᖕᒥᓂᓖᑦ 
ᐱᓕᕆᕐᔪᐊᕋᔪᒃᐳᑦ ᓴᖅᑭᑦᑎᓇᓱᒃᖢᑎᒃ 
ᓇᖕᒥᓂᕐᒥᓂᒃ, ᐃᒻᒥᓂᒃ ᑭᓯᐊᓂ ᑕᒪᕐᒥᒪᑲᓴᒃ 
ᐱᓕᕆᐊᕆᓗᒎᔭᕆᐊᖃᕐᒪᑦ.

ᓯᐊᓪᓯ ᓴᐃᓐᑦ ᔮᓐ

ᓲᐲᐊᑉ ᓴᓇᐅᒐᖕᒋᑦ
ᐊᔾᔨᖃᙱᓚᖅ ᓄᑖᕐᒥᒃ, 
ᐅᖅᑰᔪᒥᒃ ᖁᓕᑦᑕᐅᔭᖅᑖᕐᓂᖅ 
ᐅᑭᐅᙳᖅᐸᓪᓕᐊᓕᖅᑎᓪᓗᒍ. ᑭᓯᐊᓂᓕ 
ᖃᓅᓇᔭᕐᒪᑦ ᖁᓕᑦᑕᐅᔭᖅᑖᕈᑎᒃᓴᖃᖕᒋᒃᑯᕕᒃ? 
ᓯᐊᓪᓯ ᓴᐃᓐᑦ ᔮᓐ ᑭᐅᔪᓐᓇᖅᑐᖅ!

ᔭᓄᐊᕆ 2017-ᖑᑎᓪᓗᒍ, ᓯᐊᓪᓯ 
ᐃᓚᐅᓕᓚᐅᖅᓯᒪᕗᖅ Inspire Nunavut-
ᑯᓐᓂ ᐃᓕᓐᓂᐊᖃᑕᐅᓪᓗᓂ. ᑖᓐᓇ 
ᓇᖕᒥᓂᖅᑖᕋᓱᖕᓂᕐᒥᒃ ᐃᓕᓐᓂᐊᕐᓂᐅᕗᖅ 
ᒪᒃᑯᒃᑐᓄᑦ ᓄᓇᕗᒻᒥᐅᓄᑦ. Inspire 
Nunavut-ᑯᑦ ᐃᑲᔪᕋᓱᓲᖑᕗᑦ ᒪᒃᑯᒃᑐᓂᒃ 
ᓄᓇᕗᒻᒥᐅᓂᒃ ᓴᖅᑭᑦᑎᓇᓱᒃᑐᓂᒃ 
ᓇᖕᒥᓂᖅᑖᕋᓱᒃᑎᓪᓗᒋᑦ ᓄᓇᖏᓐᓂ. ᓯᐊᓪᓯ 
ᓴᖅᑭᑦᑎᓚᐅᖅᓯᒪᕗᖅ ᓲᐲᐊᑉ ᓴᓇᐅᒐᖕᒋᓐᓂᒃ, 
e-commerce store-ᖑᓪᓗᓂ 
ᖁᓕᑦᑕᐅᔭᓕᐅᖅᐸᒃᑐᖅ ᓈᒻᒪᒋᔭᐅᔪᓂᒃ. 
ᐊᔾᔨᒋᔭᐅᓪᓗᓂ ᐊᓐᓄᕌᓂᒃ ᓂᐅᕕᕐᕕᖕᓂᒃ, 
ᓲᐲᐊᑉ ᓴᓇᐅᒐᖕᒋᑦ “ᓂᐅᕕᕈᕕᑦ  
ᐊᑕᐅᓯᕐᒥᒃ, ᐱᑎᑕᐅᒃᑲᓐᓂᕐᓂᐊᖅᐳᑎᑦ  
ᐊᑕᐅᓯᕐᒥᒃ,” BOGO-ᒃᑯᑎᑐᑦ.  
BOGO-ᒃᑯᑦ ᐃᒪᓐᓇ ᐱᒐᔪᖕᒪᑕ ᑎᑭᓴᐃᔪᖅ 
ᑭᓱᒃᑲᓐᓂᕐᒥᒃ ᐱᔪᓐᓇᖅᖢᓂ ᓂᐅᕕᖅᐸᑦ 
ᑭᓱᑐᐃᓐᓇᕐᒥᒃ. ᑭᓯᐊᓂ ᑎᑭᓴᐃᔪᖅ 
ᖁᓕᑦᑕᐅᔭᖅᑖᒃᑲᓐᓂᖖᒋᖕᒑᖅᑐᓂ 
ᐊᑕᐅᓯᕐᒥᒃ ᓂᐅᕕᖅᐸᑦ, ᓯᐊᓪᓯ 
ᖁᓕᑦᑕᐅᔭᓕᐅᒃᑲᓐᓂᖃᑦᑕᖅᐳᖅ 
ᐊᔪᖅᓴᖅᑐᒧᑦ.

ᑭᓲᕙ e-commerce store?
E-commerce store ᖃᕋᓴᐅᔭᒃᑯᑦ 
ᓂᐅᕕᕐᕕᐅᕗᖅ. E-commerce store 
ᓇᖕᒥᓂᕆᔭᐅᔪᖅ ᖃᕋᓴᐅᔭᒃᑯᑦ 
ᑎᑭᓴᐃᓂᐅᓪᓗᓂ. E-commerce 
ᓂᐅᕕᕐᕖᑦ ᐃᓛᓐᓂᒃᑯᑦ ᓴᖅᑭᔮᖅᑐᒥᒃ 
ᓂᐅᕕᕐᕕᒃᑕᖃᓲᖑᙱᑦᑐᑦ. 
ᐊᑭᓕᒐᒃᓴᖃᙱᓐᓂᖅᓴᐅᓲᖑᕗᑦ 
ᓇᖕᒥᓂᓖᑦ, ᐃᒡᓗᒧᑦ ᐊᑐᖅᑐᐊᕈᑎᒥᒃ 
ᐊᑭᓕᖅᓱᐃᔭᕆᐊᖃᙱᓚᑦ, 
ᐆᒻᒪᖅᑯᑎᖓᓄᓪᓗ. 
 
 
 

ᓯᐊᓪᓯ ᓴᓇᕙᒃᐳᖅ ᖁᓕᑦᑕᐅᔭᓂᒃ ᐃᓄᖏᓐᓄᑦ 
ᓈᒻᒪᒃᑐᓂᒃ ᐊᒪᐅᑎᓂᒡᓗ ᐆᒃᑑᑎᖃᕆᓪᓗᓂ 
ᐊᔾᔨᒌᙱᑦᑐᓂᒃ. ᑕᑯᔪᓐᓇᖅᐸᑎᑦ ᓴᓇᐅᒐᖏᑦ 
ᑎᑎᕋᕐᕕᒋᔪᓐᓇᖅᐸᐃᓪᓗ ᓯᐊᓪᓯ ᖃᕋᓴᐅᔭᒃᑯᑦ 
ᑎᑎᕋᖃᑦᑕᐅᑎᕕᒃᑯᑦ ᐅᕝᕙ ᐃᑭᐊᖅᑭᕕᖓ  
www.facebook.com/SophiasOuterwear.

ᓄᒃᔅ ᓕᓐᑎᐊᓪ, ᐸᐅᓚ ᐃᑰᑕᖅ 
ᕋᒻᐳᐊᓪᑦ, ᐊᒻᒪᓗ ᐊᒪ ᑯᕈᐊᒍᕐ

ᕼᐃᓈᓂᑉ ᓴᓇᐅᒐᖏᑦ
ᕼᐃᓈᓂᑉ ᓴᓇᐅᒐᖏᑦ ᖁᕕᐊᓲᑎᖃᖅᐳᑦ 
ᐃᓄᐃᑦ ᐱᖅᑯᓯᖏᓐᓂᒃ ᐅᖃᐅᓯᖓᓂᒡᓗ 
ᓴᖅᑭᑎᓯᒪᔭᖏᑦ ᐊᓐᓄᕌᓕᐊᖕᒋᑎᒍᑦ. 

ᓴᖅᑭᑕᐅᓚᐅᖅᓯᒪᔪᖅ 2015-ᖑᑎᓪᓗᒍ ᓄᒃᔅ 
ᓕᓐᑎᐊᓪ, ᐸᐅᓚ ᐃᑰᑕᖅ ᕋᒻᐳᐊᓪᑦ, ᐊᒻᒪᓗ ᐊᒪ 
ᑯᕈᐊᒍᕐᒧᑦ, ᓇᒻᒥᓂᕆᔭᐅᔪᖅ ᐃᓄᐃᑦ ᐃᒻᒥᓂᒃ 
ᐅᐱᒋᓕᖅᐹᓪᓕᖁᓪᓗᒋᑦ ᐱᖅᑯᓯᕐᒥᓂᒡᓗ 
ᐅᐱᒍᓱᓂᕐᒧᑦ ᐊᓐᓄᕌᖏᑎᒍᑦ ᓴᖅᑭᔮᖅᑐᒥᒃ 
ᐃᓄᐃᑦ ᐅᑭᐅᖅᑕᖅᑐᒥᐅᓪᓗ ᐃᓅᓯᖏᑎᒍᑦ. 
ᐊᓐᓄᕌᖁᑎᖏᑎᒍᑦ ᓴᖅᑭᑦᑎᖃᑦᑕᖅᐳᑦ 
ᐃᓄᐃᑦ ᐃᒋᕐᕈᑎᖏᑦ ᓲᕐᓗ ᐅᓗᐃᑦ, 
ᑲᑭᕙᑦ, ᐅᓈᓪᓗ. ᖃᓂᐅᔮᖅᐸᐃᑦᑕᐅᖅ 
ᓴᖅᑭᑎᑕᐅᖃᑦᑕᕆᕗᑦ ᓴᓇᐅᒐᖏᓐᓂ, 
ᐊᒻᒪᓗ ᐅᑭᐅᖅᑕᖅᑐᒥᐅᑦ ᐆᒪᔪᑦ, ᓂᕿᖏᓪᓗ 
ᒪᒪᕆᔭᖏᑦ. 

ᓴᓇᐅᒐᖏᑦ ᑐᙵᕕᖃᖅᐳᑦ ᓄᓇᕗᒻᒥᒃ 
ᐱᐅᒃᓴᕐᓂᖏᓐᓂᒃ ᐃᓄᖏᓐᓂᒡᓗ 
ᓄᓇᖃᖅᑐᓂᒃ. ᕼᐃᓈᓂᑉ ᓴᓇᐅᒐᖏᑦ 
ᐃᑲᔪᖅᓯᖅᐸᒃᐳᑦ ᖁᕝᕙᖅᐹᓪᓕᕐᓇᖅᑐᓂᒃ 
ᓇᖕᒥᓂᖕᒋᓐᓂ ᓴᖅᑭᔮᖅᐳᖅ 
ᑕᒪᐃᓐᓂ. ᐊᓐᓄᕌᓕᐅᖅᐸᒃᐳᑦ 
ᓈᒻᒪᒃᑐᓕᓇᓱᖕᓂᖃᖅᖢᑎᒃ. ᑭᒃᑯᑐᐃᓐᓇᐃᑦ 
ᑕᐃᑲᓂ ᐊᓐᓄᕌᓕᐅᖃᑕᐅᕙᒃᑐᑦ 
ᐊᑭᓕᖅᓱᖅᑕᐅᑦᑎᐊᕐᓗᑎᒃ ᓈᒻᒪᒃᑐᒥᒃ. 
ᕼᐃᓈᓂᑉ ᓴᓇᐅᒐᖏᑦ ᖃᓪᓗᓈᖅᑕᑦ 
ᐊᓐᓄᕌᓕᐊᕆᕙᒃᑕᖏᑦ ᐊᕙᑎᒧᑦ 
ᐱᐅᔪᓐᓃᕐᓇᙱᓪᓗᑎᒃ. ᖃᓪᓗᓈᖅᑕᑦ 
ᐊᑐᖅᐸᒃᑕᖏᒃ ᐃᓚᐅᖅᓯᒪᙱᓪᓗᑎᒃ 
ᐱᐅᙱᑦᑐᓂᒃ ᐊᕙᑎᒧᑦ. 

ᐃᑲᔪᕋᓱᖃᑦᑕᕐᒥᔪᑦ ᓄᓇᓕᖕᓂ 
ᐱᕚᓪᓕᖅᑎᑦᑎᓇᓱᒃᐸᑐᓂᒃ. ᕼᐃᓈᓂᑉ 
ᓴᓇᐅᒐᖏᑦ ᐱᓕᕆᖃᑎᖃᓚᐅᖅᓯᒪᖕᒥᔪᑦ 
ᐃᓅᓯᕐᒧᑦ ᐃᓵᒃᓯᒪᒋᑦ ᐃᒻᒥᓃᖅᑕᐃᓕᒪᓂᕐᒧᑦ 
ᑲᑎᒪᔨᖏᓐᓂᒃ, ᐊᔾᔨᐅᙱᑦᑐᓂᒃ 
ᓂᐅᕕᐊᒃᓴᖃᖅᐸᒃᖢᑎᒃ ᑐᓂᓯᕙᒃᖢᑎᒡᓗ 
ᑮᓇᐅᔭᓂᒃ ᑖᒃᑯᓂᖓ ᐃᑲᔪᖅᓯᖅᖢᑎᒃ.

ᑕᑯᒋᐊᕐᓗᒍ ᐃᑭᐊᖅᑭᕕᖓᑦ www.hinaani.ca 
ᓂᐅᕕᕈᒪᒍᕕᑦ ᐊᓐᓄᕌᖁᑎᖏᓐᓂᒃ  
ᐅᕝᕙᓘᓐᓃᑦ ᑐᑭᓯᒋᐊᒃᑲᓐᓂᕈᒪᒍᕕᑦ.

ᓇᖕᒥᓂᖅᑖᕈᓐᓇᖅᐳᖓ?
ᐃᓱᒪᖃᕈᕕᑦ ᓇᖕᒥᓂᑦᑎᐊᕙᒃᓴᒥᒃ, 
ᐊᒃᓱᕈᕆᔭᖃᕈᕕᓪᓗ ᓄᑖᓂᒃ 
ᐃᓕᑦᑎᓂᕐᒥᒃ, ᓴᓇᑦᑎᐊᕈᒪᓂᖃᕈᕕᓪᓗ, 
ᓇᖕᒥᓂᖅᑖᕈᓐᓇᕋᔭᖅᐳᑎᑦ. 
ᑐᑭᓯᒋᐊᒃᑲᓐᓂᕈᒪᒍᕕᑦ ᓇᖕᒥᓂᖃᕐᓂᕐᒥᒃ, 
ᖃᐅᔨᓴᕐᓂᖃᒃᑲᓐᓂᕈᓐᓇᖅᐳᑎᑦ ᓄᓇᔅᓯᓐᓂ 
ᖃᕋᓴᐅᔭᒃᑯᓪᓘᓐᓃᑦ. ᖃᐅᔨᓴᓕᕈᕕᑦ, ᐅᑯᓂᖓ 
ᐊᐱᖅᑯᑎᓂᒃ ᐃᓱᒪᒋᔭᖃᕐᓂᐊᖅᐳᑎᑦ:

●● ᑭᓱᓂᒃ ᐅᕝᕙᓘᓐᓃᑦ ᖃᓄᖅ 
ᐱᔨᑦᑎᕋᐅᑎᓂᒃ ᑭᙴᒪᒋᔭᖃᖅᐸᑦ ᐃᓄᐃᑦ 
ᓄᓇᑦᑎᓐᓂ ᓇᖕᒥᓂᖅᑖᕆᔪᓐᓇᖅᑕᕐᓂᒃ? 

●● ᑭᓱᓂᒃ ᐱᔭᕆᐊᖃᖅᐳᖓ ᐱᒋᐊᕈᒪᒍᒪ 
ᓇᖕᒥᓂᕆᔪᒪᔭᓐᓂᒃ? 

●● ᖃᓄᖅ ᓂᐅᕐᕈᑎᒋᓂᐊᖅᐸᒃᑲ ᐅᕝᕙᓘᓪᓃᑦ 
ᐱᔨᑦᑎᕋᐅᑎᑦ?

●● ᖃᓄᖅ ᐱᔪᒥᓴᐅᑎᓂᒃ ᓴᖅᑭᑦᑎᒍᒪ 
ᐃᓄᖕᓂᑦ ᖃᐅᔨᔭᐅᓇᔭᖅᐸ 
ᓇᖕᒥᓂᖅᑖᕆᓇᓱᒃᑕᕋ?

ᐅᖃᖃᑎᒋᓗᒋᑦ ᓇᖕᒥᓂᓖᑦ ᓄᓇᔅᓯᓐᓂ 
ᖃᐅᔨᓇᓱᒡᓗᑎᑦ ᖃᓄᖅ ᐱᒋᐊᓕᕐᓂᕐᒪᖔᑕ. 
ᐱᓕᕆᑦᑎᐊᕐᓂᒃᑯᑦ ᐊᒃᓱᕈᕆᔭᖃᕐᓂᒃᑯᓪᓗ, 
ᖃᖓᑐᐃᓐᓇᖅ ᓇᖕᒥᓂᖃᓕᕈᓐᓇᕋᔭᖅᐳᑎᑦ! 

            ᐅᕐᓂᖅᐃᒡᓗᓕ
ᐃᖅᑲᓇᐃᔮᑦ  

ᒥᒃᓵᓄᑦ 

ᑕᑯᓚᐅᖅᓯᒪᕖᑦ ᐃᒡᓗᓕᐅᖅᑐᓂ 
ᐃᒡᓗᕐᔪᐊᓕᐅᖅᑐᓂᓗ ᓄᓇᓕᔅᓯᓐᓂ? 
ᐅᔾᔨᕈᓱᒃᑲᔭᖅᑐᒃᓴᐅᓐᓂᖅᐳᑎᑦ 

ᐊᔾᔨᒌᖏᓐᓂᖏᓐᓂᒃ ᓴᓇᔭᐅᕙᓪᓕᐊᓂᖏᓐᓄᑦ 
ᐊᑐᖅᑕᐅᖃᑦᑕᖅᑐᓂᑦ. 

ᓯᕗᓪᓕᖅᐹᒥᒃ ᐃᓂᒋᓂᐊᖅᑕᖓ 
ᓯᐅᖅᑭᖅᑕᐅᔭᕆᐊᖃᖦᖤᖅᐳᖅ 
ᐅᔭᕋᓛᓕᖅᓱᖅᑕᐅᓗᓂᓘᓐᓃᑦ. 

ᑭᖑᓂᖓᒍᑦ ᓴᐅᓂᒃᓴᖓ ᕿᔪᒃ ᓴᕕᕋᔭᐅᓗᓂᓘᓐᓃᑦ 
ᓇᑉᐸᖅᑕᐅᖦᖤᖅᐳᖅ. ᓯᓚᑖ ᖄᓕᖅᓱᖅᑕᐅᓪᓗᓂ 
ᕿᔪᖕᒥᒡᓘᓐᓃᑦ ᓴᕕᕋᔭᖕᒥᒡᓘᓐᓃᑦ. 

ᐊᓱᐃᓛᒃ ᐃᓗᒃᓴᖓ ᓴᓇᔭᐅᓕᕆᓪᓗᓂ. 
ᐊᕙᓗᓕᖅᓱᖅᑕᐅᓪᓗᓂ, ᐊᒥᐊᖅᑕᐅᓕᖅᖢᓂ 
ᐅᐊᔭᓕᖅᓱᑕᐅᓕᕆᓪᓗᓂᓗ 
ᓱᓪᓗᓕᓕᖅᓱᖅᑕᐅᓪᓗᓂᓗ, 
ᒪᑐᐃᖅᑕᖅᑐᓕᖅᑕᐅᓪᓗᓂ, ᐹᓕᖅᓱᖅᑕᐅᓪᓗᓂᓗ, 
ᐅᐊᔭᒨᖅᑐᒃᓴᓪᓗ ᐃᓕᔭᐅᓪᓗᑎᒃ.

ᐊᑐᓂ ᑕᒪᒃᑯᐊ ᐱᔭᒃᓴᑦ ᐃᖅᑲᓇᐃᔭᖅᑎᖃᕆᐊᓖᑦ 
ᐊᔾᔨᒌᖏᑦᑐᓂᒃ. 

MM ᐃᒡᓗᓕᐅᖅᑏᑦ ᓇᑉᐸᐃᖃᑦᑕᖅᑐᑦ ᐃᒡᓗᒃᓴᒥᒃ 
ᓯᓚᑎᖓᓗ ᓴᓇᓪᓗᓂᔾᔪᒃ.

MM ᐅᐊᔭᓕᕆᔩᑦ ᐅᐊᔭᓕᖅᓱᐃᕙᒃᖢᑎᒃ 
ᐅᐊᔭᒨᕆᐊᓕᖕᓂᒡᓗ ᐃᓕᓯᕙᒃᖢᑎᒃ. 
ᓱᓪᓗᓕᕆᔨᓄᑦ ᓱᓪᓗᓕᓕᖅᓱᖅᑕᐅᕙᒃᖢᑎᒃ 
ᖁᕐᕕᖕᓄᓪᓗ ᒥᓪᓗᐊᖅᑕᐅᕕᓕᖅᑕᐅᓗᑎᒃ.

MM ᕿᔪᓕᕆᔨᓄᑦ ᑰᖃᕐᕕᖓᑦ 
ᒪᑐᐃᖅᑕᖅᑐᓕᖅᓱᖅᑕᐅᓪᓗᓂ, 
ᐹᓕᖅᓱᕆᐊᓖᓪᓗ ᐹᓕᖅᓱᖅᑕᐅᓪᓗᑎᒃ 
ᐊᓯᖏᓗ ᕿᔪᓕᕆᐊᓖᑦ ᕿᔪᓕᖅᓱᖅᑕᐅᓪᓗᑎᒃ.

MM ᐱᔨᑦᑎᕋᖅᑏᑦ ᕿᒥᕐᕈᐊᓲᖕᒍᕗᑦ 
ᐃᒡᓗᓕᐅᖅᑕᐅᔪᓂᑦ ᓴᓇᑦᑎᐊᕋᓗᐊᕐᒪᖕᒑᑕ, 
ᐊᑦᑕᕐᓇᖕᒋᒃᑲᓗᐊᕐᒪᖕᒑᑕ, ᐊᒻᒪᓗ 
ᐱᔭᕇᕐᕕᒃᓴᖕᒐᓄᑦ ᓈᒻᒪᓈᕋᓗᐊᕐᒪᖕᒑᑕ.

ᐊᑏ ᑐᑭᓯᒋᐊᒃᑲᓐᓂᓚᐅᖅᑕ ᐅᑯᓂᖓ 
ᐃᖅᑲᓇᐃᔮᒃᓴᓂᒃ! 

ᕿᔪᓕᕆᔨ
ᑭᒃᑯᑐᐃᓐᓇᐃᑦ ᑕᐅᑐᖖᒍᐊᖅᐸᑕ 
ᐃᒡᓗᓕᐅᖅᑐᓂᒃ, ᐃᓱᒪᖅᑳᖃᑦᑕᖅᑐᒃᓴᐅᔪᑦ 
ᕿᔪᓕᕆᓂᕐᒥᒃ. ᕿᔪᓕᕆᔩᑦ ᒪᓕᖃᑦᑕᖅᑐᑦ 
ᑎᑎᕋᐅᔭᖅᓯᒪᔪᓂ ᐃᒡᓗᓕᐅᕐᓂᐊᖅᑕᓂ 
ᐃᓕᓐᓂᐊᕐᕕᓕᐅᕐᓂᐊᖅᑎᓪᓗᒋᓪᓘᓐᓃᑦ. ᕿᔪᖕᓂᑦ 
ᐃᒡᓗᒃᓴᓂᑦ ᐊᑐᓲᑦ. ᕿᔪᓕᕆᔩᑦ ᐆᑦᑐᓲᑦ, ᑭᓪᓗᓲᑦ, 
ᓈᒻᒪᑦᑎᕆᑦᑎᐊᓲᑦ ᓴᓇᔭᒥᓂᒃ. 

ᕿᔪᓕᕆᔩᑦ ᐊᔪᖏᑦᑕᕆᐊᖃᖅᑐᑦ ᓴᓇᓕᒪᓗᑎᒡᓗ. 
ᕿᔪᓕᕆᔩᑦ ᐅᖃᓪᓚᖃᑎᖃᕈᓐᓇᑦᑎᐊᕆᐊᓖᑦ 
ᐃᖅᑲᓇᐃᔭᕐᕕᒋᔭᖕᒋᓐᓄᑦ 
ᐃᖅᑲᓇᐃᔭᖃᑎᖕᒋᓐᓂᒡᓗ. ᕿᔪᓕᕆᔩᑦ 
ᓈᓴᐅᓯᕆᖃᑦᑕᖅᑐᑦ ᐃᖅᑲᓇᐃᔭᖅᑐᑎᑦ ᓴᓇᔭᒥᓂᒃ 
ᐆᒃᑐᕆᐊᖃᖃᑦᑕᕐᒪᑕ.

 

ᐃᖅᑲᓇᔭᖅᓯᓐᓈᕐᓗᓂ 
ᐃᓕᓐᓂᐊᖅᐸᓪᓕᐊᓂᖅ
ᕿᔪᓕᕆᓂᕐᒥᒃ, ᐊᒥᓱᑦ ᐃᓄᐃᑦ 
ᐃᖅᑲᓇᐃᔭᖃᑦᑕᖅᐳᑦ ᐃᓕᓐᓂᐊᖅᓯᓐᓈᖅᑐᑎᑦ. 
ᐃᖅᑲᓇᐃᔭᖅᓯᓐᓈᕐᓗᓂ ᐃᓕᓐᓂᐊᕐᓂᖅ 
ᐃᓕᓐᓂᐊᖅᐸᓪᓕᐊᔪᓐᓇᕐᓂᑦᑎᐊᕙᐅᕗᖅ. 
ᐃᖅᑲᓇᐃᔭᖅᓯᓐᓈᖅᖢᑎᒃ ᐃᓕᓐᓂᐊᖅᑐᑦ 
ᐃᓕᓐᓂᐊᓚᑦᑖᕈᓐᓇᕐᒥᔫᒐᓗᐊᑦ ᑭᓯᐊᓂ 
ᐃᖅᑲᓇᐃᔭᖅᑎᓪᓚᑖᒥᑦ ᐃᓕᑦᑎᔪᓐᓇᕆᕗᑦ.

ᐅᐊᔭᓕᕆᔩᑦ
ᑕᐃᒪᙵᓕᒫᖅ ᐃᑯᒻᒪᖅᑯᑎᓂᒃ 
ᐃᑭᑦᑎᔭᕌᖓᑦᑕ, ᑕᕐᕆᔭᕈᑦᑕ, 
ᐱᖖᒍᐊᕈᑎᒃᑯᑦᑕ, ᓂᕿᓕᐅᕈᑦᑕᓘᓐᓃᑦ, 
ᐊᑐᖃᑦᑕᖅᑐᒍᑦ ᐆᒻᒪᖅᑯᑎᒥᒃ. ᐅᐊᔭᓕᕆᔩᑦ 
ᐅᐊᔭᓕᖅᓱᐃᖃᑦᑕᖅᑐᑦ ᐃᒡᓗᒃᓴᓂᒃ ᐆᒻᒪᖅᑯᑎᒥᒃ 
ᐊᑐᕈᓐᓇᖁᓪᓗᑕ. 

ᐅᐊᔭᓕᕆᔩᑦ ᐊᑐᖃᑦᑕᖅᑐᑦ ᐅᐊᔭᐃᑦ 
ᓇᒧᙵᖓᖕᒪᖔᑕ ᓇᓗᓇᐃᕆᓯᒪᔪᓂᒃ 
ᑎᑎᕋᐅᔭᖅᓯᒪᔪᓂᒃ ᓴᓇᔭᐅᔪᒧᑦ 
ᐊᔪᕆᖅᓱᐃᓯᒪᔪᓂᒃ ᐅᐊᔭᒨᕈᓐᓇᑦᑎᐊᖁᓪᓗᒋᑦ 
ᐊᑦᑕᕐᓇᕐᓂᖃᖏᓪᓗᓂ ᓴᓇᔭᐅᔪᖅ. 
ᑭᓱᑐᐃᓐᓇᖅ ᐊᔪᕐᓂᖅᐸᑦ, ᐅᐊᔭᓕᕆᔩᑦ 
ᖃᐅᔨᓇᓱᒍᓐᓇᕆᐊᖃᕐᒪᑕ ᐊᓯᖏᓐᓂᒃ.

ᓱᓪᓗᓕᕆᔩᑦ
ᓱᓪᓗᓕᕆᔩᑦ ᐃᒥᕐᒥᒃ 
ᑯᕕᔪᓐᓇᖅᓯᑎᑦᑎᖃᑦᑕᖅᑐᑦ ᐃᒡᓗᓂ 
ᐃᖅᑲᓇᐃᔭᕐᕕᖕᓂᒡᓗ. ᐋᖅᑭᒃᓯᓪᓗᑎᒃ, 
ᑲᒪᒋᔭᕆᕙᒃᖢᓂᔾᔪᒡᓗ ᓱᕋᒃᐸᑕᓗ 
ᐋᖅᑭᒃᓯᔪᓐᓇᖅᖢᑎᒃ ᐊᑐᕐᓗᑎᒃ ᓱᓪᓗᓖᑦ 
ᓇᒧᙵᖓᖕᒪᖔᑕ ᓇᓗᓇᐃᕆᓯᒪᔪᓂᒃ. 
ᓱᓪᓗᓕᕆᔩᑦ ᐱᓇᐃᓗᑕᖃᓕᕌᒐᑕ, 
ᖃᐅᔨᓇᓱᒋᐊᖃᖃᑦᑕᖅᑐ 
ᖃᓄᖅ ᐋᖅᑭᒃᓯᔪᓐᓇᕐᒪᖔᑕ. 
ᓲᕐᓗ, ᕿᕐᓛᖅᑐᖃᓕᕐᓂᖅᐸᑦ, 
ᖃᐅᔨᓇᓱᒋᐊᖃᓕᖃᑦᑕᕐᒪᑕ ᖃᓄᐃᒻᒪᑦ 
ᕿᕐᓛᕐᒪᖔᑦ, ᖃᓄᕐᓗ ᐋᖅᑭᒍᓐᓇᕐᒪᖔᑦ, 
ᑯᑐᒃᑐᒧᓪᓗ ᓱᕈᖅᑐᖃᖏᒃᑲᓗᐊᕐᒪᖔᑦ.

ᓯᓛᓐᓄᒃᐳᑦ
ᑭᓇᑐᐃᓐᓇᖅ ᐄᖅᑲᓇᐃᔭᕐᓂᑰᓐᓂᖅᐸᑦ 
ᐃᒡᓗᓕᐅᖅᑐᓄᑦ ᓄᓇᕘᒥ ᖃᐅᔨᒪᕗᖅ 
ᖁᐊᖑᐃᓐᓇᖅᑐᒥᒃ ᓄᓇᐅᑉ ᐃᓗᐊᓂ 
ᐊᒻᒪᓗ ᓯᓚᑦᑕ ᐊᔾᔨᐅᖏᓐᓂᖓᓂᒃ 
ᐊᒃᑐᐃᔪᓐᓇᕐᓂᖓᓂᒡᓗ ᐱᔭᕇᕐᕕᒋᔭᐅᔭᕆᐊᓕᖕᒥᒃ.

ᐃᓱᒪᒃᓴᖅᓯᐅᕐᓂᖃᑦᑎᐊᕆᐊᖃᓪᓚᕆᒃᐸᒃᐳᑦ 
ᓴᓇᔭᐅᔪᖅ ᐱᔭᕇᖅᑕᐅᕕᒋᒋᐊᓕᖕᒥᒍᑦ 
ᐱᔭᕇᕈᓐᓇᖁᓪᓗᒍ. ᐃᒡᓗᒃᓴᓪᓗ ᐃᓚᒃᓴᖏᓗ 
ᑎᑭᑦᑕᕆᐊᖃᖃᑦᑕᕐᒪᑕ ᓈᒻᒪᓈᕐᓗᑎᒃ 
ᐅᒥᐊᕐᔪᐊᒃᑯᑦ. ᑐᑭᖃᖅᑐᖅ ᐃᓚᔅᓴᓕᒫᖕᒋᑦ 
ᑎᑭᓵᖑᔭᕆᐊᓖᑦ, ᐃᓂᒃᓴᖃᑦᑎᐊᕆᐊᓖᑦ 
ᐅᒥᐊᕐᔪᐊᒃᑯᑦ, ᓄᓇᕘᒧᓪᓗ 
ᑎᑭᐅᑎᓯᒪᔭᕆᐊᖃᖅᖢᑎᒃ ᓴᓇᔭᐅᕕᒃᓴᒥᑕ 
ᑐᖔᒍᑦ. ᑎᑭᓐᓇᓵᓗᐊᕐᓂᖅᐸᑕ ᐃᒡᓗᒃᓴᓕᐊᒃᓴᑦ 
ᐱᒋᐊᖅᑕᐅᔭᕆᐊᖃᕋᔭᖅᑐᑦ ᐊᐅᔭᖓᓂ.

ᐊᒥᓱᑦ ᓴᓇᔭᐅᔭᕆᐊᓖᑦ 
ᐱᒋᐊᖅᑕᐅᔭᕆᐊᖃᖅᐸᒃᐳᑦ ᐊᐅᔭᒃᑯᑦ 
ᓄᓇ ᐊᐅᒪᔭᕆᐊᖃᖅᐸᖕᒪᑦ 
ᓴᓇᔭᐅᓂᐊᖅᑑᑉ ᐃᑯᕐᕋᒃᓴᖓ 
ᑲᑉᐳᑎᔭᐅᔭᕆᐊᖃᕐᓂᖓᓄᑦ. ᐊᑖᓃᑦᑐᑦ 
ᕿᔪᑯᑖᑦ ᑐᙵᕕᖏᑦ ᐋᖅᑭᒃᓯᒪᓕᕌᖓᑕ, ᐃᒡᓗ 
ᓴᓇᔭᐅᒋᐊᕈᓐᓇᖅᓯᕙᒃᐳᖅ.

ᐃᖅᑲᓇᐃᔭᖅᑏᑦ ᐃᓕᓐᓂᐊᖅᓯᒪᓂᓖᑦ 
ᐊᔾᔨᒌᖏᑦᑐᓂᒃ ᐱᓕᕆᖃᑎᒌᒍᓐᓇᕆᐊᖃᖅᐸᒃᐳᑦ 
ᐱᔭᕇᕐᕕᒋᔭᕆᐊᓕᖕᒥᒍᑦ ᓈᒻᒪᓈᕆᔪᓐᓇᖁᓪᓗᒋᑦ. 
ᐱᒻᒪᕆᐅᕗᖅ ᐱᓕᕆᖃᑎᒌᒍᓐᓇᕐᓂᖅ 
ᐊᑐᕆᐊᓕᖕᒥᒡᓗ ᒪᓕᒍᓐᓇᕐᓂᖅ ᓴᓇᔭᐅᔫᑉ 
ᓯᓚᑎᖓ ᐱᔭᕇᕈᓐᓇᖁᓪᓗᒍ ᓯᓚ 
ᓂᒡᓚᓗᐊᓚᐅᖕᒋᓐᓂᖕᒐᓂ. ᒪᓕᒃᑕᐅᓂᐊᖅᑐᕐᓗ 
ᐱᓕᕆᖃᑎᒌᑦᑎᐊᕈᓐᓇᕐᓂᕐᓗ, ᓴᓇᔭᐅᔫᑉ 
ᐃᓗᐊ ᐱᒋᐊᖅᑕᐅᑲᐅᖅᑐᕈᓐᓇᖅᐳᖅ 
ᐅᑭᐅᖑᓕᕋᓗᐊᖅᑎᓪᓗᒍ. 

ᐱᔨᑦᑎᖃᖅᑏᑦ 
ᐱᔨᑦᑎᕋᖅᑏᑦ ᑲᒪᖃᑦᑕᖅᑐᖅ ᓴᓇᔭᐅᕙᓕᐊᔪᑦ 
ᐊᐅᓚᓂᕆᔭᖏᓐᓂᒃ ᖃᐅᑕᒫᑦ. 
ᐱᔨᑦᑎᕋᖅᑏᑦ ᑲᒪᔭᕆᐊᖃᖃᑦᑕᖅᑐᑦ 
ᐃᖅᑲᓇᐃᔭᕐᓂᐊᑐᓂᒃ ᕿᔪᓕᕆᔨᓂᒃ, 
ᐅᐊᔭᓕᕆᔨᓂᒃ, ᓱᓪᓗᓕᕆᔨᐅᓂᐊᖅᑐᓂᓗ 
ᓴᓇᓂᐊᖅᑕᒥᓄᑦ. ᐅᖃᖃᑎᖃᓲᖕᒍᕗᑦ 
ᐸᕐᓇᒃᑕᐅᓯᒪᔪᓂᑦ ᐃᖅᑲᐃᓇᐃᔭᖅᑎᓄᑦ 
ᐃᖅᑲᓇᐃᔭᑦᑎᐊᕈᓐᓇᕐᓂᐊᕐᒪᑕ 
ᐊᑦᑕᕐᓇᖕᒋᑦᑐᒥᒃ, ᒪᓕᑦᑎᐊᕐᓗᑎᒃ ᐊᒻᒪᓗ 
ᑮᓇᐅᔭᑦ ᐊᑐᖅᑐᒃᓴᑦ. 

ᐱᔾᔨᑦᑎᕋᖅᑏᑦ ᐅᖃᓕᒫᖅᓯᒪᖃᑦᑕᕆᐊᖃᕆᕗᑦ 
ᓴᓇᔭᐅᓂᐊᖅᑑᑉ ᐊᑐᐊᒐᖏᓐᓂᒃ 
ᐱᔪᓐᓇᐅᑎᖏᓐᓂᒡᓗ. ᐱᔭᕇᖅᐸᑕ, 
ᓴᓗᒻᒪᖅᓴᐃᓂᐊᖅᑐᓂᑦ ᓇᓂᓯᒋᐊᖃᕐᒥᔪᑦ ᐃᒡᓗ 
ᐱᔭᕇᖅᑕᐅᑉᐸᑦ. 

ᐊᒥᓱᐊᓘᕗᑦ ᐃᖅᑲᓇᐃᔮᒃᓴᑦ ᐃᒡᓗᓕᐅᕐᓂᕐᒧᑦ 
ᓄᓇᕘᒥ! ᐱᔪᒃᓯᕐᓂᕈᕕᑦ, ᐃᓚᖕᓂᒃ 
ᐅᖃᖃᑎᖃᕈᓐᓇᖅᑐᑎᑦ, ᐃᓕᓴᐃᔨᖕᓂᒡᓘᓐᓃᑦ 
ᐅᕝᕙᓘᓐᓃᑦ ᖃᐅᔨᒪᔭᕐᓂᒃ ᐃᒡᓗᓕᐅᖅᑎᒥᒃ. 

ᑮᓇᐅᔭᑦ ᐊᑐᖅᑐᒃᓴᑦ ᑮᓇᐅᔭᑦ 
ᐊᑐᖅᑕᐅᓂᐊᖅᑐᑦ ᓴᓇᓂᐊᖅᑕᒥᖕᓄᑦ. 
ᐱᔨᑦᑎᕋᖅᑏᑦ ᐊᑐᓚᑦᑎᓲᖕᒍᕗᑦ ᐊᑭᖕᒋᓐᓂᑦ 
ᐊᒻᒪᓗ ᐊᑐᓗᐊᓕᖕᒋᒃᑲᓗᐊᕐᒪᖕᒑᑕ 
ᑮᓇᐅᔭᓂᑦ ᐊᑐᒐᒃᓴᖕᒋᓐᓂᑦ. 

ᑭᒻ ᓯᒥᑦ ᐃᓱᒪᓚᐅᖅᓯᒪᙱᑦᑐᖅ ᐊᐅᔭᒃᑯᑦ ᐃᖅᑲᓇᐃᔮᕆᓚᐅᑲᖕᓂᐊᖅᑕᒥᓂ 
ᐃᖅᑲᓇᐃᔮᕆᓕᕋᔭᕆᐊᖕᒐ ᖁᕕᐊᒋᓗᓂᐅᒃ. ᐊᐅᔭᒃᑯᑦ 
ᐃᖅᑲᓇᐃᔭᓚᐅᖅᑐᖅ ᐊᑖᑕᒥᓄᑦ, ᐅᐊᔭᓕᕆᔨᐅᔪᖅ ᐃᖃᓗᖕᓂ. ᑕᐃᔅᓱᒪᓂ 

ᑭᒻ ᖃᐅᔨᓕᓚᐅᖅᐳᖅ ᖁᕕᐊᒋᔭᒥᓂᒃ. 

ᐃᓅᓚᐅᖅᓯᒪᓪᓗᓂ ᐱᕈᖅᓴᖅᓯᒪᓪᓗᓂᓗ ᐃᖃᓗᖕᓂ, ᑭᒻ 
ᐊᐅᓪᓚᖅᓯᒪᒐᔪᓚᐅᖅᑐᖅ ᐊᖑᓇᓱᒋᐊᖅᐸᒃᖢᓂ. ᐃᓕᓐᓂᐊᕌᓂᖕᒪᑦ 
ᐊᖓᔪᖅᑳᖏᓄ ᓯᓚᑦᑐᖅᓴᕐᕕᖕᒧᑦ ᐃᓕᓐᓂᐊᕆᐊᖁᔭᐅᓚᐅᖅᑐᖅ. ᑭᓯᐊᓂ 
ᐋᑐᕚᒥ ᐃᓕᓐᓂᐊᓚᐅᖅᑐᓂ ᐊᕐᕌᒍᓄ ᐱᖕᒐᓱᓄᑦ ᖃᐅᔨᒪᓕᓚᐅᖅᐳᖅ ᑕᒪᓐᓇ 
ᐃᒻᒥᓅᖓᖏᓐᓂᖓᓂᒃ. ᐊᒡᒐᒥᓄᑦ ᓴᓇᖃᑦᑕᕈᒪᓪᓗᓂ ᐊᑲᐃᓪᓕᐅᕈᑎᓂᒡᓗ 
ᐋᖅᑭᒃᓯᖃᑦᑕᕈᒪᓪᓗᓂ. 

ᐅᐊᔭᓕᕆᔨ
ᐃᖅᑲᓇᐃᔭᖅᓯᓐᓈᖅ 

ᐃᓕᓐᓂᐊᕐᓂᕐᒥᒃ ᑕᑯᓇᓐᓂᖅ

ᐊᐅᔭᒃᑯᑦ ᐃᖅᑲᓇᐃᔭᓚᐅᖅᖢᓂ 
ᐊᑖᑕᓂ ᐅᐊᔭᓕᕆᔾᔪᑎᖏᑦ ᐊᑐᖅᖢᒋᑦ, 
ᐆᒃᑐᕋᓱᒍᒪᓕᓚᐅᖅᐳᖅ ᐃᖅᑲᓇᐃᔭᖅᓯᓐᓈᖅ 
ᐃᓕᓐᓂᐊᕐᓂᖅ ᐅᐊᔭᓕᕆᔨᙳᕈᒪᓪᓗᓂ. 

ᑭᒻ ᐃᓕᓐᓂᐊᕆᐊᓚᐅᖅᑐᖅ ᐋᓪᐴᑕ 
ᐃᓕᓐᓂᐊᕐᕕᖓᓐᓂ ᖃᕋᓴᐅᔭᓕᕆᔾᔪᑎᓕᕆᓂᕐᒧᑦ 
ᐃᑦᒥᓐᑕᓐᒥ ᐊᒻᒪᓗ ᓄᓇᕗᑦ ᓯᓚᑦᑐᖅᓴᕐᕕᖕᒥ 
ᑲᖏᖅᖠᓂᕐᒥ. ᐃᓕᓐᓂᐊᓚᐅᖅᑐᖅ ᐅᐊᔭᓕᕆᔨᑦ 
ᐱᓕᕆᐊᕆᔭᕆᐊᖃᖅᐸᒃᑕᖏᓐᓂᒃ, ᓲᕐᓗ: 

ᖃᓄᖅ  
ᐅᐊᔭᓅᖅᑐᑦ 
ᐊᑐᖅᑕᐅᕙᖕᒪᖔᑕ

ᐆᑎᖅᑕᐅᑎᓕᐅᕐᓂᕐᒥᒃ

ᐃᒡᓗᒃᓴᒥᒃ 
ᐅᖃᓕᒫᕈᓐᓇᕐᓂᖅ 

ᓴᓇᔪᓐᓇᕐᓂᖅ 
ᐊᔾᔨᒌᙱᑦᑐᓂᒃ 
ᐅᐊᔭᒨᖅᑐᓂᒃ

ᐃᓕᓐᓂᐊᖅᓯᒪᔭᕆᐊᓕᒃ 
ᐃᖅᑲᓇᐃᔮᖕᒍᕗᖅ 
ᐃᓕᓐᓂᐊᖅᓯᒪᑦᑎᐊᕐᓗᓂ 
ᐱᓕᒻᒪᒃᓴᖅᓯᒪᑦᑎᐊᕐᓗᓂᓗ. 
ᐃᓕᓐᓂᐊᖅᓯᒪᔭᕆᐊᓕᒃ ᐃᖅᑲᓇᐃᔮᑦ 
ᐊᒡᒐᓄᑦ ᐱᓕᕆᒐᔪᓐᓇᖅᐳᑦ 
ᑎᒥᒧᓪᓗ ᐊᒃᓱᕈᕐᓇᕈᓐᓇᖅᖢᑎᒃ. 
ᐅᐊᔭᓕᕆᔨ, ᕿᔪᓕᕆᔨ, ᓂᕿᓕᐅᖅᑎ, 
ᐊᔾᔨᓕᐅᕆᔨ, ᑎᑎᕋᐅᔭᖅᑎ 
ᐃᖅᑲᓇᐃᔮᖑᕗᑦ ᐃᖅᑲᓇᐃᔮᖕᒍᕗᑦ 
ᐃᓕᓐᓂᐊᑦᑎᐊᖅᓯᒪᔭᕆᐊᖃᖅᑐᓂ. 

ᐃᖅᑲᓇᐃᔭᖅᓯᓐᓈᖅ 
ᐃᓕᓐᓂᐊᕐᓂᖅ ᐃᓕᓐᓂᐅᕗᖅ 
ᐃᓕᓐᓂᐊᖅᓯᒪᔭᕆᐊᓕᓐᓂᑦ 
ᐃᖅᑲᓇᐃᔭᖃᑎᖃᕐᓗᓂ 
ᐃᖅᑲᓇᐃᔭᓕᒪᔪᒥᒃ. 
ᐃᖅᑲᓇᐃᔭᖅᓯᓐᓈᑦ 
ᐃᓕᓐᓂᐊᓯᒋᐊᙱᓐᓂᕐᒥᓂ 
ᓯᓚᑦᑐᖅᓴᕐᕕᖕᒥ 
ᐃᓕᓐᓂᐊᖅᑳᕆᐊᖃᖅᐸᒃᑐᑦ 
ᐃᖅᑲᓇᐃᔭᓯᒋᐊᙱᓐᓂᕐᒥᓂ. 

ᑭᒻ ᑲᓇᑕᓕᒫᒥ ᐃᓕᓴᕆᔭᐅᓯᒪᓪᓗᓂ ᐅᐊᔭᓕᕆᔨᐅᔪᖅ. 
ᑲᓇᑕᓕᒫᒧᑦ ᐃᓕᓴᕆᔭᐅᔾᔪᑎᑖᕈᑎᒥᒃ ᐊᓂᒍᐃᓯᒪᔪᖅ, 
ᓇᓂᑐᐃᓐᓇᑦᑎᐊᖅ ᑲᓇᑕᒥ ᐅᐊᔭᓕᕆᔨᐅᔪᓐᓇᖅᑐᖅ. ᐊᒥᓱᑦ 
ᐃᖅᑲᓇᐃᔮᑦ ᑲᓇᑕᓕᒫᒥ ᐃᓕᓴᕆᔭᐅᔾᔪᑎᑖᕈᑎᖃᖅᑐᑦ, ᓲᕐᓗ 
ᓂᕿᓕᐅᖅᑎᐅᓂᕐᒧᑦ, ᓱᓪᓗᓕᕆᔨᐅᓂᕐᒧᑦ, ᐃᒡᓗᐃᑦ ᖄᖏᓐᓂ 
ᓴᓇᔨᐅᓂᕐᒧᑦ, ᓄᔭᓕᕆᔨᐅᓂᕐᒧᓪᓗ.

ᐃᓕᓐᓂᐊᙱᑲᐃᓐᓇᕌᖓᒥ 
ᑭᒻ ᐃᖅᑲᓇᐃᔭᖅᓯᓐᓈᑦ 
ᐃᓕᓐᓂᐊᖅᐸᓚᐅᖅᑐᖅ ᐅᐊᔭᓕᕆᔨᒥᑦ. 
ᐅᐊᔭᓕᕆᔨᐅᔪᓐᓇᐅᑎᑖᕐᓂᐊᕐᓗᓂ 
ᑭᒻ ᐃᖅᑲᓇᐃᔭᖅᓯᓐᓈᕐᓗᓂ 
ᐃᓕᓐᓂᐊᕆᐊᖃᓚᐅᖅᑐᖅ 9,000 
ᐃᑲᕐᕋᓂᒃ ᐱᔪᓐᓇᐅᑎᑖᕐᓂᐊᕐᓗᓂ 
ᐱᔭᕇᖅᓯᓗᓂᓗ ᖃᐅᔨᓴᖅᑕᐅᔾᔪᑎᖕᒋᓐᓂᒃ. 
ᓄᓇᕗᒻᒥ ᐃᓕᓐᓂᐊᕆᐊᕋᓱᑦᑎᓪᓗᑎᑦ 
ᐃᖅᑲᓇᐃᔭᖅᓯᓐᓈᖅ ᐃᓕᓐᓂᐊᕐᓂᕐᒥᒃ 
ᖃᐅᔨᓴᖅᑕᐅᖅᑳᕆᐊᖃᖅᑐᑎᑦ. 

ᑭᒻ ᐃᓕᓐᓂᐊᕌᓂᒃᑲᒥ 
ᐃᓕᓴᕆᔭᐅᔾᔪᑎᑖᖅᖢᓂ, ᐊᑖᑕᒌᒃ 
ᐊᔾᔨᓕᐅᖅᑕᐅᓚᐅᖅᑑᒃ. ᐊᑐᓂ ᑎᒍᒥᐊᖅᖢᑎᒃ 
ᐅᐊᔭᓕᕆᔨᐅᓂᕐᒧᑦ ᐃᓕᓴᕆᔭᐅᔾᔪᑎᒥᖕᓂᒃ. 

ᑭᒻ ᐅᐊᔭᓕᕆᔨᐅᓂᕐᒥᒃ ᖁᕕᐊᒋᔭᓕᒃ. 
“ᐅᐊᔭᓕᕆᔨᐅᓪᓗᓂ ᐃᓄᖕᓄᑦ 
ᑕᑎᒋᔭᐅᓐᓇᖅᑐᒻᒪᕆᒃ,” ᐅᖃᓚᐅᖅᐳᖅ. 
“ᐱᓕᕆᐊᖃᕆᐊᖃᖅᐸᒃᖢᓂ ᐅᒫᒡᒋᖅᑕᖅᑐᓂᒃ 
ᖄᔭᑦᑐᓂᒡᓗ. ᐅᔾᔨᑦᑎᐊᕆᐊᖃᕐᓇᖅᑐᒻᒪᕆᒃ.” 

ᖁᕕᐊᓇᕐᓂᖅᐹᖑᓂᕋᖅᑕᖓ 
ᐊᑲᐃᓪᓕᐅᕈᑕᐅᔪᓂᒃ ᐋᖅᑭᒃᓯᓇᓱᖕᓂᖅ. 
ᐅᑎᒧᑦ ᕿᒥᕐᕈᕙᓪᓕᐊᕙᒃᑐᖅ 
ᐊᑲᐃᓪᓕᐅᕈᑕᐅᔪᒥᒃ ᖃᐅᔨᓇᓱᐊᖅᖢᓂ 
ᐱᓕᒻᒪᒃᓴᐃᓐᓇᐅᔭᖅᖢᓂᓗ ᐃᖅᑲᓇᐃᔮᒥᓂ 
ᐋᖅᑭᒃᓯᑲᐅᖅᑐᖃᑦᑕᕈᓐᓇᕐᓂᐊᕋᒥ. 

ᑭᒻ ᐅᖃᖅᑐᖅ ᒪᒃᑯᒃᑐᓄᑦ 
ᐃᖅᑲᓇᐃᔮᑦᑎᐊᕙᐅᓂᖓᓂᒃ ᐊᒡᒐᓄᑦ 
ᓴᓇᓗᓂ ᐃᓕᓐᓂᐊᕐᓇᕐᓂᖓᓂᒃ. ᓄᓇᕗᒻᒥ, 
ᐊᒥᓱᑦ ᐃᖅᑲᓇᐃᔮᓖᑦ ᑎᑭᑉᐸᒃᑐᑦ 
ᐃᖅᑲᓇᐃᔭᕆᐊᖅᑐᑎᒃ ᐊᓯᖏᓐᓂᑦ ᑲᓇᑕᐅᑉ 
ᓄᓇᖏᓐᓂᙶᖅᖢᑎᒃ. ᑭᒻ ᐅᖃᖅᑐᖅ 
ᒪᒃᑯᒃᑐᑦ ᓄᓇᕗᒻᒥᐅᑦ ᐃᓕᓐᓂᐊᖅᐸᒃᐸᑕ 
ᐃᖅᑲᓇᐃᔮᕆᓪᓚᕆᓕᕈᓐᓇᖅᑕᖏᑦ 
ᓴᓇᒡᕖᑦ ᐊᓯᑦᑎᓐᓂᙶᖅᑐᓂᒃ 
ᑎᑭᑎᑦᑎᖃᑦᑕᕆᐊᖃᕈᓐᓃᕐᓂᐊᕐᒪᑕ 
ᐃᖅᑲᓇᐃᔭᑲᐃᓐᓇᕆᐊᖅᑐᑐᐃᓐᓇᖅᑐᓂᒃ. 

ᒪᒃᑯᒃᑐᑦ ᐃᓕᓐᓂᐊᒃᑲᓐᓂᕈᓐᓇᖅᑐᑦ 
ᐃᖅᑲᓇᐃᔮᕆᔭᐅᕙᒃᑐᓂᒃ 
ᐃᓕᓐᓂᐊᕐᕕᖕᒥ ᐃᖅᑲᓇᐃᔭᕐᓂᕐᒧᑦ 
ᑲᑎᒪᔨᒃᑯᑎᒍᑦ. ᑲᑎᖃᑦᑕᖅᖢᑎᒃ ᒪᒃᑯᒃᑐᑦ 
ᐆᒃᑐᕈᓐᓇᖃᑦᑕᖅᑐᑦ ᐊᔾᔨᒌᙱᑦᑐᓂᒃ 
ᐃᖅᑲᓇᐃᔮᓂᒃ. ᐃᓕᓐᓂᐊᕈᓐᓇᕆᓪᓗᑎᒃᑕᐅᖅ 
ᑲᓇᑕᓕᒫᒥ ᐊᔪᖕᒋᓐᓂᑭᓴᐅᑎᔪᓄᑦ! 

ᐃᖅᑲᓇᐃᔮᖃᖅᖢᓂ ᑭᒻ ᐅᖃᓚᐅᖅᐳᖅ ᓄᓇᕗᑦ 
ᐱᕙᓪᓕᐊᑎᓪᓗᒍ ᐃᑲᔪᕈᓐᓇᕐᓂᕐᒥᓂᒃ. 

"ᖁᕕᐊᒋᑦᑎᐊᖅᑕᕋ ᑕᒫᓂ," ᑭᒻ 
ᐅᖃᖅᐳᖅ. "ᐱᔪᓐᓇᑦᑎᐊᓕᕐᓗᓂ 
ᒪᑭᒪᑦᑎᐊᕈᓐᓇᖁᒐᓗᐊᖅᐸᕋ. ᑕᑯᔭᕌᖕᒐᒪ, 
ᑕᑯᖃᑦᑕᖅᐳᖓ ᐃᒡᓗᐊᓗᖕᓂᒃ 
ᐱᓕᕆᐊᕆᒡᕕᒋᓯᒪᔭᓐᓂᒃ. ᓄᓇᕗᒻᒥ 
ᓴᓇᕙᓪᓕᐊᖃᑕᐅᒻᒪᕆᒃᐳᖓ. ᐅᐊᑲᓪᓚᕈᓗᒃ 
ᐃᒃᐱᒋᓪᓗᒍ." 

ᐃᓕᓐᓂᐊᒃᑲᓐᓂᕈᒪᒍᕕᑦ 
ᐃᖅᑲᓇᐃᔭᕐᓂᐅᑉ ᒥᒃᓵᓄᑦ, 
ᖃᐅᔨᒋᐊᕐᓗᒍ www.skillscanada.
ca. ᐃᓕᓐᓂᐊᒃᑲᓐᓂᕈᒪᒍᕕᑦ 
ᓄᓇᔅᓯᓐᓂ ᐃᓕᓐᓂᐊᕐᕕᖕᒥ 
ᐃᖅᑲᓇᐃᔮᖃᕐᓂᒧᑦ ᑲᑎᒪᕙᒃᑐᓂᒃ, 
ᖃᐅᔨᒋᐊᕐᓗᒍ  
www.skillsnunavut.
ca. ᐃᓕᓐᓂᐊᕐᕕᒃᓯᓐᓂ 
ᑲᑎᒪᔨᑕᖃᙱᑉᐸᑦ, 
ᐃᓕᓴᐃᔨᒥᒃ ᐊᐱᕆᓗᑎᑦ 
ᐱᒋᐊᖅᑎᑦᑎᔪᓐᓇᖅᑐᓯ. 

ᑭᒻ ᐅᖃᓚᐅᖅᐳᖅ ᑕᑯᒃᑲᓐᓂᕈᒪᓂᕋᖅᖢᓂ 
ᓴᓇᔨᐅᓂᕐᒥᒃ ᐃᓕᓐᓂᐊᖅᓯᒪᓗᓂ ᐃᖅᑲᓇᐃᔮᖃᖅᑐᓂᒃ 
ᐊᕐᓇᕐᓂᑦ. 2019-ᒥ ᑎᓴᒪᐃᓐᓇᑯᓗᐃᑦ ᐊᕐᓇᐃᑦ 
ᐃᖅᑲᓇᐃᔮᖃᕈᓐᓇᖅᑐᑦ ᓄᓇᕗᒻᒥ. 

"ᐃᑲᔫᑎᖃᕈᓐᓇᖅᑰᔨᕙᒃᐳᖓ ᓴᓇᕐᕈᑎᒃᑲ 
ᐊᑐᖅᖢᒋᑦ ᐃᖅᑲᓇᐃᔮᖃᖅᖢᖓ 
ᐊᕐᓇᖅᓯᐅᑎᐅᔪᒥᒋᔭᐅᓇᔭᙱᑦᑐᒥᒃ," ᐅᖃᖅᐳᖅ. 
"ᐱᓕᕆᐊᕆᑦᑎᐊᖅᖢᒍᓗ." 

ᑭᒻ ᓵᓚᒃᓴᓚᐅᖅᑐᖅ ᐱᖕᒐᔪᒋᔭᐅᓪᓗᓂ ᑲᓇᑕᓕᒫᒥ 
ᓵᓚᖃᕋᓱᐊᖅᑐᓂ. ᐊᕐᓇᑑᓚᐅᖅᑐᖅ ᐅᐊᔭᓕᕆᔨᔪᓂᒃ. 

ᐊᒥᓱᑦ ᒪᒃᑯᒃᑐᑦ 
ᓄᓇᕗᒻᒥᐅᑦ 
ᐱᕈᖅᓴᖅᓯᒪᔪᑦ ᐊᖑᓇᓱᒋᐊᖅᐸᒃᖢᑎᒃ, 

ᐃᖃᓗᒐᓱᒃᖢᑎᒃ, ᐊᐅᓪᓛᖅᓯᒪᕙᒃᖢᑎᒡᓘᓐᓃᑦ. 
ᐊᒥᓱᒻᒪᕆᐊᓗᖕᓂᒃ ᐊᐅᓪᓛᖅᓯᒪᓪᓗᓂ 
ᐃᓕᓐᓂᐊᒐᒃᓴᖅᑕᖃᕐᒪᑦ ᖃᐅᑕᒫᑦ ᐃᓅᓯᑦᑎᓐᓂ 
ᐊᑐᕈᓐᓇᖅᑕᑦᑎᓐᓂᒃ. 

OO ᐊᖑᓇᓱᖕᓂᒃᑯᑦ ᐃᖃᓗᒐᓱᖕᓂᒃᑯᑦ 
ᐃᓕᓐᓂᐊᖅᐸᒃᑐᒍᑦ 
ᓂᕿᒃᓴᖅᓯᐅᕈᓐᓇᕐᓂᑦᑎᓐᓂᒃ ᐅᕙᑦᑎᓐᓄᑦ 
ᐊᓯᑦᑎᓐᓄᓪᓗ. 

OO ᐊᖑᓇᓱᒃᑐᑕ ᐃᖃᓗᒐᓱᒃᑐᑕᓗ 
ᓈᒻᒪᒋᔭᑦᑎᓐᓂᒃ ᐱᓇᓱᒃᐸᒃᑐᒍᑦ, ᐊᕙᑎᑦᑎᓐᓂᒃ 
ᓱᕈᐃᑦᑕᐃᓕᓇᓱᒃᖢᑕ ᑲᒪᑦᑎᐊᕋᓱᒃᖢᑕᓗ. 

OO ᐊᖑᑕᕗᑦ ᐊᑐᕐᓂᐊᕐᓗᒋᑦ ᓂᕿᑦ, 
ᕿᓯᑦ, ᐊᒥᑦ, ᐃᒋᕐᕈᑎᓕᐊᕆᓗᒋᑦ, 
ᓴᓇᙳᐊᕐᓗᒋᓪᓗ ᐃᓕᓐᓂᐊᕈᑎᒋᕙᕗᑦ 
ᐊᑑᑎᖃᖅᑐᓕᐅᕋᓱᐊᕐᓂᕐᒥᒃ. 

ᐃᓕᓐᓂᐊᖅᐸᖕᒥᔪᒍᑦ 
ᐱᔪᓐᓇᕆᐊᖃᖅᑕᑦᑎᓐᓂᒃ ᓲᕐᓗ: 

OO ᐊᑦᑕᕐᓇᙱᑦᑐᒃᑯᑦ ᐱᓕᕆᐊᖃᕐᓂᖅ 
ᖁᑭᐅᑎᓂᒃ, ᐅᓈᕐᓂᒃ, ᒥᑭᒋᐊᓂᒡᓗ. 

OO ᐊᐅᓚᑦᑎᑦᑎᐊᕐᓂᖅ ᐊᐅᓚᐅᑎᖃᖅᑐᓂᒃ, 
ᓲᕐᓗ ᖃᒧᑕᐅᔭᕐᓂᒃ, ᑎᓴᒪᓕᖕᓂᒃ, 
ᐅᒥᐊᕐᓂᒃ.

OO ᐃᒪᒃᑰᕐᓂᖅ ᓄᓇᒃᑰᕐᓂᕐᓗ 
ᑕᒻᒪᕇᒃᑯᑎᓂᒃ ᐊᑐᕐᓗᓂ. 

OO ᓯᓚᒥ ᐊᓐᓇᐅᒪᔪᓐᓇᕐᓂᕐᒥᒃ 
ᖃᓄᐃᑦᑕᕆᐊᖃᕐᓂᕐᒥᒡᓗ 
ᑐᐊᕕᕐᓇᖅᑐᖃᓕᖅᑎᓪᓗᒍ. 

ᓄᓇ ᐊᑐᕐᓗᒍ 
ᐃᖅᑲᓇᐃᔭᕐᓂᖅ

34



ᑖᒃᑯᐊ 
ᐱᓕᕆᔪᓐᓇᕈᑎᒋᔭᑎᑦ 
ᐊᔾᔨᒌᙱᑦᑐᓄᑦ 
ᐃᖅᑲᓇᐃᔮᓄᑦ 
ᐊᑐᖅᑕᐅᔪᓐᓇᕐᒪᑕ. 
ᐆᒪᔪᓕᕆᔨᐅᔪᓐᓇᖅᑐᑎᑦ 
ᐊᐅᓪᓚᖅᓯᒪᒐᔪᒡᓗᑎᑦ, 
ᐃᓕᓴᐃᔨᐅᓗᑎᓪᓘᓐᓃᑦ 
ᑕᒪᒃᑯᓂᖓ 
ᐃᓕᓐᓂᐊᖅᑎᑦᑎᕙᒡᓗᑎᑦ. 
ᐃᓄᐃᑦ 
ᑲᑐᔾᔨᖃᑎᒌᒃᑯᖏᓐᓄᑦ 
ᐃᖅᑲᓇᐃᔭᕈᓐᓇᖅᑐᑎᑦ 
ᐃᓄᐃᑦ ᐃᓕᖅᑯᓯᖏᓐᓂᒃ 
ᐱᓕᕆᐊᖃᖃᑕᐅᓗᑎᑦ. 

ᐋᓕᒃᔅ ᕙᓚᐅᕐᑎ, ᓇᖕᒥᓂᖃᖅᑎᐅᔪᖅ 
ᐊᐅᓪᓚᕈᔾᔨᔨᐅᓂᕐᒥᒃ ᐃᖃᓗᖕᓂ, 
ᑕᒪᒃᑯᓂᖓᓕᒫᖅ ᐱᔪᓐᓇᓕᖅᑕᒥᓂᒃ 
ᐊᑐᖅᖢᓂ ᓇᖕᒥᓂᖅᑖᓚᐅᖅᑐᖅ. 
ᐊᐅᓪᓚᕈᔾᔨᖃᑦᑕᓕᓚᐅᖅᑐᖅ ᑲᔾᔭᐅᓴᒋᐊᖅᓯᒪᔪᓂᒃ 
ᐊᒻᒪᓗ ᐊᖑᓇᓱᒋᐊᖅᓯᒪᔪᓂᒃ. 
ᖃᖕᒐᑦᑎᐊᓵᖅ ᐱᔪᓐᓇᕐᓂᓂ ᖃᐅᔨᒪᓂᓂᓗ 
ᐃᓕᓐᓂᐊᖅᑎᑦᑎᔾᔪᑎᒋᔪᒪᓕᓚᐅᖅᐸᐃᑦ 
ᒪᒃᑯᒃᑐᓄᑦ ᓄᓇᒥ ᐃᓕᑕᒥᖕᓂᒃ 
ᐃᖅᑲᓇᐃᔮᖅᑖᕈᓐᓇᕈᑎᒋᖁᓪᓗᒋᑦ ᐃᒻᒥᑐᑦ. 

ᐋᓕᒃᔅ ᐃᓕᓐᓂᐊᖅᑎᑦᑎᓕᓚᐅᖅᐳᖅ ᒪᒃᑯᒃᑐᓂᑦ 
ᐱᓇᓱᐊᕈᓯᓕᒫᖅ ᓄᓇᒥ ᐃᓕᓐᓂᐊᖅᑎᑕᐅᓪᓗᑎᒃ 
ᐊᖑᓇᓱᖕᓂᕐᒥᒃ, ᒥᑭᒋᐊᕐᓂᕐᒥᒃ, ᐃᖃᓗᒐᓱᖕᓂᕐᒥᒃ, 
ᐊᓐᓇᐅᒪᓇᓱᖕᓂᕐᒥᒡᓗ. 

ᐱᖓᓱᓄᑦ ᐃᓄᖕᓄᑦ ᐋᓕᒃᔅ ᐃᑲᔪᖅᑕᐅᓚᐅᖅᑐᖅ: 
ᓴᐃᒪᓐ ᓇᑖᖅ, ᑭᐊᕙᓐ 
ᖁᓪᓗᐊᓕᒃ, ᐊᒻᒪᓗ ᑕᐃᕕᑎ 
ᖃᐅᒻᒪᒋᐊᖅ. ᓴᐃᒪᓐ ᑭᐊᕙᓐᓗ 
ᐊᖑᓇᓱᒃᑎᐅᔫᒃ, ᑕᐃᕕᑎ 
ᒥᑭᑦᑐᓂᒃ ᐊᐅᓚᐅᓯᕆᔨᐅᔪᖅ 
ᐊᒻᒪᓗ ᓇᖕᒥᓂᖃᖅᑎᐅᓪᓗᓂ. 

ᒪᒃᑯᒃᑐᑦ ᐃᓕᓐᓂᐊᓚᐅᖅᑐᑦ ᐊᖑᓇᓱᒍᑎᓂᒃ 
ᒥᑭᒋᔾᔨᕐᓂᕐᒥᒡᓗ. ᓇᑦᑎᕐᓄᑦ ᒪᑦᑎᑦᑕᐅᑦᑎᕐᓂᕐᒥᒃ 
ᓯᑯᒃᑯᑦ ᐃᓕᓐᓂᐊᖅᖢᑎᒃ ᓇᑦᑎᕋᓱᖕᓂᕐᒥᒃ 
ᐃᖃᓗᒐᓱᖕᓂᕐᒥᒡᓗ. ᐃᓕᓐᓂᐊᕆᓪᓗᑎᒡᓗ 
ᑎᕆᒐᓂᐊᓄᑦ ᒥᑭᒋᐊᓕᖅᓯᓂᕐᒥᒃ. 

ᐃᓚᖏᑦ ᒪᒃᑯᒃᑐᑦ ᑕᒪᒃᑯᓂᖓ 
ᐱᓕᕆᐊᖃᕆᐅᓚᐅᖅᑐᑦ. ᐃᓚᖏᓪᓗ 
ᐃᓕᓐᓂᐊᖅᓯᒪᓪᓗᑎᒃ ᐊᓯᖏᓐᓂ ᓄᓇᓕᖕᓂ 
ᓄᓇᕗᒻᒥ.

ᓯᑯᒥ ᐊᑦᑕᕐᓇᖅᑕᐃᓕᒪᓂᖅ 
ᐱᒻᒪᕆᐊᓘᔪᖅ 
ᐊᐅᓪᓚᖅᓯᒪᓂᐊᕐᓗᓂ. ᒪᒃᑯᒃᑐᑦ 
ᐃᓕᓐᓂᐊᓚᐅᖅᑐᑦ ᖃᓄᖅ 
ᓯᑯ ᖃᐅᔨᓴᕆᐊᖃᕐᒪᖔᑦ 
ᐃᔾᔪᓂᖓᓂᒃ ᐱᓱᒡᕕᒋᓂᐊᕐᓗᒍ 
ᐃᖏᕐᕋᕕᒋᓂᐊᕐᓗᒍᓘᓐᓃᑦ. 
ᖃᐅᔨᓴᒐᒃᓴᐅᔪᖅ ᓯᑰᑉ ᐃᔾᔪᓂᖓ 
ᐅᓈᕐᒧᑦ. ᐅᓈᑉ ᓯᑯ ᐊᖕᒪᖅᐸᐅᒃ, 
ᐊᑦᑕᕐᓇᖅᑐᖅ. ᐅᓈᑉ ᓯᑯ 
ᐊᖕᒪᙱᑉᐸᒍ ᐱᖓᓱᐃᕐᓗᒍ 
ᑑᓚᐅᕐᓗᒍ, ᐱᓱᒡᕕᒋᔭᒃᓴᐅᔪᖅ 
ᐃᖏᕐᕋᕕᒋᔭᒃᓴᐅᓪᓗᓂᓗ. 

ᒪᒃᑯᒃᑐᑦ ᐃᓕᓐᓂᐊᓚᐅᕐᒥᔪᑦ 
ᐊᖑᑕᑎᒃ ᖃᓄᐃᓕᐅᕆᐊᖃᕐᒪᖔᕐᒥᒃ 
ᐃᓚᖏᓐᓂᒃ 
ᓂᐅᕐᕈᑎᖃᕈᓐᓇᕐᓂᐊᕋᒥᒃ. 
ᕿᓯᑦ ᐊᒥᓪᓗ ᐊᒥᓱᐊᓗᖕᓄᑦ 
ᐊᑐᖅᑕᐅᔪᓐᓇᖅᑐᑦ ᓲᕐᓗ 
ᖁᓕᑦᑕᐅᔭᕐᓄᑦ, ᐳᐊᓗᓄᑦ, 
ᓴᓇᙳᐊᒐᕐᓄᓪᓘᓐᓃᑦ. ᓴᐅᓂᑦ 
ᐃᒋᕐᕈᑎᓕᐊᕆᔭᐅᔪᓐᓇᖅᑐᑦ, 
ᓴᓇᙳᐊᖅᑕᐅᓗᑎᒃ, 
ᐱᐅᓴᐅᑎᓕᐊᕆᔭᐅᓗᑎᒡᓘᓐᓃᑦ. 

ᐊᖑᓇᓱᒃᑎᑦ 
ᐱᓚᒃᓯᑦᑎᐊᕋᓱᒋᐊᖃᖅᑐᑦ 
ᐋᒃᑐᑦᑎᐊᕐᓗᑎᒡᓗ ᒥᖅᓱᖅᑎᓄᑦ 
ᓴᓇᙳᐊᖅᑎᓄᓪᓗ 
ᐊᑐᖅᑕᐅᔪᓐᓇᕐᓂᐊᕐᒪᑕ. 
ᐊᖑᓇᓱᒃᑎᑦ ᓂᕐᔪᑎᓂᒃ 
ᓂᖅᖥᕿᔪᓐᓇᕆᐊᖃᖅᑐᑦ 
ᓂᕿᒃᓴᕆᓂᐊᕋᒥᒡᔪᒃ. 

ᕿᑎᕐᒥᐅᑦ:  
1-800-661-0845

ᑭᕙᓪᓕᖅ:  
1-800-953-8516

ᕿᑭᖅᑕᓂ: 
1-800-567-1514

ᐃᓕᓐᓂᐊᖅᑎᑦᑎᑎᓪᓗᒋᑦ ᐋᓕᒃᔅ 
ᐃᓕᓐᓂᐊᖅᑎᑦᑎᔪᒪᓚᐅᕆᕗᖅ 
ᓇᖕᒥᓂᖃᕐᓂᕐᒥᒃ. 
ᐃᓕᓐᓂᐊᖅᑎᖦᖢᓂᒋᑦ 
ᓇᖕᒥᓂᖃᕐᓂᕐᒧᑦ 
ᐸᕐᓇᐅᑎᓕᐅᕐᓂᕐᒥᒃ, 
ᑮᓇᐅᔭᓕᕆᓂᕐᒥᒃ 
ᓂᐅᕕᐅᑎᒃᓴᓂᒃ 
ᐊᑭᓖᔾᔪᑎᒃᓴᓂᒡᓗ, ᖃᓄᕐᓗ 
ᑐᓴᐅᒪᔭᐅᓕᖅᑎᒋᐊᖓ, 
ᓇᑭᓪᓗ ᐱᒋᐊᕈᑎᒃᓴᓂᒃ 
ᑮᓇᐅᔭᖅᑖᕈᓐᓇᕐᒪᖔᕐᒥᒃ.

ᐊᐅᓪᓛᕐᓂᒃᑯᑦ ᐃᓕᓐᓂᐊᖅᓯᒪᒃᑲᓐᓂᕈᒪᒍᕕᑦ 
ᓂᕈᐊᕆᔭᕐᓂᒡᓘᓐᓃᑦ ᐃᓕᓐᓂᐊᒃᑲᓐᓂᕈᒪᒍᕕᑦ, 
ᓄᓇᓕᔅᓯᓐᓂ ᐊᖑᓇᓱᒃᑎᒥᒃ 
ᐃᓕᓐᓂᐊᕐᕕᒃᓴᖅᓯᐅᕐᓗᑎᑦ. 

ᐃᓕᓐᓂᐊᒃᑲᓐᓂᕈᒪᒍᕕᑦ ᖃᓄᖅ 
ᓇᖕᒥᓂᕆᓂᐊᖅᑕᕐᓂᒃ ᐱᒋᐊᖅᑎᑦᑎᓂᕐᒥᒃ, 
ᐅᖃᖃᑎᒋᔪᓐᓇᖅᑕᑦ ᓄᓇᓕᔅᓯᓐᓂ 
ᐃᖅᑲᓇᐃᔮᒃᓴᓕᕆᔨ ᓄᓇᔅᓯᓐᓂ. 

ᐃᓱᒪᕕᑦ ᐃᖅᑲᓇᐃᔮᖅᑖᕆᐊᒃᓴᖅ ᐅᓪᓘᑉ 
ᐃᓚᐃᓐᓇᖓᓂ? ᑎᑎᕋᕆᐊᖃᕐᓂᐊᖅᐳᑎᑦ 
ᐃᖅᑲᓇᐃᔮᒃᓴᖅᓯᐅᕈᑎᒃᓴᒥᒃ. 

ᐃᖅᑲᓇᐃᔮᒃᓴᖅᓯᐅᕈᑎᒃᓴᖅ 
ᓇᓗᓇᐃᖅᓯᕗᑦ ᐃᓕᖕᓂᒃ: ᐱᔪᓐᓇᖅᑕᕐᓂᒃ, 
ᐃᓕᓐᓂᐊᖅᓯᒪᔭᕐᓂᒃ, ᐃᖅᑲᓇᐃᔭᖅᓯᒪᔭᕐᓂᒃ, 
ᐊᒃᓱᕈᕆᔭᕐᓂᒃ, ᐃᖅᑲᓇᐃᔮᕆᔪᒪᓇᔭᖅᑕᕐᓂᒃ. 
ᐃᖅᑲᓇᐃᔮᒃᓴᖅᓯᐅᕈᑎᒃᓴᖅ ᑕᑯᖅᑯᔾᔨᕗᑦ 
ᐃᖅᑲᓇᐃᔭᕐᕕᖕᓂᒃ ᓈᒻᒪᒐᔭᕐᓂᕐᓂᒃ ᐱᓇᓱᒃᑕᕐᓂᒃ.

ᐱᓇᓱᖕᓂᐊᓕᕈᕕᑦ ᐃᖅᑲᓇᐃᔮᒃᓴᒥᒃ 
ᓯᕗᓪᓕᖅᐹᒥᒃ, ᐃᓱᒪᑐᐃᓐᓇᕆᐊᖃᖅᐳᑎᑦ 
ᑎᑎᕋᒐᒃᓴᖃᑦᑎᐊᕋᓱᒋᙱᓪᓗᑎᑦ. 
ᑭᓯᐊᓂ ᐅᖃᐅᓯᒃᓴᖃᕈᓐᓇᖅᐳᑎᑦ 
ᐊᒥᓱᓂᒃ ᐃᖅᑲᓇᐃᔭᕐᕕᒋᔪᓐᓇᕋᔭᖅᑕᕕᑦ 
ᖃᐅᔨᔪᒪᓇᔭᖅᑕᖏᓐᓂᒃ!

ᐱᓪᓗᐊᑕᑦ
OO ᐃᖅᑲᓇᐃᔮᒃᓴᖅᓯᐅᕈᑎᒃᓴᑦ 
ᐊᑕᐅᓯᐅᒃᐸᑦ ᒪᒃᐱᒐᖅ ᓈᒻᒪᒃᐳᖅ. 

OO ᐊᑐᕐᓗᑎᑦ ᐅᖃᓕᒫᒐᕐᓂᖅᑐᓂᒃ 
ᑎᑎᖅᑲᓂᒃ. 

OO ᐃᖅᑲᓇᐃᔮᒃᓴᖅᓯᐅᕈᑎᒃᓴᐃᑦ 
ᐊᕕᒃᑐᕐᓗᒋᑦ ᐊᑐᓂ 
ᐱᔾᔪᑎᖃᖅᑐᓂᒃ. 

ᐅᖃᓕᒫᒃᑭᑦ ᑕᕝᕙᓂ ᑎᑎᕋᖅᓯᒪᔪᑦ 
ᖃᐅᔨᒃᑲᓐᓂᕐᓂᐊᕋᕕᑦ!

ᑎᑎᕋᕐᓂᖅ
ᐃᖅᑲᓇᐃᔮᒃᓴᖅᓯᐅᕈᑎᒃᓴᒥᒃ 

ᑐᕌᕈᑎᖕᓂᒃ ᑐᓴᒐᒃᓴᑦ
ᐃᖅᑲᓇᐃᔭᕐᕕᒋᔪᓐᓇᕋᔭᖅᑕᑦ ᑕᑯᖁᓇᔭᕋᕕᐅᒃ 
ᐊᑎᕐᓂᒃ ᖃᓄᕐᓗ ᐅᖃᕐᕕᐅᔪᓐᓇᕋᔭᕐᒪᖔᖅᐱᑦ. 
ᑖᒃᑯᐊ ᑐᓴᒐᒃᓴᑦ ᖁᓛᒍᑦ ᑎᑎᕋᕐᓗᒋᑦ. ᐅᑯᐊ 
ᐃᓚᓕᐅᓪᓗᒋᑦ ᐊᑏᑦ ᐃᓗᐃᑦᑑᓗᒍ, ᑐᕌᕈᑎᑦ, 
ᐃᒡᓗᕕᓪᓗ ᓈᓴᐅᑎᖓ ᓇᓃᓐᓂᖓᓗ. 
ᐅᖄᓚᐅᑎᖃᕈᕕᑦ ᖃᕋᓴᐅᔭᒃᑯᑦ ᑎᑎᕋᕐᕕᒃᐱᑦ 
ᑐᕌᕈᑖ, ᑖᓐᓇᑦᑕᐅᖅ ᐃᓚᓕᐅᑎᔪᓐᓇᖅᑕᑦ. 

ᑐᕌᒐᖅ
ᐱᒋᐊᕈᑎᖃᕐᓗᑎᑦ ᐃᖅᑲᓇᐃᔮᒃᓴᖅᓯᐅᕈᑎᖕᓂ 
ᑐᕌᒐᕐᒥᒃ. ᑖᓐᓇ ᐅᖃᐅᓯᖃᖅᑐᖅ 
ᐃᖅᑲᓇᐃᔭᕐᕕᒋᔪᒪᔭᑦ ᖃᓄᐃᑦᑐᒥᒃ 
ᐃᖅᑲᓇᐃᔮᕐᒥᒃ ᐱᓇᓱᖕᒪᖔᖅᐱᑦ ᖃᓄᕐᓗ 
ᐱᔪᓐᓇᖅᑕᖃᕐᒪᖔᖅᐱᑦ ᐃᖅᑲᓇᐃᔮᒃᓴᒧᑦ 
ᐊᑐᕋᔭᖅᑐᒥᒃ. ᐃᓚᓕᐅᔾᔨᔪᓐᓇᕐᒥᔪᑎᑦ 
ᑭᓱᙳᕈᒪᓇᔭᕐᓂᕆᔭᕐᓂᒃ. ᐅᕝᕙᐅᑯᐊ 
ᐃᓚᒋᔭᐅᔪᓐᓇᖅᑐᑦ:

ᐃᓕᓐᓂᐊᖅᓯᒪᓂᕋ
ᑕᕝᕘᓇ, ᐃᓚᓕᐅᔾᔨᔪᓐᓇᖅᐳᑎᑦ:

●● ᓇᒧᑦ ᐃᓕᓐᓂᐊᕆᐊᖃᑦᑕᕐᓂᕆᔭᑦ ᖃᓄᕐᓗ 
ᐊᑯᓂᐅᑎᒋᔪᖅ ᑕᐃᑯᙵᖃᑦᑕᕐᓂᕆᔭᑦ

●● ᖁᕝᕙᓯᖕᓂᕆᔭᑦ ᐃᓕᓐᓂᐊᕐᕕᖕᒥ
●● ᐃᓕᓐᓂᐊᖅᐸᒃᑕᕐᓂᒃ ᖁᕕᐊᒋᓛᕆᔭᑦ 

ᐅᕝᕙᓘᓐᓂᑦ ᐊᔪᙱᓛᕆᔭᑦ
●● ᐃᓕᓐᓂᐊᕐᓂᓐᓄᑦ ᑎᑎᕆᒐᔪᒃᑕᑎᑦ
●● ᐃᓕᓐᓂᖅᓯᒪᒍᕕᑦ ᐃᓕᓐᓂᐊᕐᕕᐅᑉ ᓯᓚᑖᒍᑦ, 

ᖃᖓᓗ ᐃᓕᓐᓂᐊᓚᐅᕐᒪᖔᖅᐱᑦ
●● ᐃᓕᓐᓂᐊᖅᓯᒪᒍᕕᑦ ᐃᓐᓇᕐᒥᑦ 

ᐊᓯᖏᓐᓂᓪᓘᓐᓃᑦ ᓄᓇᖅᑲᑎᖕᓂᑦ, ᖃᓄᕐᓗ 
ᐃᓕᑦᑎᓚᐅᕐᒪᖔᖅᐱᑦ

ᑐᕌᒐᖅ

ᐆᑦᑑᑎᒋᓗᒍ 1: ᓂᐅᕕᖅᑎᐅᓂᕐᒥᒃ, 
ᓈᓴᐅᓯᕆᔪᓐᓇᕐᓂᕋ ᐊᑐᕐᓗᒍ ᐊᒻᒪᓗ ᐃᓄᖕᓂᒃ 
ᐋᔩᖃᑎᖃᕈᓐᓇᕐᓂᕋ. 

ᐆᑦᑑᑎᒋᓗᒍ 2: ᕼᐋᑭᖅᑐᓂᒃ 
ᑲᒪᔨᐅᓂᕐᒥᒃ ᐃᑲᔪᖅᑎᐅᓂᕐᒥᒃ, ᐊᑐᕐᓗᒋᑦ 
ᕼᐋᑭᖃᑦᑕᕐᓂᕆᓯᒪᔭᕋ ᐅᑭᐅᕋᓴᖕᓂᒃ 
ᐊᒻᒪᓗ ᓄᑲᓐᓂᒃ ᕼᐋᑭᕐᓂᕐᒥᒃ 
ᐃᓕᓐᓂᐊᖅᑎᑦᑎᖃᑦᑕᖅᓯᒪᓂᕆᔭᕋ.

ᐊᑏᑦ
ᐃᒡᓗ 123 
ᑎᑎᖅᑲᕐᓂᐊᕐᕕᐅᑉ ᓈᓴᐅᑎᖓ
ᐅᖄᓚᐅᑎᕕᑦ ᓈᓴᐅᑎᖓ
ᖃᕋᓴᐅᔭᒃᑯᑦ ᑐᕌᕈᑎᑦ

ᐃᓕᓐᓂᐊᖅᓯᒪᓂᕋ

ᐊᖅᓴᕐᓃᑦ ᐊᑯᓐᓂᖅᓱᖅᑐᑦ ᐃᓕᓐᓂᐊᕐᕕᒃ 	  
(ᓯᑎᐱᕆ 2017-ᒥᑦ ᒫᓐᓇᒧᑦ)
●● ᒫᓐᓇ ᖁᕝᕙᓯᖕᓂᕋ 8
●● ᐃᓕᓐᓂᐊᕐᓂᓐᓄᑦ ᑎᑎᖅᑖᕆᒐᔪᒃᑕᕋ 75%
●● ᐃᙱᕆᐅᖅᓴᖃᑦᑕᖅᑐᖓ ᐊᒻᒪᓗ ᖁᕕᐊᒋᔭᕋ 

ᖃᐅᔨᓴᖅᑐᓕᕆᓂᖅ
ᐸᐃᕆᓂᕐᒥᒃ ᐃᓕᓐᓂᐊᓚᐅᖅᓯᒪᔪᖓ	  
(ᔭᓐᓄᐊᕆ 2018-ᒥ)

ᐊᔾᔨᓕᐅᕆᓂᕐᒥᒃ ᐃᓕᓐᓂᐊᕐᓂᖅ, ᐃᓱᒪᒐᔪᖕᓂᕐᒥ	
(ᓅᕙᐃᕝᕙ 2016-ᒥ)

ᐊᖑᓇᓱᖃᑎᒋᕙᒃᖢᒍ ᐊᑖᑕᑦᑎᐊᕋ	 
(2010-ᒥᑦ ᒫᓐᓇᒧᑦ)

ᐱᔪᓐᓇᖅᑕᒃᑲ
ᑕᕝᕘᓇ, ᐃᓚᓕᐅᔾᔨᔪᓐᓇᖅᐳᑦ ᐱᔪᓐᓇᖅᑕᕐᓂᒃ 
ᐊᑑᑎᖃᕋᔭᖅᑐᓂᒃ ᐃᖅᑲᓇᐃᔭᕐᕕᒋᔪᒪᔭᕐᓂ 
ᐅᕝᕙ ᐅᑯᐊ ᐃᓚᓕᐅᑎᔪᓐᓇᖅᑕᕕᑦ ᐃᓚᖏᑦ: 

●● ᐅᖃᐅᓯᖅ ᐅᕝᕙᓘᓐᓃᑦ ᐅᖃᐅᓰᑦ 
ᐅᖃᕈᓐᓇᖅᑕᑎᑦ

●● ᐊᖁᔾᔪᑎᖃᕈᕕᑦ
●● ᖃᕋᓴᐅᔭᒃᑯᑦ ᐃᓕᓐᓂᐊᖅᓯᒪᔭᕐᓂ 

ᐱᔪᓐᓇᑦᑎᐊᖅᑕᑎᑦ, ᐃᒪᓐᓇ ᓲᕐᓗ Microsoft 
Office ᐅᕝᕙᓘᓐᓃᑦ Adobe Acrobat

●● ᐊᐅᓪᓛᖅᓯᒪᓗᓂ ᐱᔪᓐᓇᖅᑕᑎᑦ
●● ᐊᓯᖏᓪᓗ ᐱᔪᓐᓇᖅᑕᑎᑦ, ᓴᓇᒃᑳᓘᒍᕕᑦ, 

ᐋᖅᑭᒃᓱᐃᑦᑎᐊᔪᒍᕕᑦ, ᓈᓚᑦᑎᐊᒃᑲᐅᒍᕕᑦ 
ᒪᓕᑦᑎᐊᒃᑲᐅᓗᑎᓪᓗ ᐅᖃᖅᑕᐅᔪᓂᒃ, 
ᐱᓇᐃᓗᑕᕐᓂᒃ ᐋᖅᑭᓯᔪᓐᓇᑦᑎᐊᕈᕕᑦ, 
ᐅᖃᖃᑎᖃᕈᓐᓇᑦᑎᐊᕈᕕᓪᓗ

ᐊᑐᖅᓯᒪᔭᒃᑲ
ᓯᕗᓪᓕᖅᐹᒥᒃ ᐱᓇᓱᒃᑲᓗᐊᕈᕕᑦ 
ᐃᖅᑲᓇᐃᔮᒃᓴᒥᒃ, ᐃᓅᓯᕐᓂ ᐊᑐᖅᓯᒪᔭᑎᑦ 
ᐃᑲᔫᑎᖃᕈᓐᓇᖅᐳᑦ ᐃᖅᑲᓇᐃᔭᑦᑎᐊᔪᓂᕐᒧᑦ 
ᐃᖅᑲᓇᐃᔭᕐᕕᒋᔪᒪᔭᖅᐱᓪᓗ ᖃᐅᔨᔪᒪᓇᔭᖅᑕᖏᑦ. 
ᐃᓱᒪᒋᓗᒋᑦ ᖃᓄᐃᓕᐅᖅᐸᖕᓂᕆᔭᑎᑦ 
ᐊᖏᕐᕋᔅᓯᓐᓂ, ᐃᓕᓐᓂᐊᕐᕕᖕᒥ, ᐱᙳᐊᕐᓂᕐᒥᓗ. 
ᐅᕝᕙ ᐅᑯᐊ ᐃᓚᓕᐅᑎᔪᓐᓇᖅᑕᑎᑦ:

ᐱᔪᓐᓇᖅᑕᒃᑲ

●● ᐅᖃᕈᓐᓇᖅᑐᖓ ᐃᓄᒃᑎᑐᑦ ᖃᓪᓗᓈᑐᓪᓗ.
●● ᐅᖃᖃᑎᖃᕈᓐᓇᑦᑎᐊᖅᑐᖓ ᐃᓄᖕᓂᒃ 

ᐅᓂᒃᑳᒃᑲᐅᓪᓗᖓᓗ.
●● ᑲᒻᒥᒋᐅᖅᓴᔪᖓ ᒫᓐᓇ.
●● ᖃᕋᓴᐅᔭᒃᑯᑦ ᓇᓗᓇᐃᒃᑯᑕᓕᖅᓱᐃᓂᕐᒥᒃ 

ᐃᓕᓐᓂᐊᖅᑐᖓ ᒫᓐᓇ.

ᐊᑐᖅᓯᒪᔭᒃᑲ

ᓄᓇᓖᑦ ᓂᕿᓕᐅᕐᕕᖓᓂ 
ᐊᑭᓕᖅᓱᖅᑕᐅᙱᓪᓗᓂ ᐃᑲᔪᕐᓂᖅ  
(ᔫᓂ 2017-ᒥᑦ ᒫᓐᓇᒧᑦ)
●● ᓂᖅᖠᐅᕐᓂᖅ ᐊᒻᒪᓗ ᓴᓗᒻᒪᖅᓴᐃᓂᖅ ᓂᕆᔾᔪᑎᓂᒃ

ᐸᐃᕆᓂᖅ ᓄᑲᓐᓂᒃ ᐃᓚᓐᓂᒡᓗ (2015-ᒥᑦ 
ᒫᓐᓇᒧᑦ)
●● ᓂᕿᓕᐅᕐᓂᖅ ᓄᑕᖅᑲᓄᑦ ᐃᑲᔪᕐᓂᕐᓗ ᓂᕆᑎᓪᓗᒋᑦ
●● ᓯᓂᒐᓱᐊᖅᑎᓪᓗᒋᑦ ᐃᑲᔪᕐᓂᖅ ᐃᓐᓇᖅᑎᖅᑎᓪᓗᒋᓪᓗ 
●● ᐃᑲᔪᕐᓂᖅ ᐊᓐᓄᕌᖅᑐᖅᑎᓪᓗᒋᑦ ᐊᓃᕋᔭᖕᓂᕐᒧᑦ 

ᐃᓕᓐᓂᐊᖃᑎᓐᓂᒃ ᐃᑲᔪᕐᓂᖅ ᐃᓐᓇᕐᒥᑦ 
ᐳᓛᖅᑕᐅᓂᐊᖅᑎᓪᓗᑕ (ᑎᓯᐱᕆ 2017-ᒥ)
●● ᐃᓕᓴᐃᔨᓐᓂᒃ ᐃᑲᔪᕐᓂᖅ ᑎᑎᕋᖅᑎᓪᓗᒍ 

ᖃᐃᖁᔨᓂᕐᒥᒃ ᐃᓐᓇᕐᓂᒃ ᐃᓕᓐᓂᐊᕐᕕᑦᑎᓐᓄᑦ
●● ᐃᓂᒃᓴᓕᐅᕐᓂᖅ ᐃᓐᓇᐃᑦ ᐃᒃᓯᕚᕐᕕᒋᓂᐊᖅᑕᖏᓐᓂᒃ 

ᐃᓕᓐᓂᐊᖃᑎᒃᑲᓗ ᓈᓚᑦᑎᐊᖁᓪᓗᒋᑦ
●● ᐃᑲᔪᕐᓂᖅ ᑕᒧᓗᒐᒃᓴᓂᒃ ᓴᖅᑭᑎᕆᓂᕐᒥᒃ 

ᐃᒥᒐᒃᓴᖏᓐᓂᒡᓗ 

ᐃᑲᔪᕐᓂᖅ ᐊᑖᑕᓐᓂᒃ ᖃᒧᑕᐅᔭᑦᑕ 
ᐊᐅᓚᐅᑎᖏᓐᓂᒃ ᓴᓇᑎᓪᓗᒍ (2016-ᒥᑦ ᒫᓐᓇᒧᑦ)
●● ᑐᓂᓯᖃᑦᑕᕐᓂᖅ ᐊᑖᑕᓐᓄᑦ ᓴᓇᕐᕈᑎᓂᒃ ᖃᒧᑕᐅᔭᕐᒥᒃ 

ᓱᕋᒃᓯᒪᔪᒥᒃ ᓴᓇᑎᓪᓗᒍ

●● ᐸᐃᕆᓂᖅ
●● ᕿᒻᒥᓕᕆᓂᖅ
●● ᓂᖅᖠᐅᕐᓂᖅ
●● ᒥᖅᓱᕐᓂᖅ
●● ᐳᐊᕐᕆᔭᕐᓂᖅ  

ᐊᐳᒻᒥᒃ

●● ᐱᙳᐊᖅᑐᓂ ᐃᓚᒋᔭᐅᓂᖅ
●● ᐊᐅᓪᓛᖃᑕᐅᖃᑦᑕᕐᓂᖅ
●● ᐊᑭᓕᖅᓱᖅᑕᐅᙱᓪᓗᓂ  

ᐃᑲᔪᕐᓂᖅ
●● ᐸᕐᓇᖃᑕᐅᓂᖅ 

ᐱᓕᕆᖃᑕᐅᓂᕐᓘᓐᓃᑦ 
ᖃᓄᐃᓕᐅᖅᑐᖃᖅᑎᓪᓗᒍ 
ᓄᓇᓕᖕᓂ

ᐃᓕᓴᕆᔭᐅᓃᑦ 
ᐱᓕᕆᓯᒪᔭᒃᑲᓗ
ᐃᓚᓕᐅᑎᔪᓐᓇᖅᑕᑎᑦ ᐱᕕᒡᔪᐊᕆᔭᑎᑦ 
ᐅᐱᒋᓯᒪᔭᑎᑦ, ᓲᕐᓗ ᑲᒻᒥᓂᖅ, ᐃᓕᓴᕆᔭᐅᓂᖅ 
ᐱᒃᑲᐅᓂᕐᒧᑦ, ᐅᕝᕙᓘᓐᓃᑦ ᐊᔪᙱᓛᕆᔭᕐᓂ 
ᖃᐅᔨᓴᖅᑕᐅᓂᕆᓯᒪᔭᕐᓂ ᐃᓕᓐᓂᐊᕐᕕᖕᒥ.

ᖁᕕᐊᒋᔭᒃᑲ ᐱᓕᕆᐊᕆᒡᒍᔭᒃᑲ
ᐃᓚᓕᐅᔾᔨᔪᓐᓇᕐᒥᔪᑎᑦ ᖁᕕᐊᒋᔭᕐᓂᒃ 
ᐱᓕᕆᐊᕆᒡᒍᔭᕐᓂᒃ, ᐅᕝᕙᓘᓐᓃᑦ 
ᐅᐸᖃᑦᑕᖅᑕᑎᑦ ᖃᓄᐃᓕᐅᖃᑎᒋᕙᒃᑕᕐᓂ, 
ᑎᑎᕋᖃᓯᐅᑎᓚᐅᙱᑕᑎᑦ. 

ᐃᓕᓴᕆᔭᐅᓃᑦ ᐱᓕᕆᓯᒪᔭᒃᑲᓗ

●● ᖁᑦᑎᓛᖑᓂᖅ ᖃᐅᔨᓴᖅᑕᐅᓪᓗᑕ 
ᖁᕝᕙᓯᖕᓂᕐᒥ 1 ᐃᓄᒃᑎᑐᑦ

●● ᐃᓕᓴᕆᔭᐅᓂᖅ ᐊᑭᓕᖅᓱᖅᑕᐅᙱᖦᖢᖓ 
ᐱᓕᕆᖃᑦᑕᕐᓂᓐᓄᑦ

●● ᓇᑦᑎᕆᐅᕐᓂᖅ

ᖁᕕᐊᒋᔭᒃᑲ ᐱᓕᕆᐊᕆᒡᒍᔭᒃᑲ

●● ᐱᔪᓐᓇᖅᑕᑎᑦ ᖃᓄᐃᓕᐅᖃᑎᒋᕙᒃᑕᕐᓂ 
●● ᕼᐋᑭ
●● ᐃᖃᓗᒐᓱᖕᓂᖅ
●● ᐳᐃᔾᔪᕋᕐᓂᖅ
●● ᐅᓪᓗᕆᐊᓕᕆᓂᖅ

●● ᐱᙳᐊᖅᑐᓂ ᐃᓚᒋᔭᐅᓂᖅ
●● ᐊᐅᓪᓛᖃᑕᐅᖃᑦᑕᕐᓂᖅ
●● ᐊᑭᓕᖅᓱᖅᑕᐅᙱᓪᓗᓂ  

ᐃᑲᔪᕐᓂᖅ
●● ᐸᕐᓇᖃᑕᐅᓂᖅ 

ᐱᓕᕆᖃᑕᐅᓂᕐᓘᓐᓃᑦ 
ᖃᓄᐃᓕᐅᖅᑐᖃᖅᑎᓪᓗᒍ 
ᓄᓇᓕᖕᓂ

ᐃᐃᑭᐊᖅᑭᕕᒃᑯᑦ ᑐᓴᒐᒃᓴᓂᒃ 
ᑕᑯᔭᐅᔪᒃᓴᙳᖅᑎᑦᑎᕙᒃᐳᑦ 
ᑐᓴᖅᑎᑦᑎᓪᓗᑎᒡᓘᓐᓃᑦ. ᐅᖃᓕᒫᒐᑦ, 

ᕿᒥᕐᕈᐊᒐᑦ, ᓈᓚᐅᑎ, ᑕᓚᕖᓴᑦ, ᑕᕐᕆᔮᒃᓴᓪᓗ 
ᓴᖅᑮᔾᔪᑎᐅᖃᑕᐅᕗᑦ ᐊᑯᓂᐊᓗᒃ 
ᐱᑕᖃᓕᖅᑐᑦ. 

ᖃᖓᑦᑎᐊᖅ, ᐃᑭᐊᖅᑭᕕᒃ 
ᐊᓯᔾᔨᖅᐸᓪᓕᐊᓕᓚᐅᖅᐳᑦ 
ᐃᑭᐊᖅᑭᕕᒃᑕᖃᓕᖅᑎᓪᓗᒍ ᖃᕋᓴᐅᔭᒃᑯᑦ 
ᐅᖄᓚᐅᑎᕋᓛᒃᑯᓪᓗ. ᒫᓐᓇᓕ 
ᐱᑕᖃᓕᖅᐳᒍᑦ ᑕᐃᔭᐅᔪᒥᒃ ᓄᑖᖅ 
ᐃᑭᐊᖅᑭᕕᒃ. ᓄᑖᖅ ᐃᑭᐊᖅᑭᕕᒃ 
ᐊᑐᖅᐸᒃᐳᑦ ᐊᒡᒐᒧᑦ ᓇᕿᑦᑕᕆᐊᓕᖕᓂᒃ 
ᑐᓴᐅᒪᖃᑦᑕᐅᑎᓂᖃᓕᖅᑎᓪᓗᑕ. ᐃᑭᐊᖅᑭᕖᑦ, 
ᑎᑎᕋᖃᑦᑕᐅᑎᓂᒃᑯᑦ ᓴᖅᑮᔾᔪᑎᒃᑯᓪᓗ, 
ᑕᕐᕆᔭᒐᒃᓴᓂᒃ ᑎᑎᖅᑲᓂᒡᓗ ᐴᖅᑲᒐᒃᓴᓪᓗ, 
ᐱᖖᒍᐊᕈᑎᑦ ᑕᐃᒪᐃᑦᑑᕗᑦ. 

ᐊᔾᔨᒌᙱᑦᑐᓂᒃ ᐃᖅᑲᓇᐃᔮᖅᑖᕈᓐᓇᖅᐳᑎᑦ 
ᓄᑖᖅ ᐃᑭᐊᖅᑭᕕᒃᑯᑦ!

ᑲᓲᑎᖃᕐᓂᖅ ᓯᓚᕐᔪᐊᕐᒥᐅᓂᒃ
ᐊᒥᓱᑎᒍᑦ Facebook-ᒥᒃ Instagram-
ᒥᒡᓗ ᐊᑐᖅᐸᒃᐳᒍᑦ ᐱᖃᑎᑦᑎᓐᓂᒃ 
ᐃᓚᑦᑎᓐᓂᒡᓗ ᑐᓴᐅᒪᖃᑦᑕᐅᑎᔪᒪᓕᕌᖓᑦᑕ. 
ᐊᑐᖅᐸᖕᒥᔪᒍᑦ Spotify-ᒥᒃ iTunes-
ᒥᒡᓗ ᑐᓴᕐᓈᕈᒪᓕᕌᖓᑦᑕ. ᐊᔾᔨᒌᙱᑦᑐᓂᒃ 
ᐃᑭᐊᖅᑭᕕᖕᓂᒃ ᖃᐅᔨᒋᐊᖃᑦᑕᖅᐳᒍᑦ 
ᑐᑭᓯᒋᐊᕐᕕᒋᓪᓗᒋᑦ ᖃᓄᐃᓕᐅᖅᑐᖃᕐᒪᖔᑦ 
ᓄᓇᑦᑎᓐᓂ ᑐᓴᐅᒪᔪᒪᑐᐃᓐᓇᒧᓪᓘᓐᓃᑦ 
ᖃᓄᐃᓕᐅᖅᑐᓂᒃ ᓯᓚᕐᔪᐊᕐᒥ. 

ᑖᒃᑯᐊ ᐊᑐᓂ ᐋᖅᑭᒃᑕᐅᕙᒃᐳᑦ 
ᐃᑭᐊᖅᑭᕖᓪᓗ ᐃᓄᖕᒥᑦ 
ᐱᓕᕆᖃᑎᒌᒃᑐᓂᓪᓘᓐᓃᑦ ᐃᑭᐊᖅᑭᕕᖕᓂᒃ 
ᐋᖅᑭᒃᓱᐃᔨᓂᑦ. 

ᐃᑭᐊᖅᑭᕕᖕᓂᒃ ᐋᖅᑭᒃᓱᐃᔨ 
ᖃᐅᔨᒪᔭᕆᐊᖃᖅᐳᖅ ᓴᖅᑭᑎᒐᒃᓴᑦ 
ᖃᓄᐃᓕᖓᓂᐊᕐᒪᖔᑕ ᖃᕋᓴᐅᔭᒃᑯᓪᓗ 
ᑎᑎᕋᕈᑎᓂᒃ ᓴᖅᑭᑦᑎᒋᐊᕈᑎᑦ 
ᐃᑭᐊᖅᑭᕕᖕᓂᒃ ᐱᓕᕆᔾᔪᑎᓂᒡᓗ 
ᖃᕋᓴᐅᔭᒃᑯᑦ. 

ᓄᑖᖅ
ᐃᑭᐊᖅᑭᕕᒃᑯᑦ 

ᐃᖅᑲᓇᐃᔮᑦ 
ᒥᒃᓵᓄᑦ

ᐊᐅᓚᔫᓕᐅᖅᑎᑦ ᓴᓇᔪᓐᓇᕆᕗᑦ ᑕᕐᕆᔮᒃᓴᒥᒃ 
ᑕᓚᕖᓴᒃᑯᓪᓘᓐᓃᑦ ᑕᕐᕆᔭᖅᑕᐅᔪᒃᓴᒥᒃ. 

ᐱᙳᐊᕈᒃ ᐱᖖᒍᐊᕈᑎ
ᖁᕕᐊᒋᓛᖃᖅᐱᑦ ᐱᖕᒍᐊᕈᑎᒥᒃ? ᖃᐅᔨᒪᕕᑦ 
ᖃᓄᖅ ᓴᓇᔭᐅᓚᐅᕐᒪᖔᑦ? ᐱᖖᒍᐊᕈᑎ 
ᓴᓇᔭᐅᓚᐅᖅᓯᒪᔪᑦ ᓴᓇᖃᑎᒌᓂᑦ 
ᐱᖖᒍᐊᕈᑎᓂᒃ ᐋᖅᑭᒃᓱᐃᔨᓄᑦ. ᐊᑐᓂ 
ᑖᒃᑯᓇᓂ ᐊᔾᔨᐅᙱᑦᑐᒥᒃ ᓴᓇᓲᖑᔪᑦ 
ᑭᓱᑯᑦᑎᐊᓂᒃ ᐱᙳᐊᕈᑎᐅᑉ. 

ᐃᑭᐊᖅᑭᕕᖕᓂᒃ ᐋᖅᑭᓱᐃᔨᑐᑦ, 
ᐱᓕᕆᔾᔪᑎᓕᐅᖅᑎᑦ ᓴᓇᓲᖑᕗᑦ 
ᒪᓕᒃᑕᐅᔪᒃᓴᓂᒃ ᐱᖖᒍᐊᕈᑎᒃᑯᑦ  
ᖃᕋᓴᐅᔭᒃᑯᓪᓘᓐᓃᑦ ᐱᙳᐊᒐᖅ ᓈᒻᒪᒡᓗᓂ 
ᐱᙳᐊᖅᑕᐅᓂᐊᕐᒪᑦ. 

ᐱᖖᒍᐊᕈᑎᒥᒃ ᐋᖅᑭᒃᓱᐃᔨᑦ 
ᐅᓂᒃᑳᓕᐅᖃᑦᑕᖅᐳᑦ ᐋᖅᑭᒃᓱᒐᓕᐅᖅᖢᑎᒡᓗ 
ᐱᖖᒍᐊᕈᑎ ᖁᕕᐊᓇᖁᓪᓗᒍ. 

ᐊᐅᓚᔫᓕᐅᖅᑎᑦ ᑭᓇᙳᐊᓕᐅᖅᐸᒃᐳᑦ 
ᐱᙳᐊᒐᐅᑉ ᓇᔪᖅᑕᖓᓂᒡᓗ ᓴᓇᕙᒃᖢᑎᒃ. 
ᐊᐅᓚᔫᓕᐅᖅᑎᑦ ᐊᒥᓱᐊᓗᖕᓂᒃ 
ᑎᑎᕋᐅᔭᖅᑕᐅᓯᒪᔪᓂᒃ ᐊᔾᔨᓕᐅᕆᑲᑕᒃᖢᑎᒃ 
ᖃᓄᐃᓕᕙᓪᓕᐊᙳᐊᖅᑐᓂᒃ 
ᐊᐅᓚᖅᑰᔨᑎᑦᑎᓇᓱᒃᖢᑎᒃ. ᐃᓚᖏᑦ 
ᐊᐅᓚᔫᓕᐅᖅᑎᑦ ᐊᔪᙱᓗᐊᕐᓂᑯᒧᑦ 
ᐱᙳᐊᒐᕐᓂᒃ ᓴᓇᔪᓐᓇᖅᐳᑦ 
ᑕᕐᕆᔮᒃᓴᐅᖅᑰᔨᓕᖅᑎᑦᑎᐊᖅᖢᒍ! 

ᓴᖅᑭᑎᒐᒃᓴᑦ ᖃᓄᐃᓕᖓᓂᐊᕐᒪᖔᑕ 
ᑐᑭᖃᖅᐳᖅ ᐊᑐᕐᓗᓂ ᐅᖃᐅᓯᖅᑕᖏᓐᓂᒃ 
ᐊᔾᔨᙳᐊᓂᒡᓗ ᐃᑭᐊᖅᑭᕕᓕᐅᕐᓂᖅ, 
ᕿᒥᕐᕈᐊᒐᕐᓂᒡᓗ, ᐱᔪᒥᓴᐅᑎᓂᒡᓗ, 
ᐅᖃᓕᒫᒐᓂᒡᓘᓐᓃᑦ. ᐃᑭᐊᖅᑭᕕᖕᓂᒃ 
ᐋᖅᑭᓱᐃᔨ ᐊᑐᖅᐸᒃᐳᑦ ᖃᕋᓴᐅᔭᒃᑯᑦ 
ᐱᓕᕆᔾᔪᑎᓂᒃ ᐊᔾᔨᐅᙱᑦᑐᓂᒃ. 

ᖃᕋᓴᐅᔭᒃᑯᑦ ᐱᓕᕆᔾᔪᑎᓕᐅᖅᑎᑦ 
ᓴᖅᑭᑦᑎᕙᒃᐳᑦ ᒪᓕᒃᑕᐅᔪᒃᓴᓂᒃ ᖃᕋᓴᐅᔭᓂᑦ 
ᖃᓄᐃᓕᐅᖁᔭᐅᓗᓂ. ᑖᓐᓇ ᑕᐃᔭᐅᕙᖕᒥᔪᖅ 
ᐃᒪᓐᓇ programming ᐅᕝᕙᓗ coding. 

ᓴᓇᕙᒃᐳᑦ ᓄᑕᐅᓯᖅᓯᓪᓗᑎᒡᓗ 
ᐃᑭᐊᖅᑭᕕᒃᑖᓵᓂᒃ. ᑐᑭᒧᐊᒃᑎᑦᑎᔨᑦ 
ᐊᑐᖅᐸᒃᐳᑦ ᖃᕋᓴᐅᔭᒃᑯᑦ ᓴᖅᑭᑎᕆᔾᔪᑎᓂᒃ 
ᓈᓚᐅᑎᒃᑰᖅᑐᒃᓴᓂᒃ, ᑖᓚᕖᓴᒃᑯᓪᓗ, ᐊᒻᒪᓗ 
ᖃᕋᓴᐅᔭᒃᑯᑦ. 

ᐱᕙᓪᓕᐊᔪᓂᒃ ᑎᑎᕋᖅᑎᑦ ᐃᓚᖏᑦ 
ᐊᑐᖅᐸᒃᑭᕗᑦ ᑎᑎᕋᖃᑦᑕᐅᑎᓂᕐᒥᒃ 
ᖃᕋᓴᐅᔭᒃᑯᑦ ᓴᖅᑭᑦᑎᓪᓗᑎᒃ ᐅᓂᒃᑳᓕᐊᒥᓂᒃ. 
ᖃᕋᓴᐅᔭᒃᑰᖅᑐᒃᓴᒥᒃ Instagram-
ᖑᓂᕋᖅᑕᐅᔪᒥᒃ ᐊᑐᖅᖢᑎᒃ ᓴᖅᑭᑦᑎᖃᑦᑕᖅᐳᑦ 
ᐊᔾᔨᙳᐊᓂᒃ Twitter-ᒃᑯᓪᓗ ᒫᓐᓇ ᐱᔪᓂᒃ.

ᓄᑖᓂᒃ ᐃᑭᐊᖅᑭᕕᒃ 
ᓇᒧᙵᖅᑎᑦᑎᔪᓐᓇᖅᐸᑦ?
ᑲᒻᐸᓂᐅᔪᑦ, ᑎᒥᐅᔪᓪᓗ, ᒐᕙᒪᒃᑯᓪᓘᓐᓃᑦ 
ᓄᑖᓂᒃ ᐃᑭᐊᖅᑭᕕᓕᕆᔩᑦ 
ᐃᖅᑲᓇᐃᔭᖅᑎᑖᖃᑦᑕᕆᐊᖃᖅᐳᑦ. 
ᐋᖅᑭᒃᓱᐃᔨᖃᕆᐊᖃᕐᒪᑕ ᐃᑭᐊᖅᑭᕕᖕᓂᒃ, 
ᐊᐅᓚᑦᑎᔨᓂᒡᓗ ᑎᑎᕋᖃᑦᑕᐅᑎᔾᔪᑎᓂᒃ 
ᖃᕋᓴᐅᔭᒃᑯᑦ, ᓇᓗᓇᐃᒃᑯᑕᖅᑖᕆᐊᖃᕐᒪᑕ 
ᓂᐅᕐᕈᑎᒋᓇᓱᒃᑕᒥᓄᑦ ᐊᒻᒪᓗ 
ᐱᔪᒥᓴᐅᑎᖁᑎᒥᓄᑦ. ᓄᑖᓂ ᐃᑭᐊᖅᑭᕕᒃ 
ᐃᖅᑲᓇᐃᔮᖃᖅᑐᑦ ᓇᒧᑐᐃᓐᓇᖅ 
ᓄᓇᕗᒻᒥ ᐊᐃᔪᓐᓇᖅᐳᑦ, ᑲᓇᑕᓕᒫᒧᓪᓗ, 
ᓯᓚᕐᔪᐊᓕᒫᒧᓪᓘᓐᓂᑦ! 

 

ᑐᓴᒐᒃᓴᓕᐅᕐᓂᖅ
ᐱᕙᓪᓕᐊᔪᓂᒃ ᑎᑎᕋᖅᑎᑦ ᖃᐅᔨᒑᖓᒥᒃ 
ᖃᓄᐃᓕᐅᖅᑐᓂᒃ ᓯᓚᕐᔪᐊᕐᒥ ᑐᓴᖅᑎᑦᑎᕙᒃᐳᑦ 
ᐃᓄᒐᓴᒡᔪᐊᓂᒃ. ᐱᕙᓪᓕᐊᔪᓂᒃ ᑎᑎᕋᕐᓂᖅ 
ᐊᑯᓂᐊᓗᒃ ᐊᑐᖅᑕᐅᖃᑦᑕᖅᓯᒪᓕᖅᐳᖅ, 
ᑭᓯᐊᓂ ᑐᓴᖅᑎᑦᑎᓂᕆᕙᒃᑕᖓᑦ 
ᐊᓯᔾᔨᖅᐸᓪᓕᐊᕗᖅ ᐱᔾᔪᑎᒋᓪᓗᒍ ᓄᑖᓂᒃ 
ᐃᑭᐊᖅᑭᕕᒃᑕᖃᓕᕐᒪᑦ. 

ᑎᑎᕋᖅᐸᒃᐳᑦ ᑐᓴᒐᒃᓴᓂᒃ 
ᑐᓴᐅᑎᓕᐅᖅᑎᓄᑦ, ᕿᒥᕐᕈᐊᒐᓕᐅᖅᑎᓄᓪᓗ, 
ᐃᑭᐊᖅᑭᕕᖕᓄᓪᓗᑦᑕᐅᖅ. 
ᐅᓂᒃᑳᓕᐅᖃᑦᑕᕆᕗᑦ ᓈᓚᐅᑎᒃᑯᓪᓗ 
ᑕᓚᕖᓴᒃᑯᓪᓗ ᐅᖃᐅᓯᐅᓂᐊᖅᑐᓂᒃ. 
ᓈᓚᐅᑎᒃᑯᓪᓗ ᑕᓚᕖᓴᒃᑯᓪᓗ 
ᑐᓴᖅᑕᐅᓂᐊᖅᑐᓂᒃ ᐱᕙᓪᓕᐊᔪᓂᒃ 
ᑎᑎᕋᖅᑎᑦ ᐃᕐᖐᓐᓇᖅ ᑐᓴᖅᑕᐅᓂᐊᖅᑐᓂᒃ 
ᐱᕙᓪᓕᐊᑎᓪᓗᒋᑦ ᒫᓐᓇ. 

ᐊᔾᔨᓕᐅᕆᔨᑦ ᑐᓴᒐᒃᓴᓂᒃ ᐅᓂᒃᑳᓕᐅᖅᐸᒃᐳᑦ 
ᐊᔾᔨᙳᐊᑎᒍᑦ. ᐃᓱᒪᓇᓱᒋᐊᓖᑦ ᖃᓄᖅ 
ᐊᔾᔨᓕᐅᕆᒍᑎᒃ ᑐᑭᓯᓇᖅᓯᑎᑦᑎᓇᔭᕐᒪᖔᑕ 
ᐅᓂᒃᑳᖅᑕᐅᓂᐊᖅᑐᑦ, ᐃᓄᖕᓂᒃ, ᓇᔪᖅᑕᐅᔪᓂᒃ, 
ᐱᖁᑎᓂᒡᓗ, ᓇᓕᐊᖕᓂᒡᓗ ᑕᑯᕐᕈᔾᔨᓇᔭᕐᒪᖔᑕ. 

ᐃᖅᑲᓇᐃᔮᖅᑕᖃᐅᖅᐳᖅ ᓄᑖᓂ ᐃᑭᐊᖅᑭᕕᓂ 
ᐱᕙᓪᓕᐊᔪᓕᕆᓂᕐᒥ. ᓲᕐᓗ, ᐃᑭᐊᖅᑭᕕᖕᓂᒃ 
ᐋᖅᑭᒃᓱᐃᔨᑦ ᐱᓕᕆᔾᔪᑎᓕᐅᖅᑎᓪᓗ 

ᓇᒻᒥᓂᓕᒻᒥᒃ ᑕᑯᓇᓐᓂᖅ: 
ᓂᐊᓪᓴᓐ ᑕᒍᕐᓈᖅ

ᐃᖅᑲᓇᐃᔮᑦ  
ᒥᒃᓵᓄᑦ 
ᓄᑖᖅ  

ᐃᑭᐊᖅᑭᕕᒃᑯᑦ

ᐃᖅᑲᓇᐃᔮᑦ ᒥᒃᓵᓄᑦ:  
ᓴᓇᐅᒐᐃᑦ

ᐃᖅᑲᓇᐃᔭᖅᓯᓐᓈᖅ 
ᐃᓕᓐᓂᐊᕐᓂᕐᒥᒃ 
ᑕᑯᓇᓐᓂᖅ: ᐅᐊᔭᓕᕆᔨ


